
        
            
                
            
        

    
	Ханс Христиан Андерсен

	 

	ЛУСЫН ОХИН ТЭРГҮҮТЭН ҮЛГЭРҮҮД

	 

	“Ардын боловсролын яамны Сурах бичиг сэтгүүлийн нэгдсэн редакцын газар” Улаанбаатар хотноо 1984 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	[image: Image]

	 

	 

	
ҮЛГЭРТ МӨНХӨРСӨН ХҮН

	 

	Үлгэр бол хүн төрөлхтний хүүхэд ахуй цагийн хүсэл мөрөөдлийн илэрхийлэл, оюун санааны тод яруу бичиг мөн. Үлгэр ярьдаггүй ард түмэн, үлгэрт дурладаггүй хүүхэд байдаг гэж хэн ч итгэхгүй биз ээ. Аливаа үндэстний үлгэрт үндэсний зан заншил, аж байдал, гүн ухаан, ёс суртахуун, шашин хадгалсан өвөрмөц онцлог байхаас гадна жилийн газрыг сараар, сарын газрыг өдрөөр товчлон тэнгэр огторгуйд нисэх, өөрөө үхэлгүй мөнхийн шидийг олж, үхсэнийг амьдруулдаг рашаан эм буй болгох, атаатан дайснаа үтэр түргэн ялж «жаран жилийн жаргал эдлэн, наян жилийн найр хийхийн» хүслэнг шингээсэн нийтлэг шинж бий. Иймээс үлгэр аль ч ард хамгийн ойлгомжтой төрөл зүйл байдаг. Үлгэрт адгуус, мал, араатан жигүүртний дүрд хувилах юм уу, тэдэнтэй нэгэн хэлээр ярилцах, тэнгэрийн охид, лусын дагинатай ханилан ураг барилцах зэрэг хүн төрөлхтний балчир ахуй үеийн гэнэн мөрөөдөл байхын зэрэгцээ асар их уран сэтгэмж, яруу дүрслэл, цэцэн ухаан, бодит амьдралын үнэний толь мэт тусгал хурц тод илэрсэн байдаг тул шинжлэх ухаан хөгжиж юм үзэгдлийн мөн чанар, зүй тогтлыг нээн, танин мэдсэн хожмын үед ч үлгэрийн учир холбогдол нэн чухал хэвээр байсаар байна.

	Германы романтик үзэлтнүүдийн дараагаар 19-р зууны эхний хагаст Скандиновын хойгийн Норвеги, Швед, Дани зэрэг оронд ардын үлгэрийг цуглуулах, судлах ажил далайцтай өрнөж, үлгэрийн дэлхий дахинаа түгээмэл зохиомж, уран санааг ном зохиолд ашиглаж байжээ.

	Хагас өлсгөлөн амьдралд өсөж торнисон дани хүү Ханс Христиан Андерсений дэлхий дахинаа нэрд гарсан алдарт зохиолч болоход нөлөөлсөн зүйлийг дани ардын үлгэр гэж болно. Учир нь түүний балчир ахуй цагт, орой үдшийн цагаар эх, эмэг эх болон айл хөршийн хөгшид ардын уран яруу үлгэр ярьж өгч, аав нь «Мянга нэгэн шөнийн үлгэр» мэтийн гайхамшигт сонин сайхан үлгэр, хошин шог яриа, ёгт үлгэр уншиж өгдөг байжээ. Андерсен «Миний эх орон Дани бол ардын үлгэр, эртний дуу, өнгөрсөн түүх домгоор баян яруу найргийн өлгий нутаг» гэж дурсан бичсэн нь бий. Ийнхүү хар нялхаасаа үлгэрийн ертөнцөд өсөж торнисон хүү Х. X. Андерсен дэлхийн соёлт хүн төрөлхтний үнэлснээр юм үзэгдэлд хандах харьцаа, бодол санаа, ертөнцийг үзэх үзлээ роман, тууж, өгүүллэг, жүжгийн зохиолоор биш, гагцхүү үлгэрээр илэрхийлсэн дэлхий дахинаа нэн цөөн зохиолчийн нэг болсон байна. Тэгэхдээ үлгэр дагнан бичсэн зохиолчдоос хамгийн нэр цуутай нь Х. X. Андерсен гэхэд хилсдэхгүй.

	Х. X. Андерсен уран бүтээлийнхээ эхний үед дани ардын үлгэрийг дуурайсан, боловсруулж засварласан «Хэт», «Том бага Клаус» зэрэг үлгэр бичсэн байна. «Том бага Клаус» гэдэг үлгэрт ядуу нь баяныхаа газар дээр долоо хоног ажилласны хөлсөнд баяны морийг авч өөрийнхөө газар дээр нэг хоног ажиллаж байгаа нь хамжлагын эзэн, тариачны амьдралыг үзүүлснээрээ монголын мал аж ахуйгаас ялгаатай боловч ядуугаа мөнгөтэй болсныг үзээд илт атаархаж, яаж мөнгө олсныг асууж, шуналдаа хөтлөгдөн морьдоо ч алж, эмэг эхийгээ ч алж байгаа нь монгол ардын зарим үлгэрт гардаг хаад ноёдтой адил, адал сонин үйл явдал нь «Ил Дандийн үлгэр»-тэй олон талаар төстэй байна. Үлгэрт гарч байгаа үйл явдал нь хэдийгээр үнэмшихэд хэцүү, адал явдлын шинжтэй байвч, баячуудын хөрөнгө мөнгөний төлөө юугаа ч хайрладаггүй шунал, тэнэг хүсэл тачаалыг гайхалтай хурцаар шоолон шүүмжилсэн байдаг.

	Гэвч Х. X. Андерсен удалгүй уран бүтээлдээ туршлагажиж, ардын үлгэрийн загвар хэлбэрийн хүрээг эвдэн, шинэ арга барилаар баяжуулж, улмаар ардын үлгэрийг ашиглан юм үзэгдлийг үнэлэх үнэлэлт, ертөнцийг үзэх үзэл, хөрөнгөтний нийгмийн үнэн нүүр царайг илчлэх үзэл бодлоо шингээсэн зөвхөн «Андерсений үлгэр» бичих болсон байна.

	Түүний эхийнхээ хүнд хэцүү, өрөвдөм амьдралаас сэдэвлэн бичсэн «Чүдэнз худалдагч охин» хэмээх үлгэрт шинэ жилийн битүүний орой чүдэнз худалдахаар гудамжид явж байгаад машинаас айн зугтахдаа томдсон муу шаахайныхаа өрөөснийг унагаж, өрөөсдийг нь хүүхдэд булаалган, өлсөх осгох хослон шаналж байгаа охины тухай, чүдэнзний гэрэлд энэ орчлон дээр түүнийг хайрлаж энхрийлж байсан эмэг эхийнхээ дүрийг нүдэндээ хий үзэн, «Эмэг ээж минь! Намайгаа аваач дээ» гэж хашхиран эмэг эхээ харж байхын тулд хайрцагтай чүдэнзээ бүгдийг зуран зурсаар, эмэг эхтэйгээ хоёулаа «өндрөөс өндөрт хөөрөн хөөрсөөр өлсөж цангадаггүй, хүйтэн болдоггүй, айх аюулгүй оронд хүрч» өрөвдөлтэйгөөр үхэж байгаа тухай бичсэн байдаг. Энд үнэндээ үлгэр гэх юм бараг алга. Хөрөнгөтний нийгэмд өлсгөлөн ядууралд нэрвэгдсэн өдий төдий «чүдэнз худалдагч охин» байсан нь үнэн, халуу дүүгсэн байр, хамар цоргисон сайхан үнэрт хоол ундыг үзэлгүй өөд болсон нь үнэн гэдэг эргэлзээгүй. Хэдийгээр өлсөх, осгох хослон үхэж байвч тэр бүх бэрхшээл зовлон, гунигт үхлийг сайн сайхны мөрөөдөл тэмүүлэл хүнлэг сайхан сэтгэлээр ялж байгаа нь л Андерсений үлгэр болж байна.

	Х. X. Андерсен жинхэнэ урлагийн төлөө дайчин тэмцэгч байсан нь түүний үлгэрүүдээс тодорхой байдаг. «Гахай хариулагч» гэдэг үлгэрт «Алтан гургалдай» үлгэрт гардагтай нэг адил хийсвэр урлагийг хиймэл саргай, хиймэл алтан гургалдайгаар жинхэнэ урлагийг жинхэнэ саргай, алтан гургалдайгаар төлөөлүүлэн үзүүлсэн байдаг. «Гахай хариулагч» үлгэрийн баатар гүнж хунтайжийн «Надтай гэрлэнэ үү» гэж хэл болгон өгүүлсэн «үнэрлэсэн хүн учирсан уйтгар зовлонгоо умартам анхилуун үнэрт» саргай цэцэг, «орчлонгийн хамаг сайхан аялгуу хоолойд нь байдаг гэмээр» яруу дуут алтан гургалдайг «Энэ чинь хиймэл биш жинхэнэ юм байна» гэж голсон хэр нь ээ, нүүрээ хөөгөөр будаж халтартуулан гахай хариулагч болон хувирсан хунтайжийн хийсэн тоглоомын дууг сонсоод, үзэхийн төдийд шагнал болгон өдий төдий үнсэж байдаг нь жинхэнэ уран бүтээл ойлгодоггүй хөрөнгөтний хийсвэр хиймэл урлаг сонирхогчдыг ёгтлол үзүүлсэн хэрэг болно.

	Жинхэнэ уран бүтээлчийн баяр баясгалан, жаргал цэнгэлийг эдэлж байгаа, гайхам сайхан дүрийг «Хольгер гэдэг дани хүний тухай» үлгэртээ яруу тод гаргасан байдаг. Өвгөн сийлбэрч ач хүүдээ Хольгер гэдэг аварга том хүний тухай, эх орондоо аюул тулгарвал хүйтэн харанхуй хонгилоос гарч ирэн тусалдаг тухай, эх орны дайн болж байхад эрэлхгээр байлдсан нэгэн хүнийг тэр Хольгер биш байгаа даа гэж боддог тухай ярьж, өөрөө хөлөг онгоцны хамар дээр хаддаг тэмдэг сийлэхдээ түүндээ өөрийн ухаан бодол, ур авьяасаа шавхан шингээж дуусаад түүнийг бахархан харж, сэтгэлийн их жаргал цэнгэл эдэлж байгаа тухай бичсэн энэ үлгэрийг жинхэнэ хөдөлмөрч уран бүтээлчийн хөрөг зураг гэлтэй

	Андерсений үлгэрт ардын үлгэрт гардаг адал явдал уран сэтгэмж их байхаас гадна жинхэнэ хүнлэг сайхан сэтгэл, энэрэнгүй үзэл, хүний элбэрэл хайр, хүмүүсийн амьдралын эмгэнэлтэй, өрөвдөлтэй хувь заяаг гайхалтай уянгалаг бичсэн нь нэн элбэг байна. Ялангуяа Андерсенийг судалсан эрдэмтэд «Сэтгэл зүйн тууж-үлгэрүүд» гэж нэрлэсэн «Лусын охин» (1837) «Цасан хатан» (1846), «Иб бяцхан Христина хоёр» (1855), «Мөсөн хүүхэн» (1861) зэрэгт бүр ч яруу тод туссан байдаг.

	Зохиолч «Лусын охин» гэдэг үлгэр-туужийнхаа үйл явдлыг далайн ёроолын лусын хаад охидын, газар дээрх хүмүүсийн гэсэн хоёр шугамаар өрнүүлсэн байдаг бөгөөд энэ хоёр шугамыг лусын хаая буюу тэнгэрийн хааны зургаан охины хамгийн бага нь холбож өгч байдаг. Үүний усан доорх амьдралын тухай үйл явдал, дүрслэл нь цэвэр үлгэрийн шинжтэй боловч лусын охидын газар дээр гарч хүмүүсийн амьдралыг сонирхож, хөрс дэлхийн өнгө үзэсгэлэнг бишрэн бахдаж, улмаар лусын охидын хамгийн бага нь газар дээрх хүн-хунтайжид дурлаж, газар дээрх амьдралын төлөө эцгийн гоёмсог орд харш, төрсөн аав-тэнгисийн хаан бусад дээдэс их сайндаа зургааг зүүдэг атал сүүлэндээ арван хоёр дун хясаа зүүж гоёсон ухаалаг, элбэрэл хайртай хэр нь ээ төрөл угсаагаараа бардамнаж явдаг эмэг эх зэрэг хамаг ойр дотно бүхнээ хаян газар дээр ирж байгаагаар үйл явдлаа өрнүүлсэн нь сонин зүйл байна. Энэ зохиолын хамгийн гол баатар нь лусын бага охин юм. Энэ охин багынхаа эгч нараасаа эрс ондоо, ухаалаг санаашрангуй өвөрмөц хүсэл тэмүүлэл, ааш араншинтай байсан бөгөөд газар дээрх амьдралын тухай бусдаас илүү мөрөөдөн тэмүүлдэг, тэгснээрээ ч анх далайн мандалд гарч ирээд усан онгоц дээр байсан залуу хунтайжид дурлаж, онгоц далайн шуурганд сүйрч, хунтайж живэхэд, түүний амийг аварч, энхрийлж хайрлаж явсаар газар дээр гаргаж хүмүүст хүргэж өгөөд, нэгэнт өөр ертөнцийн «хүний» эрхээр хүмүүст харагдалгүй зугтаадаг. Хунтайж дээр очихын тулд далайн ёроолын нялцгай биет дайсан, эмгэн шулмаас айлгүй явж, газар дээр очиж амьдрахын төлөөсөнд гайхамшигт яруу сайхан дуу хоолой-хэлээ сугалуулж, хэрэв хунтайж түүнтэй суулгүй өөр эхнэр авбал маргааш нь өглөөний нарнаар тэнгисийн хөөс болох болзлыг зөвшөөрөн газар дээр гарч ирдэг боловч хунтайж түүнийг энхрий жаахан охин шиг санаж явсаар өөр хотоос нэгэн гүнжийг эхнэр болгон авч лусын охин тэнгисийн амьдрал, газрын амьдралын аль алинаас хагацан алга болох цаг хором агшнаар ойртсоор байхад ч хунтайжаа хайрласаар байна. Эгч нар нь түүнийг хөөс болохоос өмнөхөн дүүгээ лусын охины амьдралд дахин оруулж өгөхийн төлөөсөнд далайн шуламд үзэсгэлэн сайхан үс гэзгээ цөм тайруулан байж хүрч ирээд хутга өгч «Энэ хутгаар нар мандахаас өмнө хунтайжийг хутгалж түүний цус чиний хөл дээр дусвал чи дахин лусын охин болж, хайрт аав, эмэг эх, бидэнтэйгээ далайн ёроолдоо очиж гурван зуун жил амьдрах болно» гэж хэлэхэд хутгыг нь аваад хунтайж, гүнж хоёрын байгаа газар ордог боловч аз жаргалдаа согтон нам унтсан хосыг хараад хунтайжийн үзэсгэлэнт магнай дээр үнсэн хутгаа түүний чээж рүү биш, нарны туяанд цусны өнгөтэй адил улбартан харагдах далайн ус руу шидэн хэзээ ч хүний амьдралаар, лусын охины амьдралаар амьдрахгүй хагацаж байна. Иймээс лусын охины дүр бол амьдралд хязгааргүй хайртай, хайр дурлалдаа үхэн үхтэлээ үнэнч, түүний төлөө амь бие үл хайрлан, ямар ч зовлонг тэсвэрлэж чадах сэтгэлийн асар их хүч тэнхээтэй, хүнлэг сайхан сэтгэлтэй жинхэнэ хүний дүр юм. Нөгөө талаар зохиогч үлгэрийн зохиомжоо ашиглан лусын охины хамгийн өрөвдөлтэй эмгэнэлтэй хувь заяаг сэтгэл уяран хайлам уран үзүүлсэн байдаг. Хунтайжийн амийг аварсан хүн нь лусын охин байтал хунтайж ухаан орох үедээ дэргэдээ байсан нэгэн хүүхнийг гэж санан түүний тухай дурсан ярьж байхад нэгэнт шуламд хэлээ сугалуулж хэлгүй болсны учир лусын охин өхөөрдөм хөөрхөн инээж байдаг. Загасны сүүлийг нь хүний хөл болгон хувиргасан агшнаас эхлэн хөлөөрөө газар гишгэх бүрийд яс нь яйрах мэт янгинан шаналгавч уул хадаар зугаацах хунтайжийг даган явахдаа хамаг л өвчин зовууриа нуун бас л инээж явдаг. Хунтайж хөрш улсаас гүнж авчран хуримлаж байхад ч бэрийн хуримын ёслолын гоё хувцасны газар унжсан урт хормойг барин зогсож байна. Зохиолч ингэж лусын охины өрөвдөм, хайрлам, харамсам сонин дүрийг гаргаж, хүмүүсийн амьдрал үлгэр домогт хамгийн сайн сайхан аз жаргалтай байгаагаар дүрслэн уламжилж ирсэн лусын охид, тэнгэрийн охид ч атаархам сайхан амьдрал юм гэсэн шинэ, сонин санаа дэвшүүлсэн байна.

	«Иб бяцхан Христина хоёр» гэдэг үлгэрт хар нялхаасаа ижилдэн өссөн хоёр хүний хайр сэтгэл, эмгэнэлтэй өрөвдөлтэй хувь заяаны тухай өгүүлдэг. Энэ зохиолд элбэг хангалуун амьдрал, ядуусын ховор тарчиг амьдралаас үүдсэн үзэл санааны хоёр өөр ертөнцийн мөргөлдөөнийг хөгжил хувьслын явцад нь нээн яруу тод илэрхийлсэн юм. Тийм ч учраас судлагчид «Иб бяцхан Христина хоёр» гэдэг үлгэрийн агуулга нь амьдралын чин үнэнийг тусгаж сэтгэл зүйн гүн нарийн асуудлыг үзүүлснээрээ бүхэл бүтэн романы агуулга болно гэж үнэлсэн байдаг.

	Гэвч Х. X. Андерсен энэ сонин түүхийг ердөө нэг хэвлэлийн хуудас хүрэхгүй хэмжээнд багтаан үзүүлсэн байна. Үйл явдлыг сунжруу болохоос зайлсхийж «Өвөл ирж, удсан ч үгүй Шинэ жил болов», «Түүнээс хойш хэд хэдэн жил өнгөрчээ», «Он жил урсан өнгөрсөн боловч Ибийн хувьд хэчнээн урт хугацаа байсан гэж санана» гэх мэтээр товчлон өгүүлжээ. Хар багаасаа оровч гаравч салдаггүй Иб Христина хоёр ажилч хичээнгүй аав ээжийн ачаар «хоосон хонохгүй хоёр идэхгүй» амьдралтай хүүхэд ахуй цагаа үнэнч сайхан үерхлээр хамт өнгөрөөж, өөрсдөө ч бие биеэ хайрлан, аз жаргалтай гэр бүл болно гэж итгэн, хожим нь том болоод үй зайгүй халуун сэтгэлийн захиа солилцсоор байвч санамсаргүй элбэг хангалуун амьдралд орсон бяцхан Христина нэг л мэдэх нь ээ анхны хайр, андгай тангаргаасаа няцан баян чинээлэг хүний авгай болж сайхан дурлалын түүх, эмгэнэлтэй түүхээр солигдож байна. Үүгээр зохиолд үзүүлсэн үйл явдал дууссангүй... «Иб бяцхан Христина хоёр» гэдэг зохиолыг үлгэр болгож байгаа зүйл хоёр хүүхдийг ойд төөрөөд явж байхад цыган эмгэний өгсөн шидэт гурван самар юм. Алтан сүйх, морьд, тансаг сайхан хувцас бүхий хоёр самрыг Ибээс Христина гуйж авч, Ибэд хамгийн доожоо муутай, жижиг, хар самар үлдэхэд цыган «Чамд бүхнээс хэрэг болох зүйл байгаа» гэж хэлдэг. Гэвч Христинагийн амьдрал шидэт самрын дотор байсан шиг элбэг хангалуун болж жаргаж цэнгэсэн боловч хэдхэн жилийн дотор эд хөрөнгө, алт мөнгө нь гарын «салаагаар ус урсах шиг алга болж хоосроод, архичин болсон эр нөхөр, хоосон ядуу нөхцөлд төрсөн бага хүүхэд нь үхэж, өөрөө тэдний хойноос очих хоногоо хүлээн үхлүүт хэвтэж байна. Христинагийн амьдрал самар дотор харагдсан зургаар болсон, юм шиг элбэг хангалуун байгааг дуулсан Иб өөрийнхөө самраас хамрын тамхи шиг нунтаг хар шороо гарсныг бодон цыганы хэлснийг санаж «Газрын, хөрсөн дор авсанд орохоос сайн юм байхгүй гэсэн үг байжээ» гэж ойлгож явтал, газар хагалж яваад алт олж түүнийгээ нийслэл хотод хүргэж өгөөд оронд нь өдий төдий мөнгө авч баяждаг. Нийслэлээр хэсэж яваад төөрч, Христинагийн охинтой таарч үхлээ хүлээж байгаа Христинатай уулзаж, өөрийг нь танихгүй болсон багын найзынхаа «бүтэн өнчин болох энэ нялх охиноо орхин үхэхээс л айж байна» гэсэн үгийг сонсоод, охиныг нь гэртээ аваачиж залуу насны үнэнч хайрынхаа бэлэг тэмдэг болгон энхрийлэн өсгөж, жаргал цэнгэлтэй баян чинээлэг аж төрж байгаагаар үлгэр төгсөж байна. Ийнхүү Иб Христина хоёрын бага нас адилхан өнгөрсөн хэр нь ээ амьдралын уртад нэг нь гэнэт баяжаад ядуурсан, нөгөө нь анхныхаа янзаар явсаар хожмоо мөнгөтэй, баяр жаргалтай болсон нь цыганы өгсөн шидэт самрын доторх зурагтай адил эхлэл, эсрэг төгсгөл мөн учир энэ туужийг үлгэр болгож байгаа зохиомж боловч эцсийн эцэст, хөрөнгөтнүүдийн бэлэн зэлэн алт мөнгө, эд хөрөнгө, жирийн хөдөлмөрч хүний ажил хөдөлмөрийн үр шим хоёрыг сөргүүлэн тавьж хөдөлмөр, хөдөлмөрийн хүнийг магтан дуулсан үзэл санааг бодит амьдралаас ургуулан дэвшүүлсэн байна. Нөгөө талаар, баячууд ядуучуудын тэсвэр хатуужил, хайр дурлалын эрс тэс ялгааг тодруулсан нь ч ойлгомжтой байна.

	Х. X. Андерсен ийнхүү үлгэрийн хэлбэр, зохиомжийг ашиглан, хөрөнгөт нийгмийн ялзрал доройтол, муу муухайг хурц шүүмжилсэн, шинэ дэвшилт санааг дэвшүүлэн, бодит амьдралын үнэнийг яруу сайхан дүрсэлсэн «Андерсений үлгэрүүд» бичсэнээр дэлхийн уран зохиолын түүхэнд нэрээ үлгэртэй хамт мөнхөлжээ.

	Хонь малаа хотлуулчхаад, өвлийн шөнийн уртад, задгай галын илчинд үр хүүхэд, өсвөр залуустаа оюун ухааны оньсыг нээх чихний чимэг болсон үлгэр ярьж холын гийчнийг хоол ундныхаа шимтэй сайнаар зочлохоос гадна үлгэр домгоор дайлан, хариуд нь үлгэр сонсон сурч авдаг сайхан заншилтай өвөг дээдсээс уламжлан үлдсэн ардын үлгэрийн ариун их сантай манай уншигчид Х. X. Андерсений үлгэртэй 1940-өөд оны үеэс эхлэн танилцсан бөгөөд зарим үлгэр нь тусгай ном болж хэвлэгдсэнээс гадна, эмхэтгэл товхимол ч хэд хэд гарсан билээ.

	Х. X. Андерсений мэндэлсний 170 жилийн ойг тохиолдуулан Дэлхийн Энх тайвны Зөвлөлийн шийдвэрээр 1975 оныг Ханс Христиан Андерсений жил болгосны дараахан үүнийг бичигч түүний үлгэрийн хуучин, шинэ орчуулгыг эмхэтгэсэн «Эрэлхэг тугалган цэрэгт тохиолдсон явдал» тэргүүтэн үлгэрүүд» хэмээх товхимлыг өмнөх үгийн хамт хэвлэлд шилжүүлсэн нь 1977 онд уншигч багачуудын гарт хүрсэн юм. Тэрхүү товхимол одоо нэгэнт олдохоо болж, Х. Х. Андерсений шинэ үлгэр унших сонирхол хүүхэд багачуудад их байгааг харгалзан тэдний номын санд энэхүү бяцхан дэвтрийг нэмэрлэж байна.

	Орчуулагч

	
ЯМХ1 ОХИН 

	 

	Хүүхэдтэй болох юмсан гэж тун ч их хүсэмжлэн явдаг нэгэн хүүхэн байжээ. Тэгээд нэг хөгшин төлөгчид очиж, 

	— Би хүүхэдтэй болох сон гэж их бодох юм. Яавал хүүхэдтэй болох аргыг надад та хэлж өгөөч гэж гуйж гэнэ.

	— Яаж гэнэ ээ! Би чамд нэг ширхэг арвайн үр өгье. Энэ бол тариачин хүн талд суулгадаг бас тахианд хаяж өгдөг, жирийн нэг үр биш юм шүү. Чи үүнийг цэцгийн саванд суулгаад яахыг нь харж байгаарай гэж төлөгч хэлжээ. Хүүхэн, 

	— Гялайлаа танд гээд арван хоёр мөнгө байснаа өгч гэртээ ирмэгцээ л арвайн үрийг цэцгийн саванд суулгаад харж байтал гэнэт алтан зул шиг том сайхан цэцэг ургаж гэнэ. Харин дэлбээ нь нээгдээгүй цоморлог бундуу шиг нягт хатуу байжээ.

	— Яасан хөөрхөн цэцэг вэ гэж хүүхэн дуу алдаад гоёхон алаг дэлбээг нь үнсэж гарав. Тэгтэл шүрчиг шарчиг дуугарснаа цэцэг нь бүр гүйцэд дэлбэрчээ. Тэр нь үзье гэвэл яг л алтан зул шиг цэцэг байсан бөгөөд цоморлогийн толгой дээр бяцхан охин сууж байлаа. Тун ч жаахан, энхрийхэн, ерөөсөө л ямх биетэй тул Ямх охин гэж дуудах болов.

	Хушганы гялталзсан өнгөтэй ясаар ор, цэнхэрхэн нил цэцгээр дэвсгэр, саргай цэцгийн дэлбээгээр хучлага хийж өгчээ. Ямх охин шөнөдөө хушганы ясан дотроо орж, өдөр нь ширээн дээр тоглож байдаг болов.

	Хүүхэн ширээн дээр тавагт ус хийж ирмэг дээр нь баглаа цэцэг дүрэн тавихад цэцгийн урт иш усанд дүрэгдэж алтан зулын далбагар дэлбээ захаар нь хөвж байв. Ямх охин түүн дээр суугаад адууны хоёр хялгасаар сэлүүр хийн, тавгийнхаа нэг ирмэгээс нөгөө ирмэг хүртэл хөвж явдаг байлаа. Охин бас хэний ч сонсоогүй энхрий хонгор дуугаар дуулж чаддаг ажээ. Тэр нь ямар өхөөрдөм хөөрхөн байдаг гэж санана! 

	Нэг шөнө хушганы ясан өлгийндөө хэвтэж байтал мангар том, эв хавгүй, хүйтэн нойтон бах, хагархай цонхоор орж ирээд, Ямх охины саргайн дэлбээгээр хучин унтаж байсан ширээний өмнө очин, 

	— За, миний хүүгийн эхнэр болно доо гэж хэлээд охины унтаж байсан хушганы ясыг аван цонхоор гарч цэцэрлэг рүү оржээ.

	Цэцэрлэг дундуур эрэгтээ шавар намагтай нэгэн өргөн гол урсах бөгөөд түүний замаг дотор бах хүүтэйгээ амьдардаг байжээ. Хүү нь гэж ээжтэйгээ ав адилхан хачин муухай амьтан байлаа. Хушганы ясан доторх хөөрхөн охиныг хараад, 

	— Вааг вааг гэж л дуугарав.

	— Чимээгүй бай! Наадах чинь хунгийн өднөөс ч хөнгөн юм чинь, сэрвэл биднээс зугтаачихна шүү дээ. Үүнийг голын дунд удвал цэцгийн том навчин дээр суулгаж орхиё. Энэ бяцхан амьтанд тэр чинь бүхэл бүтэн арал гэсэн үг. Тэндээс оргож зугтаж чадах ч үгүй. Доор нь бидний үүр байх юм чинь бид хараад байж л болно гэж эмгэн бах хэлжээ.

	Голоор нэг удвал цэцэг болж, далбагар ногоон навч нь усанд нь дүрэгдэн байв. Эрэг рүү тонгойсон хамгийн том навч руу бах хөвж очоод охины байсан хушганы ясыг дээр нь тавив.

	Хөөрхий бяцхан охин өглөө эрт сэрээд хаана ирснээ харвал хуурай газар хүрэх аргагүй эргэн тойрон ус байсан тул баахан гашуудан уйлав.

	Хөгшин бах бэрээ тухтай сайхан байлгах гэж замган гэрээ хулс, шар удвалаар шүүрдэн цэвэрлээд юуны өмнө, бэрийнхээ унтах газар хөөрхөн орыг нь аваачиж тавих гэж нөгөө муухай хүүгээ дагуулан Ямх охины сууж байсан навч руу хөвж очив. Тэгээд охины өмнө усан дотор сөхрөн суугаад, 

	— Хүү минь, нөхөр чинь энэ шүү дээ. Та хоёр манай замган гэрт сайхан амьдрах болно гэв.

	Хүү нь, аанай л

	— Вааг вааг гэж дуугарахаас өөр юмгүй ажээ. 

	Тэд орыг нь аван явахад, муухай бахын дэргэд байж, дур гутам хүүтэй нь суухыг хүсээгүй охин ногоон навчин дээр гав ганцаар хоцроод улам улам гашуудан уйлсаар байлаа. Жижигхэн загаснууд бяцхан охиныг харах гэж толгойгоо уснаас цухуйлгатал бах, хүүтэйгээ явж үзэгдэв. Яриаг нь сонсож, тэр өрөвдөлтэй хөөрхий охин, хөгшин бахтай хамт замаг дотор амьдрах нь байна гэж бодохоос даан ч харамсалтай санагдаж байлаа. Тэгж яаж болох вэ дээ. Загаснууд усандаа шумбан орж навчны ишийг шүдээрээ тасалбал охины суусан навч урсгал даган хөвөн одов. Одоо бах яагаад ч охиныг хөөж гүйцэхгүй болох нь тэр дээ!

	Ямх охин янз янзын үзэсгэлэнтэй газрын хажуугаар хөвөв. Бутан дээр суусан жижигхэн шувуухайнууд түүнийг хараад:

	— Яасан хөөрхөн охин бэ гэж дуулав. Навч хөвөн хөвсөөр, Ямх охин голын эрэг дээр гарав. 

	Гоё цагаан эрвээхий охиныг тойрон эрвэн эрвэн ниссээр дэргэд нь ирж навчин дээр буув. Ямх охин түүнд гойд аятайхан санагджээ. Муухай бах одоо гүйцэж ирэхгүй, эргэн тойрон хэчнээн сайхан байна вэ гэж бодохоос охин ч хөөрөн баярлаж байлаа. Усан дээр туссан нарны гэрэл алтан өнгөөр шаргалтана. Ямх охин бүсээ тайлан нэг үзүүрээс нь эрвээхийг уяад нөгөөг нь навчинд бэхэлсэнд, навч улам ч хурдан хөвж байлаа. Дэргэдүүр нь нисэн өнгөрсөн хаврын цох охиныг хараад, нарийхан бэлхүүсээр нь тэврэн мод руу аваачиж, навчин дээр уяатай эрвээхий яаж ч чадалгүй цааш хөвөн одлоо. Цох тэврэн мод руу авчрахад хөөрхий охин хэчнээн айсан гэх вэ? Тэгээд ч бас навчинд уясан гэм зэмгүй эрвээхий алдуурахгүй л бол өлсөж үхнэ дээ гэж бодохоос түүнийг өрөвдөж байв. Хаврын цохонд бол ч зовох юм юу байх билээ дээ.

	Цох хамгийн том ногоон навчин дээр охиныг буулгаад цэцгийн амтлаг шүүсээр хооллож ундлан, хаврын цохтой огт адилгүй энхрий хөөрхнийг нь гайхаж байв. Тэгтэл тэр модонд амьдардаг хаврын цохнууд тэднийд зочлон ирцгээж хөлөөс толгойг нь хүртэл сонжин харж, эмэгчин цохнууд сахлаа сэрвэгнүүлэн хөдөлгөж, 

	— Хараач, ердөө л хоёрхон хөлтэй юм. Ямар өрөвдөлтэй юм бэ?

	— Сахалгүй юм байна!

	— Ямар нарийхан бэлхүүстэй юм бэ?

	— Пээ, яг л хүн шиг юм. Муухай юм байна гэж нэгэн дуугаар шуугилдав.

	Ямх охин Даанч жижигхэн байлаа. Түүнийг авчирсан цоход тэр эхлээд их таалагдаж байснаа сая гэнэт муухай харагдаж дэргэдээ байлгах дургүй нь хүрч хаашаа л явбал яваг гэж боджээ. Тэр цох охиныг аван өнөөх модноосоо нисэн балжингармаа гэдэг хамба шарилжин дээр буулгав. Тэнд хаврын цох ч тоож хажуудаа байлгах аргагүй муухай төрснөө бодон уйлж гарчээ! Үнэндээ бол тэр саргайн дэлбээ шиг энхрий, өнгө ялдам хамгийн хөөрхөн амьтан байлаа.

	Ямх охин зуны турш ойд гав ганцаараа аж төрөв. Өөртөө өлгий сүлжин, бороо орохооргүй том даливсын навчин дор дүүжилжээ. Цэцгийн амтлаг тоосонцроор хооллон, навчин дээр унасан өглөөний шүүдрийн усаар ундлан зун намрыг өнгөрөөж байтал сунагар тэсгэм хүйтэн өвөл хаяанд хүрээд ирэв.

	Дуучин шувууд нисэн одож бут цэцэг гоёлоо тайлаад. Ямх охин доор нь аж төрж байсан даливсын далбагар навч ч шарлан хатаад гуурс болжээ. Өмссөн зүүсэн нь ноорч бяцхан охин хүйтэнд дагжин чичирнэ.

	Тэр хөөрхий, энхрий бяцхан амьтан хөлдөж үхдэг дээр хүрчээ.

	Цас ч орлоо. Цасны нэг ширхэг гэдэг Ямх охинд бидэн рүү хүрз цас цацахтай адил байлаа. Бид том, гэр чинь ердөө л ямх болохоор тэгэлгүй ч яах вэ дээ! «Хуурай навчаар биеэ ороовч тэгтлээ дулаацсан ч юмгүй, хөөрхий охин өөрөө навч шиг чичрэн байдаг боллоо. Түүний байсан ойн ойролцоо том тариан талбай байх бөлгөө. Тариаг нь хураан авсан болохоор хуурай нүцгэн шилбэ ишүүд хөлдүү газраас ёрдойн цухуйна. Энэ нь Ямх охинд битүү ой л гэсэн үг шүү дээ. Түүний даарч чичирснийг яана! Хөөрхий охин Оготнын үүдэн дээр очив. Хуурай өвсөөр хучсан бяцхан нүх байлаа. Оготно дулаахан, тавтай аж төрдөг ажээ. Байшин саванд нь үр тариа чихээстэй, гал тогоо агуулах нь нөөцдөө зад тавих шахжээ. Ямх охин гуйлгачин шиг босгоны хажууд зогсон, хоёр өдөр юу ч идээгүйн учир тал арвайн үр өгөөч гэж гуйв.

	— Ээ хөөрхий минь дээ. Аль вэ, наашаа ирж дулаацаад надтай цуг хоолло! гэх нь тэр оготно сайн сэтгэлт эзэгтэй шиг байлаа.

	Охин, оготнод аятайхан санагдсан тул, 

	— Чи өрөө тасалгаануудыг минь угааж цэвэрлээд манайд өвөлжиж болно. Бас үлгэр ярьж өгөөрэй. Би үлгэрт дэндүү дуртай гэж хэлжээ.

	Тэгээд Ямх охин ч оготныг юу хий гэснийг хийж сайхан аж төрж эхлэв. Нэг өдөр оготно, 

	— Мөдхөн манайд зочин ирэх нь бололтой. Хөрш маань долоо хоног бүр намайг эргэж ирдэг юм. Тэр надаас хааш хаашаа илүү аж төрдөг. Том саруул өрөөтэй. Гайхмаар сайхан үстэй хилэн дээлтэй. Хэрэв чамд түүнтэй суух завшаан олдвол чи ч дороо л гарч өгнө дөө. Тэр сохор болохоороо чамайг харахгүй л нэг гай бий дээ. Гэсэн ч яах вэ. Чи мэддэг үлгэрээсээ хамгийн сайхныг ярьж өгөөд үз гэж ярив.

	Охинд энэ яриа хэрэгтэй ч юм биш байлаа. Хөрш нь сохор номин байсан болохоор түүнтэй суух бодол огтхон ч байсангүй. Яах ч аргагүй номин гуай оготнынд зочлон ирэв. Хар хилэн дээл өмсдөг, баян чинээлэг, эрдэм номтой нь үнэн байв. Оготнын хэлэх нь номин тэднийхээс хорь дахин том байртай, алаг цэцэг алтан наранд ч дурладаггүй, огт үзээгүй тул тэр бүхнийг муулах дуртай ажээ. 

	Охин дуулах болж, «Хаврын цох минь нис, нис, «Нуга дундуур бадарчин тэнүүчилнэ» гэсэн хоёр дуудуулсан нь сохор номинд тэр даруй дурлам энхрий дотно сонсогджээ. Гэсэн ч тэр нэг ч үг дуугарахааргүй томоотой түвшин ноёнтон байлаа. Номин тэр дороо хулганын үүднээс гэрээ хүртэлх газар доогуур ухаж зассан үзэсгэлэнгээ үзүүлэх гэж оготно, охин хоёрыг дагуулж одов. Харин тэнд байгаа үхсэн шувуунуудаас битгий айгаарай гэж номин хэлжээ. Тэднийг харвал өдтэй, хошуутай жинхэнэ шувуу бөгөөд өвлийн эхээр үхмэгц нь газар доорх ухмал нүхэн үзэсгэлэндээ авчирч хаясан бололтой байв.

	Номин ялзарсан өмх зомголыг лаа болгон амандаа зуугаад өмнө нь орж тэртэй тэргүй харанхуй урт хонгил үзэсгэлэнгээрээ дагуулан явлаа. Нэгэн үхсэн шувууны дэргэд очоод сохор номин хамраараа нүхэн тайз руу хатгатал дороо цоорч гэрэл харван орж ирэв. Үзэсгэлэнгийн яг гол дунд нь үхсэн алтан хараацай хэвтэж байв. Сайхан жигүүрээ их биедээ наан царвуу, толгойгоо өдөн дороо нуусныг бодоход осгож үхсэн янзтай ажээ. Зуны турш л яруу сайхан дуугаа дуулан жиргэсэн бяцхан шувуудыг хайрлаж байсан болохоор охинд даанч харамсалтай санагдан байтал сохор номин аатгар царвуугаараа шувууг түлхэн, 

	— Дахиад дуугарахаа өнгөрсөн байлгүй! Ийм л зовлонт хувь заяанд төрж дээ! Заяа болоход, үр садад маань үүнээс айх юм гарсангүй! Энэ шувууд гэдэг зөвхөн л жиргэх гэж төрсөн юм шиг өвөл болохоор өөрийн эрхгүй хөлдөж үхэх юм гэв.

	— Тийм, тийм. Таны зөв. Ухаантай үг сонсоход урамтай байна. Ингэж жиргэхийн хэрэг гэж юу байна аа? Шувуунд ямар тус болдог юм бэ? Өвөл өлсөж осгоход нь уу? Цааш нь ярихын хэрэг алга! гэж оготно дэмжив.

	Ямх охин юу ч хэлсэнгүй, номин, оготно хоёрыг цааш явмагц тэр шувуу руу бөхийн өд сөдийг нь засаад, аниастай нүдэн дээр үнсэв. Тэгээд «зун энэ шувуу хамгийн сайхан дуулж байсан ч байж мэднэ. Хонгор хөөрхөн шувуухай минь, чи надад хэчнээн ч баяр баясгалан авчирсан билээ дээ» гэж боджээ.

	Сохор номин дахин шороон тайзаа цоо түлхэн, тэднийг үдэн буцаав. Охины нойр шөнө огт хүрсэнгүй. Орноосоо босон, өвс ногооны шилбээр гайхамшигтай сайхан хивс сүлжиж, өнөөх үзэсгэлэнд авчран, үхсэн шувууг түүгээр ороожээ. Бас тэр алтан хараацайг хүйтэн газар дулаан байг гэсэндээ, эргэн тойрон бүтээж хүрэхүйц ноос ноолуур оготнынхоос олъё гэж санажээ.

	— Бяцхан шувуухай баяртай, байртай. Мод нов ногоорон, наран хурцаар гийгүүлсэн зунаар яруу сайхан дуулж өгсөнд чинь чамд баярласан шүү хэмээн Ямх охин хэлээд шувууны чээж бие дээр толгойгоо тавивал дотор нь ямар нэг юм түг түг дуугарснаас гэнэт цочин айж гэнэ. Гэтэл тэр шувуухай арай ч үхээгүй, хүйтэнд бээрчихсэн байгаад сая дулаацан амь орон зүрх нь цохилсон хэрэг байлаа.

	Намар алтан хараацай дулаан орныг зорин нисэхэд хоцорсон нэг нь хүйтэнд бээрэн газар унаад, хөр цасанд дарагддаг байжээ.

	Шувууг охинтой харьцуулбал үлэмж том тул айсандаа тэр чичирсээр байв. Гэсэн ч овоо тайвшраад алтан хараацайг улам ч бөөцийлөн дулаалж, улмаар хөнжлийн оронд батрашийн навч авчран шувууг хучиж, толгойг нь ч гэсэн бүтээжээ. 

	Дараачийн шөнө Ямх охин дахиад л алтан хараацай дээр сэмээрхэн хүрч ирэв. Тэр бүр сэргэсэн боловч бие нь нэг л сулхан, ялзарсан өвс бариад өмнөө зогсож байгаа охиныг харах гэж харанхуйн дунд нүдээ арай ядан нээж байлаа.

	— Чамд их баярлалаа, бяцхан охин минь. Би ийм сайхан дулаацлаа. Одоохон эв эрүүл болоод дахиад л наранд гарч ниснэ гэж хараацай хэлэв.

	— Аа болохгүй. Одоо цас ороод хүйтэн байна. Дулаан хэвтэртээ байсан чинь дээр. Би чамайг асарч сувилна гэж Ямх охин хориглоод цэцгийн дэлбээн дээр авчирч өгсөн усыг нь алтан хараацай уугаад, хулсны бутанд далавчаа гэмтээж, сүрэгтэйгээ халуун орон руу явж чадалгүй хоцорч, газар унаж ухаан алдсанаа, яаж энд ирснээ мэдэхгүй байгаа зэргээ хуучилжээ.

	Ямх охин хараацайг өвөлжин тэндээ байлгаж асарч сувилсныг, шувууг огтхон ч хайрладаггүй оготно, номины аль нь ч мэдсэнгүй. Хавар болж, нар хурцаар гэрэлтүүлж эхлэхэд хараацай явах болж Ямх охин сохор номины гаргасан нүхийг онгойлгож гаргав.

	Нар сайхан гийгүүлж байв. Алтан хараацай охиноос «надтай хамт явбал миний нуруун дээр суугаач. Хоёулаа ногоон ой руу нисэн очъё» гэж гуйжээ. Гэтэл Ямх охин оготныг гомдоно гэж бодоод түүнийг орхиж явъя гэсэнгүй. 

	— Үгүй, болохгүй гэж хараацайд хэлэв. 

	— Баяртай, сайхан сэтгэлт хонгор охин минь, баяртай гэж хараацай хэлээд наран зүг нисээд явчихжээ. 

	Ямх охин түүний хойноос харан харан хөөрхий шувуухайг тун их хайрлаж өрөвдсөн болохоор нүднээс нь нулимс гарч байв. Шувуухай жив жив, жив жив жир гээд ногоон ой руу орж алга болов. Охин тун ч уйтгартай байлаа. Нарны гэрэлд шүтэн цэнгээгүй боловч тариалангийн талбайд өтгөн түрүү найгах нь хөөрхий бяцхан охинд дуниартсан ой хөвч шиг санагдаж байв.

	— Энэ зун чамд инж барих гэж байна. Элбэг хангалуун байхын тулд чи нөхөрт гарч номинд оч. Мөдхөн чи юугаар ч гачигдахгүй болно гэж оготно хэлсэн нь хилэн дээлтэй, гунигтай хөрш түүнийг бэр буулгах гэж байгаа хэрэг байжээ. 

	Охин өдөр өнжин утас ээрч эмгэн оготно юм нэхүүлэхийн тулд дөрвөн аалзыг тордож, тэр хэд өдөр шөнөгүй ажилтай болов.

	Сохор номин орой бүр оготнынд зочлон ирж, мөдхөн өвөл болно, нар газар дэлхийг зуных шиг халаахаа болино, охин ч бээрээд хөдөлж чадахгүй болно, тэр үед хуримаа хийнэ гэж дэмий чалчина. Тэр уйтгартай хөрш аятай санагдахгүй тул охин тун ч дургүй байлаа. Ямх охин ургах унах нарнаар оготнын нүхний ам дээр гаран хааяа салхинд тариан түрүү найган ганхах нуур хөх тэнгэрийн зурвас хэсгийг олж хараад «Яасан гэрэлтэй юм бэ дээ. Тэнд дураар байх яасан сайхан бол» гэж бодон, алтан хараацайг дурсдаг байлаа. Уулзах сан гэж хэчнээн санавч алтан хараацайн бараа ч үзэгдэхгүй тул алсын алсад ногоорон харагдах их ойд нисэн очсон биз гэж бодно.

	Намар болохыг угтан Ямх охин өөрийнхөө бүх инжийг бэлдэв. 

	— Сарын дараа хурим чинь болно гэж оготныг хэлэхэд, бяцхан охин уйлан, тийм уйтгартай нөхөртэй суухгүй гэв.

	— Дэмий ярь! Битгий ярдаглаад бай. Чи миний яралзсан цагаан шүдийг харж байгаа биз, тас хазаж орхино шүү. Чи хосгүй сайн нөхөртэй болно. Үнэнийг хэлэхэд ноёнд ч түүнийх шиг хилэн дээл байхгүй. Гал тогоондоо ч, зоорь хадгаламждаа ч их юмтай. Тийм нөхөр таарсанд бурханд баярлаж яв гэж эмгэн оготно загнажээ.

	Хуримын өдөр болж, Номин, охиныг авах гэж ирэв. Одоо тэр газар дор байдаг харанхуй нүхэнд нь дагаж очих болно. Сохор номин тэсвэрлэж чаддаггүй болохоор хэзээ ч гэрэлт наранд гарахгүй. Улаан нарнаас үүрд хагацна гэж бодохоос охинд даан ч хэцүү байв. Оготнынд байхдаа цөөн боловч нарыг хардаг байсан шүү дээ.

	Тэгээд Ямх охин сүүлчийн удаа нарыг харах гэж гарав. Тариаг нь хураасан тул нүцгэн хуурай иш нь газраас бас л доёийтол цухуйна. Охин үүднээс жаахан холдож нар луу гараа сунгаад, 

	— Баяртай, гэрэлт нар минь баяртай гэв. Дараа нь тэнд ургасан жижигхэн улаан цэцгийг бяцхан гараараа тэврэн, 

	— Хэрвээ тааралддаг юм бол миний өмнөөс хонгор хараацайд сөгдөөрэй гэж хэлтэл, 

	— Толгой дээгүүр нь жив жив, жив жив гэх дуу сонстов. Ямх охин дээш харвал алтан хараацай байлаа. Хараацай ч охиныг хараад баярласан гэж жигтэйхэн. Охин уйлж, өөдгүй муухай сохор номинтой сууж, хэзээ ч нар үзэлгүй гүнзгий нүхэнд амьдрах хүсэл сонирхолгүй гэдгээ алтан хараацайд ярьж гарав.

	— Одоохон хүйтэн өвөл болно. Би алсын алс дулаан оронд очно. Чи надтай явах уу? Гагцхүү Бүсэлхийгээрээ сайн ороогоод миний нуруун дээр сууж чадвал бид хоёр үзлийн муухай сохор номиноос холдон, хөхрөх тэнгисийн чанад, наран улам хурцаар гийж, үлэмжийн гоё цэцэг алаглан үргэлж зунаараа байдаг дулаан оронд нисэн очно. Хонгорхон охин минь надтай хамт яваач. Хүйтэн харанхуй нүхэнд хөлдөж байхад амийг минь чи аварсан шүү дээ гэж хараацай хэлэв. 

	— Тэгье, тэгье. Би чамтай хамт явъя гээд Ямх охин шувуухайн нуруун дээр сууж, дэлгэсэн далавч руу нь хөлөө жийгээд хамгийн том өдтэй нь бүсээрээ бэхэлж авчээ.

	Алтан хараацай харвасан сум шиг хөөрөн харанхуй ой, хөх тэнгис, цасаар хучигдсан өндөр уулсын дээгүүр нисэв. Тэгж явахад хүйтэн байв. Ямх охин хараацайн дулаахан өдөнд шигдэн, замд тохиолдох түмэн гайхамшгийг сонирхох гэж л дөнгөж толгойгоо ил гаргажээ.

	Тэгтэл дулаан оронд хүрээд ирэв. Наран тун ч хурцаар гийгүүлж, тэнгэр тэртээ дээр цэлийн, суваг шуудуу, хашааны хажуугаар хар ногоон усан үзэм ургасан үзэгдэнэ. Ойд жүрж, нимбэг боловсрон, анхилам сайхан үнэр ханхлаад хөөрхөн хүүхдүүд том цоохор эрвээхийнүүдийг барих гэж гүйлдэнэ. Алтан хараацай явах тутам цааш улам л сайхан болсоор байлаа. Үзэсгэлэнт цэнхэр нуурын эрэг дээр, саглагар ногоон моддын дунд, эртний цагаан гантиг ордон харагдав. Усан үзмийн ороонго бут өндөр багануудтай нь орооцолдоно. Ордны дээвэр дор, алтан хараацайн үүр дүүрэн байлаа. Ямх охиныг авчирсан хараацай тэр үүрний нэгэнд аж төрдөг ажээ.

	— За, энэ миний гэр дээ. Чи тэр дор байгаа гоё гоё цэцгээс нэгийг сонгож ав. Би чамд суулгаж өгнө. Чи сайхан амьдрах болно гэж хараацай хэлэв.

	— Яасан ч сайхан юм бэ дээ гээд бяцхан охин алгаа ташиж байлаа. Тэр доор нэгэн баганын оройгоос унасан гантиг чулууны хагархайнуудын хоорондуур том цагаан цэцэг ургажээ. Алтан хараацай нисэн бууж, том дэлбээнүүдийн нэгэн дээр охиныг суулгав. Цэцгийн яг цоморлог дээр болор шиг тунгалаг, цагаахан жижигхэн хүн суусан нь ёстой гайхамшиг байлаа. Толгой дээрээ алтан титэмтэй, гялалзсан хөө хуяг зүүсэн тэр хүн Ямх охиноос томгүй байв.

	Түүнийг эльф буюу цэцгийн сүнс гэнэ. Цэцэг бүхэнд эрэгтэй ч юм уу, эмэгтэй ч юм уу, эзэн сүнс байдаг агаад Ямх охины зэрэгцээ байгаа нь тэдний ноён ажээ. 

	— Ямар сайн юм бэ гэж Ямх охин хараацайд шивнэв. Бяцхан ноён хараацайг хараад их айв. Өчүүхэн жаахан, энхрий ноёнд хараацай аймшигт том амьтан санагджээ. 

	— Урьд өмнө хэзээ ч үзээгүй бяцхан охиныг хараад тэр тун их баярлажээ. Өөрийнхөө алтан титмийг Ямх охинд өмсгөж, хэн гэдэг нэртэй, цэцгүүдийн хааны хатан болж түүнтэй суух хүсэлтэй эсэхийг асуув. Энэ бол бах мэлхийний хүү биш, хилэн дээлт номин биш тул бяцхан охин зөвшөөрчээ.

	Тэр үед цэцэг бүрээс үнэхээр гайхам хөөрхөн эрэгтэй, эмэгтэй эльф нисэн ирж, Ямх охинд бүгд бэлэг өгөв. Хамгийн сайхан бэлэг нь царцааны хос далавч байлаа. Түүнийг нуруунд нь тогтоож өгөхөд бяцхан охин тэдэнтэй адилхан цэцгээс цэцэгт нисэн очиж чаддаг болжээ. Энэ ч аргагүй л баяр бахдал байлаа. Харин алтан хараацай үүрэндээ ороод тэдэнд чаддаг дуугаа дуулж өгдөг ч гэсэн охиныг туйлын дотно хайрлаж, насан туршдаа салахгүй байхыг хүсэж байсан болохоор маш гунигтай байх болов.

	— Үүнээс хойш чамайг Ямх охин гэж дуудаж байхаа болъё. Чи ийм сайхан атал нэр чинь тийм ч сайхан биш юм. Майа гэж нэрлэе! хэмээн хаан эльф хэлжээ.

	Алтан хараацай, 

	— Баяртай, баяртай гэж шулганан жиргээд дулаан орноосоо алсын алс Дани руу нисэв. Тэнд үлгэр ярихын их эрдэмтэй нэгэн хүний цонхон доор алтан хараацай бяцхан үүр засаж суугаад тэр хүнд жив жив, жив жив дуугаа дуулж өгдөг болсон гэнэ билээ.

	 

	
ИБ БЯЦХАН ХРИСТИНА ХОЁР

	 

	Гуден голоос холгүй орших ойн дундуур далан мэт үргэлжилсэн уулын шил өнгөрнө. Түүний баруун хормойд нэгэн тариачны байшин байсан юм, байснаар барахгүй одоо ч гэсэн бий. Тэндхийн хөрс муу учир шингэн ургасан арвай, хар тарианы хоорондуур элс нь цайвартан харагдана. Тийм байдалтай олон ч жил болжээ.

	Байшингийн эзэд багахан талбайд тариа тарих бөгөөд гурван хонь, гахай, хоёр шартай боловч байвал идчихээд байхгүй бол хоосон явна. Хоёр морь байлаа ч тэндхийн тариачдын ярьдгаар орсон нь гарч, овоолсон нь нурдаг байв.

	Иеппе Иенс зун нь талбайдаа ажиллаж, өвөл нь модон шаахай хичээнгүйлэн урладаг байжээ. Тэр бас хөнгөн, бөх, сонин хэв маягтай модон шаахай хийж чаддаг залуу туслахтай байв. Тэр хоёр шаахайнаас гадна халбага хүртэл хийж мөнгө олдог байсан тул Иеппе Иенсийнх ядуу гэж хэн ч хэлэхээргүй аж амьдралтай ажээ.

	Түүний ганц хүү, долоон настай Иб аавыгаа дуурайн модны зомгол, өөдөс зорж, хуруугаа эсгэн барин оролддог байсан бөгөөд нэг удаа хоёр тайрдас модыг шаахайрхуу юм болгочихсоноо харж харж:

	— Үүнийг бяцхан Христинад бэлэглэнэ гэжээ.

	Бяцхан Христина нь салчны охин бөгөөд өөрт нь нь таарсан хөөрхөн хувцас байсан сан бол Сейсийн талд гүйлс модоор хучигдмал муу овоохойд төрсөн гэхэд хэн ч үнэмшмээргүй хатан шиг энхрийхэн сайн охин байлаа. 

	Эцэг нь бэлэвсэрч, Сильсбергийн могой загас агнуурын газар руу, заримдаа түүнээс цааш Рандерс руу ойгоос сал урсгадаг байв. Захиж орхих хүнгүй тул зургаан настай бяцхан охин Христина бараг л эцэгтэйгээ хамт голоор цааш нааш зорчдог байжээ. Харин Рандерс явахдаа л охиноо Иеппе Иенсийнд үлдээдэг байлаа.

	Иб бяцхан Христина, хоёр гэрт ч, гадаа ч салдаггүй, ёстой төө зайгүй найзууд байв. Тэр хоёр элс ухан тоглож, хаа сайгүй явдаг байв. Нэг удаа уулын шил дээр гарах гэж ой дундуур явж байгаад цууцаль шувууны өндөг үүр үзжээ. Ийм л юм болсон юм.

	Иб бараг тал газар хараагүй. Гуден голоос нуур хүртэл салаар хөвж үзээгүй тул салчин «манайд хүргэн болж очихоосоо өмнө надтай хамт салаар яваарай» гэжээ. Өглөө эрт сал хөвж эхлэхэд эгнүүлэн давхарлаж хураасан модны хамгийн дээр нь бөөрөлзгөнө жимс, талх бувганан идсэн хоёр хүүхэд сууж явлаа. Урсгалын хүчийг дагуулан, салчин туслахтайгаа урт модоор залахад завь нь гол нуураар сум шиг шулуухан хөвнө.

	Нуураас гарахад мод бут зузаан хана мэт хүрээлэн, ойртох тусам нэлэнхий нөмөр нөөлөг нь бүр усан дээрээс халхлах шиг болон, шөрмөслөг булиа гараа хяруулахын тул ханцуйгаа шамласан мэт холтос нь унаж нүцгэрсэн мөчрөө сарвайлгасан аварга том царс модод зам халхална. Үндсээрээ голын ёроолтой бат нягт холбоотой өвгөн нигүрс модод усанд угаагдан зогсох нь бяцхан арал мэт харагдана. Урсгал дээгүүр сараанын цэцэг хөвнө.

	Ер нь гайхамшигтай сайхан аялал байлаа. Тийнхүү явсаар боомтоос ус годгодсон загас агнуурын газар хүрч ирэв. Тэнд бяцхан Христина, Иб хоёрт харж үзэх юм хэчнээн их байсан гэж санана. Тэр үед хот суурин ч, үйлдвэр завод ч тэнд байсангүй, харин загасчдын аж төрдөг хуучин байшин л байх бөгөөд загас агнуурын газар хүн амьтан цөөн байлаа.

	Энэ хавийн нутгийг ус шуугьж, зэрлэг нугас хашхирч л сэрээн баясаадаг байв. Модоо хүргэх газар нь хүргэчхээд, Христинагийн аав том хэлхээ могой загас, бэртсэн торой худалдан авч сагсанд хийгээд хавтгай ёроолт модон онгоцныхоо хитэг дээр тавьжээ. Буцахдаа урсгал сөрж явах болсон тул аясын салхинд дарвуулаа босгоцгоовол онгоц нь хоёр сайн мориор чирэх адил хөдлөв.

	Ой доторх салчны туслахын гэрийн хаяанд ирэхэд эрчүүл эрэг дээр гарч хүүхдүүдийг томоотой сууцгаа гэхэд тэр хоёр хэлснээр нь болоод, могой загас, торой хийсэн сагс руу харах сан торойг сагснаас гаргаад барьж үзэх сэн гэж бодож байв. Хэн хэнгүй л тэгж бодсон биз. Тэгтэл нөгөө торой нь усан дотор орчихсон, урсгал даган хөвж явав. Юу гэгчийн тусгүй хэрэг вэ!

	Иб эрэг дээр харайн гараад зугтахаар завдан дөнгөж хэдхэн харайтал Христина хүрч ирэх шиг болж, 

	— Хүлээгээч дээ гэж хашхирах нь сонстов.

	Хүүхдүүд тэрхэн зуур модон онгоц ч, гол ч харагдахааргүй бутан дунд оржээ. Цааш жаахан гүйтэл Христина бүдрэн унаж уйлахад Иб өргөн босгоод, 

	— За хоёулаа хамт явъя. Гэр маань ч тэрүүхэн тэнд харагдаж байна гэв.

	Юуных нь тэрүүхэнд байх вэ? Хөл дор шаржиг шуржиг хийх хуурай навч, мөчир дундуур явсаар, явсаар байтал гэнэт хэн нэгнийг дуудах мэт хашхирах дуу гарав. Хүүхдүүд зог тусан чагнавал яах аргагүй муухай хашхирах дуу сонстож, хүүхдүүд жигтэйхэн айв. Гэтэл нүднийх нь өмнө хараад ханашгүй, тоолоод баршгүй сайхан нэрс цэнхэртэж байлаа. Яаж зүгээр зогсож байх билээ дээ?

	Хоёулаа уралдан атга атгаар нь түүж, гар, уруул хацраа будан үмхэлжээ.

	Дахиад л хашхирах дуун сонстов.

	— Манайхан, торойгоо олж авах гэж хашхирч байна уу даа гэж Христина хэлэхэд

	— Бид хоёрт харьсан нь дээр. Энэ чинь ой дотор байна шүү дээ гэж Иб хариулав.

	Тэр хоёр явсаар нэг замтай нийлсэн боловч тэр зам гэр рүү нь хөтөлсөнгүй. Харанхуй ч болж хүүхдүүд айж эхлэв. Ой дотор аймшигтай нам гүм болж, хааяахан шар шувуу болон хүүхдүүдийн мэдэхгүй өөр шувуудын муухай дуугарах л сонстоно. Сүүлдээ хоёр хүүхэд бутан дунд орж уйлав. Уйлсаар уйлсаар хуурай навчин дээр сунан унаад, унтаж орхижээ.

	Тэр хоёрыг сэрэхэд нар дээр хөөрсөн байлаа. Өглөөний сэрүүнд чичирч байвч моддын чөлөөгөөр тусах нарны гэрэл гийгүүлнэ. Төрсөн гэр орноо харж, наранд ээх газар очъё гэж Ибийн хэлснээр хоёул дээшээ авирав. Ай халаг! Хүүхдүүд ойн нөгөө тал руу, гэрээсээ бүр холдоод явчихсан байлаа. Нэгэн гүдэн дээр авирсаар мацсаар гартал, яг эгц эрэг дээр хүрч ирсэн байв. Тэр доор тунгалаг цэнхэр нуур мэлтийн, загаснууд наранд хайрсаа гялтгануулан усны мандлаар наадна. Тийм сайхан юм үзнэ гэж хүүхдүүд огт бодоогүй явжээ! Бас өндөр эргийг даган багсайсан самартай хуш мод ургасан байх агаад нэг хонхорхойд долоон боргоцой ч байх нь цөөнгүй ажээ. Хоёул тасдан авч самар цөмөн боловсорч байгаа булбарайхан идээг нь амтархан идэж байлаа.

	Гэтэл ёстой аймшигтай юм боллоо! Гэнэт бутан дотроос бараан нүүртэй, тас хар үстэй, нүд нь негр хүнийх шиг гялалзсан өндөр эмгэн гарч иржээ. Яртай мод барьж, баадантай юм үүрсэн байлаа. Энэ бол цыган эмэгтэй байжээ. Юм ярьж дотор нь ховор сонин юм байдаг шидтэй, гурван самар халааснаасаа гаргаж үзүүлээгүй бол хоёр хүүхэд тийм ч амархан мэдэхгүй байлаа.

	Иб түүнийг ажиглавал, сэтгэл тайвширч самрыг нь үзье гэж хэлмээр энхрий зөөлөн харж байлаа.

	Цыган эмэгтэй самраа авч өгөөд халаасаа шинэ самраар, дахин дүүргэв. Иб, Христина хоёр шидэт самар руу нүдээ бүлтийлгэв.

	— Юу вэ, сүйх тэрэг, морьдтойгоо байна уу даа гэж Иб нэгийг нь заан хэлэв. 

	— Тэгэлгүй яах вэ, сүйх тэрэг нь ч, морь нь ч алт шүү дээ гэж эмгэнийг хэлэхэд бяцхан Христина, 

	— Надад түүнийгээ өгчих гэв. Иб түүнд өгөхөд эмгэн самрыг Христина охины хүзүүнд байсан алчуурт боож өгчээ.

	— Энүүнд нь Христинагийнх шиг сайхан алчуур байгаа юм уу гэж Ибийн асуухад, эмгэн

	— Бүр арав гээч! Бас ёстой сайхан хувцас, оймс малгай бий гэж хариулав.

	— Тэгвэл үүнийгээ надад өгчих гэж Христинаг гуйхад Иб түүнд бас өгч, өөрт нь гав ганцхан хамгийн жижигхэн хар нь үлджээ.

	— Үүнийг чи ав, Адилхан л гоё юм байна гэж Христинаг хэлэхэд

	— Дотор нь юу байгаа юм бэ гэж Иб асуув.

	— Чамд бүхнээс чухал болох юм байгаа даа гэж цыган хэлжээ. Тэгэхэд нь Иб самраа гартаа чанга гэгч атгаж байв. Цыган хүүхдүүдэд зөв зам зааж өгнө гэж амлаад, дагуулж явсан боловч явах зүг нь огт биш болов. 

	Цыган хүүхдүүдийг хулгайлах гэж боджээ. Тэгж яваад хүүхдүүд ой хамгаалагч Крэнтэй улаан халз тулав. Тэр Ибийг таньж, хоёр хүүхдийг бөөн үймээн сандраан болж байсан гэрийнхэнд нь хүргэж өгчээ. Нэгд, торой усанд алдсан, хоёрт, оргож зугтсаны тул зад торлогдох байсан боловч хүүхдүүдийг өршөөв. Христина тал нутагт байдаг гэр рүүгээ буцаж, Иб ой доторх бяцхан байшиндаа хоцорчээ. Тэр орой Ибид хамгийн гол ажил нь халааснаасаа самраа гаргаж үзэх л байсан болохоор хаалганд хавчуулан, самраа хагалтал дотроос нь хамрын тамхитай адил жаахан хар шороо гарав. Хүмүүсийн ярих нь хорхой идчихсэн самар байжээ.

	— Тэгж таарна аа! Энэ бяцхан самар дотор юуных нь «надад бүхнээс чухал болох юм» байх вэ дээ гэж Иб ганцаараа ярьж суув. Христина ч өөрийнхөө самраас хувцас хунар, алтан сүйх тэрэгний алиныг ч олсонгүй.

	Өвөл ирж, удсан ч үгүй Шинэ жил болов.

	Нэлээд хэдэн жил өнгөрчээ. Иб хол байдаг нэгэн ламынд очиж, протестан шашны ёсоор 16 нас хүрмэгц хийдэг шашны ёслол хийх гэж бэлдэж байлаа. Нэг өдөр салчин тэднийд ирж бяцхан Христина үйлчлэх ажилд орж, талхаа өөрөө олж идэх болсон тухай Ибийн аав ээжид ярив. Тэгэхдээ Христинагийн аз болж Гернинг дэх дэн буудлын эзэд болох тун ч сайн, тун ч баян хүмүүст үйлчлэх ажилд орсон байлаа. Эхлээд тэр зөвхөн эзэгтэйн ажилд тусалж байснаа, сүүлдээ ажилдаа дадав.

	Шашны ёслол хийсний нь дараа эзэд нь түүнийг гэртээ байлгадаг болов. Ингээд л бүр эртнээс бэр хүргэн гэж нэрлүүлж байсан Христинагаас Иб холдон салсан бөгөөд бяцхан Христина явах гэж байхдаа ой дотор өгсөн өнөөх хоёр самрыг нь Ибэд үзүүлж, бас Ибийн багадаа сийлж өгсөн модон шаахайтай нь хамт бяцхан хайрцагт хадгална гэжээ.

	Ибийг шашны зан үйлийн дагуу ёсолсон боловч эцэг нь өөд болоод эхэд нь туслах өөр хүн байхгүй байсны улмаас тэр ээжтэйгээ гэртээ сууж, өвөл нь модон шаахай сийлж, зунд нь тариан талбайдаа ажиллаж байлаа.

	Хааяа нэг шуудангийн зарлага, загасчдаас Христинагийн тухай дам сураг сонсдог байв. Тэрбээр эзнийдээ тун ч сайхан аж төрж байсан бөгөөд шашны ёслолын дараа аавдаа захиа илгээж, Иб түүний ээж хоёрт мэндчилэхийг хүссэн байв.

	Захиандаа эздийн бэлэглэсэн гоё сайхан хувцас, зургаан цамцны тухай ч бас дурджээ. Ер нь л сонин мэдээ сураг байлаа. 

	Хойтон хавар нь, нэгэн сайхан өдөр Ибийн байшингийн хаалгыг тогшиход онгойлгож өгвөл салчин, Христинагийн хамт зогсож байлаа. Тэр аавыгаа эргэхээр ирсэн бөгөөд буцахдаа Тэм хүртэл хүнээр хүргүүлэх учиртай гэнэ. Христина тун ч гоё, өмссөн зүүсэн болоод өнгө зүс нь бүр хатад авхайн, маягтай, дээл хувцасных нь зохисон таарсан гэдэг нь хачин, чухам л нүд булаам байлаа. Харин Иб өдөр бүр өмсдөг хуучин муу хувцастайгаа уулзсандаа зовоод, юу ярихаа мэдэхгүй, дэмий л гараас нь барьж аваад чанга тэвэрчээ. Харсаар байтал ихэд баярласан нь илт байвч үг хэл нь эвлэж өгөхгүй байлаа. Гэтэл бяцхан Христина ам хуурай байхгүй шулганан, мэндлэнгүүтээ Ибийн хошуун дээр үнсэж, 

	— Чи чинь арай намайг танихгүй байгаа юм биш биз дээ гэж асууж байв.

	Хоёулхнаа хоцорсон хойно Иб сая ам нээж, 

	— Үнэндээ, Христина, чи эрхэм хатагтай шиг л харагдаж байна. Гэтэл би гэж нэг навсайсан юм! Би чамайг... тэр өнгөрсөн одсон сайхан цагийг дандаа л дурсдаг байлаа гэв.

	Тэр хоёр хөтлөлцөн явсаар уулын шил дээр гараад тэндээс гол, тал, өндөр ургасан гүйлс модыг сонирхон харж байсан боловч Иб нэг ч үг хэлсэнгүй, харин салахдаа л Христинаг эхнэрээ болох юм байна гэдгийг сайн мэдэж авчээ. Тэр хоёрыг хар нялх байхаас нь бэр хүргэн гэж дууддаг байсан болохоор аль хэдийн ёсолсон мэт санагдавч хэн нь ч, хэзээ ч, ямар ч үг алдаж байсангүй.

	Тэр хоёрын хамт өнгөрүүлэх цаг бага байлаа. Христина Тэм рүү очоод маргааш өглөө нь гэр рүүгээ харих байсан тул яарч байв. Аав нь Ибтэй хамт түүнийг Тэм хүргэж өгчээ. Сар саруулхан шөнө байлаа. Тэд хүрэх газраа очиж, Иб Христинагаас салах болоход удтал гараа татаж авч чадахгүй, нүд нь бүлтгэнэн байснаа, хэдэн үг хэлэв. Түүний хэлсэн цөөн үг шууд зүрхнээс нь гарч байх мэт ажээ.

	— Хэрэв чи баян чинээлэг амьдралд дасаагүй бол, хэрэв надтай суугаад, ээж бид хоёртой хөгжилтэй сайхан байна гэж бодож байгаа бол бид хоёр хэзээ нэгэн цагт гэрлэх биз ээ. Тэгэхдээ жаахан хүлээх л байхдаа гэхэд нь

	— Тэгэлгүй яах вэ, хүлээнэ. Би чамд итгэж байна Иб минь гээд гарыг нь чанга атгаж, хошуун дээр нь үнсээд, 

	— Би өөрөө чамд хайртай болсноо ч бодож байна. Тэртэй тэргүй бодох л ёстой шүү дээ гэжээ.

	Ингээд л тэр хоёр салжээ. Иб энэ тухайгаа Христинагийн аавд ярихад аль эртнээс үүнийг чинь л хүлээж байсан юм шүү дээ гэж хариулжээ. Салчин тэднийд хонохдоо ураг худ бололцохын тухайд дахиад ганц ч үг дуугарсангүй. Нэг жил өнгөрөв. Иб Христина хоёр «Үхтэлээ үнэнч» гэж бичсэн захиа солилцсоор байлаа. Гэтэл нэг өдөр салчин Ибийнд ирж, Христинагийн мэндийг дамжуулан хэлсэн үг залгидаг хоолойг нь зангируулжээ. Эцсийн эцэст бүх юм ойлгомжтой болов. Христина их ч сайхан аж төрж, уулзаад өнгөрсөн бүхэн хайрлаж, хүндлэхээр үзэсгэлэн төгс хүүхэн болж байтал буудлын эзэн Копенгаген хотод нэгэн газар том алба хаадаг том хүү нь эцэг эхийгээ эргэж ирэхдээ түүнд хайртай болжээ. Тэр хүн Христинад ч их таалагдаж, эцэг эх нь ч огт дургүйцэхгүй байв. Гагцхүү Иб л тэгтлээ их бодож мөрөөдөж яваад Христинагийн сэтгэл зовж байлаа.

	«За ингээд л цаад хүүхэн чинь өөрийнхөө аз жаргалаас зугтах гэж байна даа» гэж салчин яриагаа төгсгөв.

	Иб эхлээд ганц ч үг дуугарсангүй, царай нь цаас шиг цагаан болж байснаа, толгой сэгсрээд, 

	— Христина өөрийнхөө аз жаргалаас зугтах ёсгүй гэв.

	— Тэгвэл чи хэдэн үг бичээд явуулаач! гэж Христинагийн аав хэлэв.

	Иб бичиж эхэлсэн боловч түүний хэлэх гэсэн санаа цаасан дээр бууж өгөхгүй, дахин дахин баллаж, бичсэнийгээ юу ч үгүй болтол урж байв. Тэгж тэгж өглөө болоход арай гэж бичиж дуусжээ Захиаг сийрүүлбэл:

	«Би чиний аавдаа бичсэн захиаг, уншиж, чамайг сайн байгаа цаашдаа бүр ч сайхан болохыг мэдлээ. Христина минь, надтай сууна гэж чамайг хүлээх хэрэг байна уу, үгүй юу гэдгийг сайтар бодоод, чин зүрхнээсээ зөвлөөрэй. Надад ноцтой дутагдал байхгүй шүү дээ. Тийм болохоор миний тухай бодолгүй, гагцхүү өөрийнхөө аз жаргалыг л бодоорой. Хэрэв аз жаргалыг чи надад зөвхөн сэтгэлдээ л өгөх юм бол, би ч тийнхүү хариу өгч чамтай үг хэлээр холбогдож орооцолдохгүй байя. Бурхан чамд аз жаргалын дээдийг хайрлах болтугай, бяцхан Христина минь! Бас намайг ч тайтгаруулаг!

	Чамд хэзээд үнэнч, чиний найз Иб» гэжээ.

	Энэхүү захиаг илгээснээс хойш удсан ч үгүй Христина хүлээн авчээ.

	Мартыновын баярын үеэр ойрхны нэгэн сүмд Христинаг сүйлэх ёслолын дуу сонстож байхад хүргэний аж төрдөг Копенгаген хотын сүмүүдийн нэгэнд ч бас ёслол болж байв. Хүргэн болох хүн алба, ажлаа удаан хугацаагаар алгуурлаж чадаагүйн улмаас Христина, эздийн хамт удалгүй нийслэл рүү жолоо залжээ. Товлож хэлэлцсэн ёсоор, Христина Фундер гэдэг газар аавтайгаа уулзах ёстой байлаа. Улаан зам дээр, хөгшин эцэг нь хүрэхэд ч ойр газар ажээ. Тэнд аав охин хоёр дөнгөж уулзаад л салав. Түүний дараахан салчин Ибийнд ирж, охинтойгоо уулзсан тухайгаа дуулгав. Салчны яриаг сонсоод Иб хариуд нь ганц ч үг дуугарсангүй. Ээжийнх нь ярихыг сонсвол, тэр тун ч санаашрангуй хүн болж хувирчээ. Иб хүүхэд байхад нь цыганы өгсөн гурван самрын тухай их боддог байв. Түүнийхээ хоёрыг Христинад өгч билээ. Нэгэнд нь алтан сүйх морьд, нөгөөд нь гайхам гоё хувцас хунар байдаг шидэт самар байлаа. Тэр ёсоор бүх юм бүтсэн бололтой. Энэ элбэг хангалуун амьдрал нь одоо ч түүнийг Копенгаген хотод хүлээж байгаа!

	Түүний гэсэн бүхэн ийнхүү зурсан зурагтай юм шиг бүтэж байхад Иб самраасаа ердөө л хар шороо олсон бөгөөд цыганы «чамд бүхнээс хэрэгтэй юм байгаа» гэсэн үгийн утгыг хар шороон доор булшинд орох нь л чамд бүхнээс хэрэгтэй гэсэн үг яг мөн болж таарлаа гэж тэр одоо бодох болжээ.

	Дахиад хэдэн жил өнгөрөв. Ибэд хэчнээн урт хугацаа байсан гэж санана! Дэн буудлын эзэн хөгшчүүл ар араасаа талийгаач болцгоож, бүх баялаг, олон мянган мөнгө хүүд нь хоцорчээ. Одоо Христина гоё сайхан хувцас төдийгүй алтан сүйхтэй ч болохоор болжээ. Бүтэн хоёр жил болоход Христинагаас сураг чимээ ч гарсангүй. Хожим нь эцэг нь түүнээс нэг захиа авсан боловч баярламаар сураг дуулсангүй. Хөөрхий муу Христина! тэр өөрөө ч, нөхөр нь ч мөнгөө гамнахыг мэдсэнгүй, хөрөнгө хогшил нь гэнэт олдсон шигээ алга болоод ямар ч тус болсонгүй.

	Талд гүйлс хэдэнтээ цэцэглэж, тал, уулын шил Ибийн тохилог байр байшинг цас олон дахин даржээ. Нэгэн хавар Иб талд анжсаа даган явж байтал, гэнэт анжисных нь ирэд ямар нэг цахиур мэт хатуу юм таарах шиг болж, харвал газраас том хар зоргодос адил юм цухуйж байв. Иб түүнийг гар дээрээ тавин үзэхэд тэр нь ямар ч гэсэн мод биш, анжисны хошуунд зурагдсан хэсэг нь металл бололтой гялалзаж байжээ. Энэ бол эрт баатарлаг цаг үеийн нэн хуучин том хүнд алтан цагариг байв. Тэр хагалсан газар дээр хэзээ ч юм бэ нэгэн цагт эртний булш бунхан байжээ. Тийнхүү тариаланч Иб ховор үнэт зүйл олсон байлаа. Иб олсон юмаа ламд үзүүлбэл лам түүний хэчнээн үнэтэй цайтай болохыг тайлбарлав. Орон нутгийн шүүгчид очвол, шүүгч үнэт олзворынхоо тухай Копенгагенд мэдэгдэж, хаа хэрэгтэй газар нь биеэрээ хүргэхийг Ибэд зөвлөөд, 

	— Газар дэлхий үүнээс илүү юм юуг ч чамд өсөж чадахгүй байхаа даа гэж нэмж хэлжээ.

	«За даа, энэ газар яах аргагүй л бүхнээс чухал юм надад өглөө шүү. Цыган эмэгтэйн хэлдэг үнэн болж таарах нь» гэж Иб бодож байв.

	Иб Орхусаас Копенгаген руу тэнгисээр гарав. Өнөө хүртэл төрөлх Гуден голоор л хөвж явсан болохоор түүний хувьд энэ нь дэлхий тойрсонтой тэнцэх аялал байлаа. Ямар ч гэсэн Копенгагенд хүрээд иржээ. Олборынх нь үнэд хэдэн зуу мянгаар тоолох мөнгө түүнд өгөв. Тал нутгийн Иб харийн том хотоор хэдэн өдөр хэсээд, Орхус руу буцахын өмнө нэг орой төөрч, Баруун хаалга руу явахын оронд Христиновын булан руу очдог нэгэн гүүрэн дээр хүрч иржээ. Тэндээс эргэж баруун зүг явав. Гудамжид ганц ч хүн байсангүй. Гэтэл нэгэн доожоо муутай бяцхан байшингаас жаахан охин гарч ирэв. Иб зам зааж өгөөч гэж түүнээс гуйхад охин айсандаа дороо яг зогсчихоод хараад байлаа. Тэгэхэд Иб түүний удтал уйлсан бололтой байхыг олж ажиглаад юу болсныг асуусанд охин нэг юм хариулсан боловч Иб ойлгосонгүй. Яг энэ үед тэр хоёр нэг том дэнлүүний дэргэд ирж, дэнлүүний гэрэл охины нүүрэн дээр тусах үед түүний өмнө бяцхан Христина яг л дүрээрээ харагдаад, түүний бага насны төрх санаанд ороход Иб хоёр нүдэндээ итгэсэнгүй. Иб тэр балчир хүүхдийг даган байшин руу орж нарийхан гулзганасан шатаар хонгилдоо өгсөж, дээвэр дээр нь байдаг бяцхан тасалгаанд оров. Тэнд агаар бүгчим хүнд бөгөөд бяцхан өрөө тун ч харанхуй болоод нам гүм нэг буланд нь хэн нэг хүний хүндээр амьсгалах л сонстож байлаа. Иб чүдэнз зурвал, хариугүй муу дэвсгэр дээр охины ээж хэвтэж байлаа.

	— Би танд тус болж болох сон болов уу? Эндхийн хүн биш болохоор би хүн танихгүй. Танд тусламж дуудаад өгчих хөрш байгаа эсэхийг хэлж өгнө үү? гэж Иб асуугаад өвчтөн руу өнгийж харав. Энэ хүн бол Сейсийн талаас ирсэн Христина мөн байлаа. Олон жил өнгөрөөд, Ибэд одоо түүний нэр бараг мартагдаж, тусмаа Христинагийн тухай хамгийн сэтгэл түгшүүлсэн сураг дуулж байсан болохоор энэ нэрийг сонсоход сэтгэл нь хачин болж үймэрч байв. Их өв хөрөнгөнд Христинагийн нөхрийн толгой эргэж, эх нутагтаа байхад дургүйцэн, хилийн чанад гарч, хагас жил болоод буцаж ирэхдээ мөнгөө хайр найргүй үрсэн гэдэг цуу үг үнэн байлаа. Уруудсаар, уруудсаар уутны нь ам уруугаа харна гэгч болжээ.

	Архины алиа хөхүүн найзууд нь хүлцэж тэвчээд байж байхыг зөвлөж байв. Тийм галзуу шахам амьдралаар амьдарч болно гэж үү? Тэгтэл нэгэн өглөө ордны ойролцоох сувгаас түүний үхчихсэн байхыг олж татаж гаргажээ. Христинагийн амьдрах хоногийн тоо ч дөхжээ. Ядуурч хоосорсон хойно төрсөн бага хүү нь нас барж, өөрөө араас нь очих өдрөө хүлээж байв.

	Бүхэнд мартагдсан Христина элбэг хангалуун амьдралд дасаж хөл алдаж үзсэн одоо биш, Сейсийн талд өнгөрсөн бага насанд нь бол сэтгэлд аятайхан санагдаж болох арчаагүй муу тасалгаанд хоногоо хүлээн хэвтэж байлаа. Ээжийнхээ хамт өлсгөлөн хүйтний давааг тэсвэрлэн өнгөрөөж байгаа, Христинатай адилхан том охин нь Ибтэй тааралдсан нь тэр байжээ!

	— Бүтэн өнчин бяцхан охиноо орхиод үхнэ гэхээс би айж байна. Тэр маань яадаг билээ дээ гэж өвчтөн ёолж байв. Цааш нь юм ярьж чадсангүй. Иб дахин чүдэнз зурж, лааны хугархай олж асаагаад арчаагүй муу тасалгааг гэрэлтүүлэв. Тэгээд хүүхдийг харан, бага насныхаа найз бяцхан Христинаг дурсан санав. Тэр л бяцхан Христинагийн төлөө энэ танихгүй охинд санаа тавьж түүнийг өөр дээрээ авах ёстой байлаа. Үхлээ хүлээж байгаа Христина түүн рүү харсан боловч нүдээ сайн нээж чадсангүй. Таньсан эсэхийг бүү мэд. Иб түүнээс дахиад ганц ч үг олж сонссонгүй.

	Бид дахиад Сейсийн тал нутаг, Гуден голын хөвөө, ойд ирж үзвэл тэнд намар болж, тэнгэр бүүдийн, гүйлсийн модод нүцгэрчээ. Өрнийн салхи шарласан навчсыг моддоос тайлан, гол руу шидэлж, өдөөх гүйлсээр хучигдмал, гагцхүү харь гаднын хүмүүс суух болсон бяцхан байшин урьдын адил байсаар байгаа тал дундуур туун одно. Харин уулын хормойд цагаанаар будан гоёж зассан хуучин байшин харагдана. Зууханд нь гал дүрэлзэн асаж, өрөөг нарны туяа мэт гийгүүлэх ажээ. Хүүхдийн хоёр нүднээс тэр гэрэл гэгээ цацарч, инээмсэглэж байгаа ягаахан уруул амнаас нь болжморын шулганаан шиг дуу сонсогдох нь хөгжил баясгалантай бяцхан Христина байлаа. Жаал охин Ибийн өвөр дээр эрхлэн сууна. Төрүүлсэн эцэг эхээ аль эртийн зүүд мэт мартсан бяцхан охинд Иб эцгийнх нь оронд эцэг, эхийнх нь оронд эх болжээ. Иб одоо ургаж цэцэглэж байтаа бяцхан Христинагийн хамт чинээлэг аж төрж байна. Харин охины ээжийг Копенгаген хотод ядуусын оршуулгын газар нутаглуулжээ.

	Ибийн авдарт өөрөө газраас олсныг нь олноор мэдэх мөнгө ч бий. Бас хажууд нь бяцхан Христина ч бий.

	 

	
МАЛЧИН ОХИН, ЯНДАН ХӨӨЛӨГЧ ХОЁР

	 

	Цэцэг навч, хээ угалз сийлбэрлэж гоёсон хэр нь ээ он жилийн уртад тос ис болон харласан хуучнаас хуучин шүүгээг хэзээ ч юм бэ нэгэн цагт та харсан уу?

	Элэнц эмэг эхээс нь өвлөж үлдсэн яг нэг тийм шүүгээ өрөөнд байдаг болжээ. Тэр ч гэсэн саргай, алтан зул цэцгээс эхлээд хамгийн гоё хээ угалз сийлбэрээр дүүрэн байлаа. Тэдгээрийн дунд олон салаа эвэртэй бугын толгойнууд байх бөгөөд яг голд нь нэгэн хүний бүтэн дүрс байдаг бөлгөө.

	Өөрөө шүдээ ярзайлган инээд хүрэм маасайсан учир түүнийг харсан хүн инээхгүй өнгөрөхийн аргагүй байв. Тэр хүн ямаа шиг хөлтэй, магнай дээрээ бяцхан эвэртэй, бас урт сахалтай ажээ. Хүүхдүүд түүнийг ахлах-генерал бага дарга-генерал- комиссар-түрүүч Ямаанхөлт гэж дууддаг байжээ. Тийм нэр хэлэхэд хэцүү болохоор зарим нь тохирох цол шагнах бөгөөд тийм дүрсийг сийлэхэд чамгүй хөдөлмөр орж таарна шүү дээ. Ямар ч гэсэн сийлсэн л байлаа. Нэгэн хөөрхөн шаазан охиныг тавьсан бяцхан ширээ рүү тэр ямагт харж зогсдог байв.

	Тэр охин алтадмал гуталтай, улаан саргай хатгаж гоёсон дэрвэгэр хувцастай, толгой дээрээ алтан бүрх тавьж гартаа шилбүүр барьжээ. Ер нь л дэгжин эд байлаа.

	Түүний хажууд нүүрс шиг хар боловч адилхан шаазангаар хийсэн тул өөрийгөө аливаа шаазан урлалын адил цэвэрхэн агаад хөөрхөн гэж санадаг бяцхан яндан хөөлөгч зогсож байдаг ажээ.

	Барималч яг тийм хунтайж хийчхэж дөнгөх байсан нь мэдээж гэвч ямар ч байсан яндан хөөлөгчийг л дүрсэлсэн байлаа. Түүний ялгаа ч гэж юу байх билээ дээ! 

	Тэр гартаа шат барьсан байх бөгөөд авхай нар шиг цагаан нүүртэй, ягаан хацартай байв. Энэ бол жаахан буруу л юм шүү дээ. Уг нь хар л байсан бол дээр байх сан. Түүнийг малчин охинтой зэрэгцүүлэн тавьж, хоёулаа, залуухан, хоёулаа шаазан, хоёулаа хэврэгхэн, ховорхон хос байхаар хувь заяасан болохоор тэр хоёр зогсоод л байж, зогсоод л байж, зогсоод л байж.

	Тэнд бас тэднээс гурав дахин том нэг хүүхэлдэй байсан нь үргэлж толгой дохин байдаг хөгшин хятад байлаа. Тэр мөн л шаазан бөгөөд өөрийгөө малчин охины өвөг аав гэж нэрлэх боловч түүнийгээ нотолж чаддаггүй бололтой байв. Малчин охиныг эхнэрээ болгох гэж хүсдэг ахлах-бага дарга-генерал-комиссар-түрүүч Ямаанхөлт рүү толгой дохидог учраас тэр өвгөн хятад охиныг захирах ёстой гэнэ.

	— За чи ингээд нөхөртэй болно доо. Би түүнийг шаг хийсэн эр гэж санадаг юм. Тэр чамайг авгайгаа болгоно. Цаадахад чинь мөнгөн авдар бий. Нууц авдар дотор байгаа юмныхаа тухай ярьдаггүй байсан юм гэж өвгөн хятад малчин охинд хэлэв.

	— Би харанхуй шүүгээнд орох дургүй. Тэнд арван нэгэн шаазан хүүхэн байдаг гэлцдэг юм билээ гэж охиныг хэлэхэд, 

	— Чи арван хоёр дахь нь болно доо. Шөнө дунд хуучин шүүгээн дотор юм торжигнон дуугармагц та хоёрын хуримыг хийнэ! Гайгүй, би хэн болохоо үзүүлнэ дээ гээд толгой дохиж байснаа унтаад өгчээ.

	Малчин охин дэргэдэх дотно хос руугаа харан уйлж, 

	— Надтай хамт харсан зүгтээ зугтаач гэж би чамаас гуйж байна. Энд бид хоёр байж болохгүй нь гэхэд, яндан хөөлөгч

	— Чиний хүсэл бол миний хүсэл. Одоохон явцгаая. Би дарх хийгээд чамайг тэжээчихнэ гэж бодож байна гэжээ.

	Малчин охин, 

	— Хамгийн гол нь ширээн дээрээс л буучих юмсан. Эндээс бүр холын хол явахгүй юм бол миний санаа амрахгүй нь гэж хэлэв.

	Яндан хөөлөгч малчин охиныг аргадаад, ширээний алтадмал хээ угалзан сийлбэрийн аль өө өнцөг дээр гишгэхийг зааж өгч байв. Бяцхан шат нь ч их тус болжээ. Ашгүй, шалан дээр санаснаас аятайхан буучих нь тэр. Хуучин шүүгээ рүү хартал тэнд бөөн үймээн сандраан болж байв. Сийлбэр бугууд том эвэрт толгой хүзүүгээ сунган зүг зүг цахилан одож, ахлах-бага дарга-генерал-комиссар-түрүүч Ямаанхөлт дээр дээр дэвхцэн, өвгөн хятадад хандан, 

	— Зугтчихлаа, зугтчихлаа гэж хашхирч байв. Оргосон хоёр ч чамгүй айж, цонхны өмнө тавьсан тавцан хайрцаг руу шурган оржээ. Тэнд гурав дөрвөн дутуу багц хөзөр тэр давчуу хайрцагт яаж ийгээд багтаасан хүүхэлдэйн театр байлаа.

	Тайзан дээр нь жүжиг тоглож байв. Дөрвөлжингийн, бундангийн, цэцгийн, гилийн гээд бүх хатан эхний эгнээнд суун алтан зул цэцгээр дэвүүрдэнэ. Тэдний араар барлагууд зогсох бөгөөд бусад аливаа хөзөрт байдаг шиг л дээш доош харсан хоёр толгойтой ажээ. Жүжигт амраг хосын хагацан салж байгаа зовлонт байдлыг дүрслэн үзүүлж байлаа. «Энэ бол тэдний яг л үнэн амьдрал байна шүү дээ» гээд малчин охин уйлж гарч, 

	— Үгүй, би тэсэж байж чадахгүй нь. Эндээс явъя гэж яндан хөөлөгчдөө хэлэв. Тэр хоёрыг шалан дээр дахин буутал өвгөн хятад сэрж, бүхий л биеэрээ наашаа, цаашаа савлан, дотор нь тугалган бөмбөг бөмбөрч байлаа. 

	— Өвгөн хятад араас хөөж байна гэж охин хашхираад, цөхрөхдөө шаазан өвдөг дээрээ сөхрөн суужээ.

	— Байзнаарай Миний санаанд нэг юм орлоо! Тэр буланд байгаа хатаасан цэцэг навчтай том ваарыг чи харж байна уу? Түүнд л орчихъё. Тэнд бид саргай цэцэг, анхилам үнэрт лаванд хэмээх хөх цэцгэн дээр хэвтэх болно. Өнөө муу хятадыг хүрээд ирвэл нүд рүү нь давс цацъя гэж яндан хөөлөгчийг хэлэхэд, 

	— Үгүй ээ, тэр тусгүй. Өвгөн хятад энэ ваар хоёр чинь худ ураг бололцсоныг би мэднэ. Тийм болохоор энэ хоёр дотно харьцаатай байгаа. Бид хоёрт энэ гэрэлт орчлон дээгүүр харсан зүгтээ алга болохоос өөр арга алга гэж малчин охин дургүйцэв.

	— Намайг дагаад хаа ч явах эр зориг чамд байна уу? Ертөнц чинь их уужим гэж чи ер нь мэдэх үү? Бид хоёр буцаж ирж болохгүй гэдгийг чи бодсон уу гэж яндан хөөлөгч асуувал, малчин охин, 

	— Мэдэлгүй яах вэ гэжээ. Яндан хөөлөгч малчин охиныг ширтсэнээ, 

	— Миний зам бол пийшингийн хоолойгоор дайрч гарна. Надтай цуг пийшин рүү мөлхөн орж, яндангийн мурий сарий нугачаат замаар мацах зориг чамд байна уу? Тэнд юу хийхийгээ би мэдэж байна. Бид тэр болгоны хүрдэггүй газар очно. Хамгийн дээд талд нэг нүх бий. Түүгээр гармагц л гэрэлт орчлон дээр залрах нь тэр шүү дээ гээд яндан хөөлөгч малчин охиныг хөтөлжээ.

	— Ямар харанхуй юм бэ? гэж охин хэлсэн боловч шөнө шиг хав харанхуй пийшингийн хоолой руу хойноос нь даган мөлхөж байв.

	— За ингээд бид хоёр яндан руу орлоо. Харж байна уу? Яг л бидний орой дээр гайхамшигт одод гэрэлтэж байгаа биз! гэж яндан хөөлөгч хэлэв. Тэдний замыг гийгүүлэх адил тэнгэрт одод гэрэлтэнэ. Тэд дээшээ, бүр дээшээ, авираад л байж, авираад л байж. Зам тун ч аймаар байлаа. Тэгэвч яндан хөөлөгч малчин охинд туслан шаазан хөлөө хаана тавивал дээр вэ гэдгийг зааж өгөн авирсаар байв. Тэгж тэгж, яндангийн орой дээр арай гэж гарч суув.

	Юунаас ч гэх юм бэ, тэр хоёр маш их ядарчээ. Одот тэнгэр орой дээр нь, байшингийн дээвэр хөл дор нь байлаа. Тэр өндрөөс харахад асар их уужимхан байлаа. Хөөрхий малчин охин орчлонг ийм их уужим гэж мэдэж байсангүй. Түүнийг яндан хөөлөгчийн мөрөнд толгойгоо наан уйлахад нулимс чээжийг нь даган урсаж, бүснийх нь алган түрхцийг угааж байв.

	— Үгүй энэ чинь арай хэтэрч байна. Би энд байж чадахгүй нь. Орчлон гэдэг дэндүү уудам юм. Би дахиад толины суурь ширээн дээр очих юмсан. Тэндээ эргэж очихгүй юм бол амар заяа үзэхгүй нь байна. Чи намайг л гэж боддог юм бол одоо буцаагаад хүргэж өгч үз гэж малчин охин үглэв.

	Яндан хөөлөгч түүний яриаг тасалж байгаад өвгөн хятад болон ахлах бага дарга-генерал-комиссар түрүүч Ямаахөлтийн тухай сануулсан бодовч тэр чанга тэврэн үнсэж цорхирон уйлсаар байлаа. Одоо яадаг хэрэг вэ? Дургүй ч байсан духайж, аягүй ч байсан аялдахаас өөр аргагүй болов. Тэр хоёр арай ядан байж яндангаар бууж ирэв. Тун ч хэцүү байлаа. Харанхуй пийшинд эргээд орж ирмэгцээ өрөөн дотор юу болж байгааг чагнаж хэсэг зогсжээ. Чимээгүй байхлаар нь шагайгаад хартал юу болсон гэж бодно! Өвгөн хятад тэднийг хөөх гэж явж ширээн дээрээс унаж, шалан дээр өнхрөөд толгой нь ч тэр буланд, нуруу нь ч энэ өнцөгт үсрэн гурван хэсэг болчихжээ.

	Ахлах-бага дарга-генерал-комиссар-түрүүч Ямаанхөлт байрандаа зогсдогоороо зогсож бодлогоширсон байлаа.

	— Пөөх, ямар аймаар юм бэ? Өвгөн бут үсэрчхэж. Энэ ч биднээс л болсон л доо. Үүнийг би тэсвэрлэж чадахгүй гэж малчин охин уулга алдсанаа санаагаар ихэд унаж байв.

	— Үүнийг тун сайхан засчихаж болно. Чи битгий гутар. Нурууг нь наагаад, шилэн хүзүү рүү нь тав шаантаг шаачихлаар яг л цоо шинэ юм шиг болж, бид энэ түвгийг дор нь давж таарна гэж яндан хөөлөгчийг хэлэхэд малчин охин, 

	— Нээрэн үү гэв.

	Тэр хоёр хуучин зогсож байсан бяцхан ширээн дээрээ авиран гарав. Яндан хөөлөгчийг, 

	— Мөн ч хол явлаа шүү. Жаахан амаръя гэж хэлэхэд малчин охин, 

	— Өвгөнийг л засчих юмсан. Засах их хэцүү юу гэж байв.

	Нурууг нь лаагаад, хүзүү рүү нь сайн шаантаг шааж орхисонд толгойгоо дохиж чадахгүй болохоос биш, яг л шинэ юм шиг болжээ. Ахлах-бага дарга-генерал-комиссар-түрүүч Ямаанхөлт өнөөх өвгөн хятад руу харж, 

	— Чи хагарснаас хойш бүр хамраа сөхчихөө шив дээ. Надад бол ихэрхээд байх юм огт үгүй баймаар л санагдах юм. Чи энэ охиныг өгөх юм уу, үгүй юу, яах гэж байна гэв.

	Хүзүүндээ тав шаантагтай болсноо ямар ч хүнд ярих эвгүй тул үнэнээ хэлэх дургүй байгаа ч гэсэн өвгөн хятадыг нэгэнт толгой дохиж чадахгүй болсноос нь айн яндан хөөлөгч, малчин охин хоёр түүнийг царайчлан харж байлаа.

	Тэгээд шаазан хос зэрэгцэн зогссоор үлдсэн бөгөөд малчин охин ч, яндан хөөлөгч ч өвгөнд сайн сайхныг ерөөн, бие биеэсээ хагацаж салалгүй хайртай хэвээр байлаа. 

	 

	
ЛУСЫН ОХИН

	 

	Задгай тэнгисийн ус хамгийн сайхан хонгор зул цэцгийн дэлбээ шиг цэв цэнхэр, арчсан толь мэт тунгалаг, бас ямар ч зангуу ёроолд нь ул хүрэх гүн бөгөөд олон олон гонхон давхарлан өрвөл сая уснаас цухуйж чадах ажээ. Хамгийн ёроолд нь лусын охид аж төрнө. Тэнгисийн ёроолд дан ганц цулгуй цайвар элс байдаг гэж бүү бодоорой. Ус цалгих төдийд хөдлөх туяхан иш, навч бүхий үл харагдах мод цэцэгс тэнд ургадаг бөлгөө. Мөчрүүдийн завсраар том жижиг загас манай эндхийн шувуудтай яг адилхан өлбөлзөн сүлжилдэнэ. Хамгийн гүнзгий газар нь усны таталт түлхэлтийн аяар хаагдаж нээгддэг дун лавайн дээвэр, сүм хэлбэртэй өндөр өндөр хуван цонх бүхий тэнгисийн эзний шүрэн харш байх нь нэн үзэмжтэй. Нэг дун хясаанд л гэхэд зөвхөн нэгээр нь л ямар ч хатны титмийг чимж хүрэх сувд эрдэнэ дүүрэн байдаг ажээ.

	Лусын хаан аль эрт бэлэвсэрсэн тул ухаалаг хэр нь ээ өөрийнхөө гарал язгуураар бардамнах дуртай эх чавганц аж ахуйг нь эрхэлдэг байжээ. Ихэс дээдэс их сайндаа зургааг зүүх эрхтэй байдаг атал тэрбээр арван хоёр буюу нэг багц дун хясааг сүүлэндээ зүүж явдаг ажээ. Тэгээд ч бяцхан ач нараа хайрладгийн учир аливаа магтаал сайшаал сонсож сэтгэл цатгалан суудгаараа онцгой нэгэн байлаа. Зургаан гүнж цөмөөрөө их л сайн лусын охид боловч тэнгис шиг гүн цэнхэр нүдтэй, сарнай цэцгийн дэлбээ шиг өнгөлөг, энхрийхэн, хамгийн бага нь бусдаасаа илүү байв. Бусад лусын охидод байдаг бяцхан хөл түүнд байхгүй. Зөвхөн загасан сүүл л бий бөлгөө. Охид ханаар амьд цэцэг эгнэн ургасан ордны том тасалгаанд өдөр өнжин тоглоно. Нээлттэй хуван цонхоор нь манай энд алтан хараацай сүлжин нисэх адил загаснууд хөвөн орж ирэх бөгөөд тэд лусын охид руу ирж гараас нь хооллон илбүүлнэ.

	Харш ордны хажууханд цаг үргэлж мөчир навч нь ганхан байдаг гал улаан, гүн цэнхэр модод ургасан том цэцэрлэг байх бөгөөд модны үр жимс нь алт мэт, цэцэг нь гал мэт гялтганаж авай. Хөрс нь хүхрийн дөл мэт хөхөмдөг өнгөт элсээр нимгэн хучаастайн улмаас нэлдээ тун гайхамшигтай сонин хачин хөхөмдөг туяа татаад, бүр дээш агаарт хөөрөн одвол тэнгэр гэгч зөвхөн толгой дээгүүр ч биш, бас хол доогуур ч үргэлжилдэг ажээ гэж санагдмаар, Салхигүй байхад тэнгисийн ёроолоос наран үзэгдэх нь хонгорцгоос нь гэрэл цацарсан час улаан цэцэг гэлтэй. Тэр цэцэрлэг дотор гүнж бүрд өмчилсөн хувь газар байх бөгөөд тэндээ ухах нь ухаж, тарих нь тарьж юу хүссэн дураараа болдог байжээ. Нэг нь халимын дүртэй цэцгийн мандал хийж байхад нөгөө нь лусын дагиныг дуурайлгах гэж бодно. Харин хамгийн бага нь нар шиг дугуй мандал хийгээд дээр нь хурц улаан өнгийн цэцэг суулгажээ. Ер нь тэр лусын охин тун ч номой, санаашрангуй сонин хүүхэд байв. Эгч нар нь өөрсдийнхөө хувь цэцэрлэгийг живсэн онгоцноос олсон есөн шидийн юмаар чимж байхад тэр нар мэт хурц өнгөт цэцгүүд, бас нэгэн онгоц сүйрэхэд ёроолд унасан хөөрхөн цагаан гантиг хөшөөн хүүд л хайртай байдаг байлаа. Лусын охин тэр хүн хөшөөнийхөө дэргэд улаан өнгөт бөхгөр уд суулгасан нь сагсайтлаа ургаж мөчир нь хөшөөг нөмрөн хөхөмдөг элс рүү тонгойсон нь нил өнгөт сүүдрийн хөдлөхүйд үндэс орой хоёр нь өөр зуураа үнсэлцэн наадах мэт ажээ.

	Бас тэр лусын охин дээд газар дээрх хүмүүсийн тухай үлгэр сонсохдоо бүхнээс дуртай байлаа. Эмэг эх нь хүмүүсийн тухай, хөлөг онгоц, амьтны тухай юу мэддэг бүхнээ ярьдаг байв. Газар дээрх цэцэгс далайд ургасан цэцэгтэй огт адилгүй сайхан үнэртэй, тэндхийн мод нь нов ногоон өнгөтэй, мөчир дээр нь тоглодог загаснууд нь жиргэн дуулдаг гэж сонсоод усан дагина гайхаж хоцордог байв. Шувуудыг огт үзээгүй болохоор, ач нараа ойлгохгүй гэж бодоод эмэг ээж нь шувуудыг загас гэж хэлсэн юм байжээ.

	— Та нарыг арван таван нас хүрэхээр тэнгисийн мандал дээр гарч, сарны гэрэлд хад байц дээр суун, хажуугаараа өнгөрөх аварга том хөлөг онгоц, ой, хотыг харуулна гэж эмэг ээж нь хэлжээ.

	Тэр жил том эгч нь арван тав хүрэх байсан тул дүү нар нь хүлээж л байхаас өөр аргагүй бөгөөд хамгийн бага дүү нь хамгийн удаан хүлээх болж байлаа. Эмэг ээжийнх нь ярьж өгсөн үлгэрүүд бүгдийг сайн мэдэх гэж бодож байгаа ач нарт бас л дундхан санагдаж, эхэлж тэнгисийн мандал дээр гарсан анхны өдрийн хамгийн сониныг гэрт үлдсэн эгч дүү нартаа ярьж өгнө гэж амлацгаадаг байлаа.

	Тэглээ гэвч, тэрхүү тэнгисийн мандал, болон газар дээрх амьдрал хэнийх нь ч сэтгэлийг бусдаасаа удаан хүлээх ёстой хамгийн бага дөлгөөн, санаашрангуй лусын охиных шиг тэгтлээ татсангүй. Тэр охин сүрэг сүрэг загас сүүл сэрвээгээ хөдөлгөн наадах цэнхэр тэнгисийг харан нээлттэй цонхны дэргэд хэчнээн шөнийг өнгөрөөсөн гэж санана! Бидэнд харагдаж байгаагаас мэдээж, өнгө муутай үзэгдэх сар оддыг тэртээ усан доороос олж хардаг байжээ. Сар одноос доогуур том хар үүл мэт юм нүүхийг хараад халим загас хөвж байгаа, эсвэл тэнгисийн гүнд зогсож байгаа тэр сайхан сэтгэлт лусын охины тухай юу ч мэдэхгүй яваа хэдэн зуун хүн бүхий усан онгоц явж байгаа гэж бодон жижигхэн цагаан гараа усан онгоц руу сунгадаг байжээ. Тэгтэл ч том гүнж арван таван нас хүрч тэнгисийн мандал дээр гарах цаг болжээ. 

	Буцаж ирээд хэчнээн сонин үлгэр ярьсан гэх вэ?

	Түүний хэлснээр бол, тэнгисийн захад элсэн харгиатай нам гүмхэн газар хэвтчихээд, эрэг дагуу үргэлжилсэн их хотод түм түмэн од мэт гэрэл гялалзахыг харж, хөсөг тэрэгний дуу шуугиан, хөгжмийн аялгуу хангинахыг сонсож, хонхон дуу үл татрах шовгор оройтой цамхаг сүндэрлэн байхыг сонирхон сарны туяанд эрхлэн наадах бүхнээс сайхан ажээ. Очиж үзэж болохгүй болохоор бүр ч илүү сэтгэл илбэдэж байгаа гэдэг нь мэдээж шүү дээ.

	Хамгийн бага дүү нь түүний яриаг хэчнээн шуналтай шимтэн сонирхсон гэнэ! Үдэш нээлттэй цонхны дэргэд зогсон, тэнгисийн цэнхэртэх ус руу ширтэн, гагцхүү шуугиант их хотын тухай бодоход, тэр ч байтугай хонхных нь дуу сонстох шиг болж байлаа.

	Жилийн дараа, түүний хөвж очих сон гэж даан ч их хүсээд байдаг тэнгисийн мандал дээр гарах ээлж хоёр дахь эгчид нь иржээ. Нар шингэх гэж байх тэр торгон агшинд эгч нь уснаас гарч ирсэн тул үүнээс сайхан юм байхгүй гэмээр сайхныг тэр олж үзсэн байлаа. Хайлмал алт шиг наран гийгүүлээд гэснээ үүлний тухайд хэлэх үг бүр олдохгүй байгаа бололтой байв. Гал улаан, нил цэнхэр үүлс тэнгэрээр бушуулан цувж урт цагаан хангис гэлтэй сүрэг хун нарны зүг түүнээс ч хурдан нисэхэд, лусын охин тийнхүү нар руу ойртох үес тэнгэрийн хаяа, тэнгисийн усыг үдшийн ягаан туяа сүлэн шаргалтжээ.

	Дахиад л нэг жилийн дараа гурав дахь эгч нь тэнгисийн мандал дээр гарав. Тэр түрүүчийн хоёроосоо ухаантай байсных ч юм уу, өнөөх тэнгист цутгадаг нэгэн өргөн мөрнөөр хөвөн, усан үзэм бүрхсэн ногоон толгод, шувууд шагшран жиргэсэн гүн их ойн дундах орд харшийг үзэж, дуртмал наран хурцаар шарахад халуу оргих нүүрээ сэрүүцүүлэх гэж усандаа дахин дахин шумбаж байжээ. Тэнгисийн аманд ус үсчүүлэн наадах олон нүцгэн хүүхдийг хараад тэдэнтэй тоглох гэтэл түүнээс айгаад зугтан оджээ. Тэдний байсан газар хаанаас ч юм бэ, нэг хав хар араатан гарч ирээд хуцсанд лусын охин айхдаа тэнгис рүүгээ шумбан оржээ. Лусын охин насаараа нохой үзээгүй болохоор түүнийг нохой байсан гэж яаж мэдэх вэ дээ.

	Тийнхүү тэр үзэсгэлэнт ой, ногоон толгод, загасны сүүлгүй атлаа сэлж чаддаг гайхамшигт хүүхдүүд бүгдийг дурсан ярьж байлаа! Дөрөв дэх эгч нь тийм ч ухаантай биш байлаа. Тэнгисийн мандал дээр гараад хамгийн их удсан бодовч хаашаа л харвал эргэн тойрон хэдэн мянган бээр ус, асар том шилэн бөмбөлөг хөмөрсөн мэт тэнгэрийн тухай болон далайн цахлай мэт том хөлөг онгоцны алс тийш явах, хөгжилтэй дельфин хэмээх далайн гахайн тонгорцоглон тоглох, аварга том халим хамрынхаа нүхээр олон зуун усан оргилуур адил ус гожгодуулах зэргийг үзсэнээ хамгийн сонин болгон ярив. 

	Дараа нь, хойноос хоёр дахь эгч гүнжийнх нь явах ээлж болов. Төрсөн өдөр нь өвөл таарсан тул тэнгис ногоовтор өнгөтэй болж, сувдаас огт ялгарахын аргагүй том мөсөн уул, энд тэндгүй хөвөхөөс өөр юм үзсэнгүй. Харин хүмүүсийн гараар боссон асар өндөр гонхон үзсэнээ, заримынх нь этгээд сонин хэлбэр дүрс доржпалам шиг гялтганан байсныг ярив. Хамгийн өндөр дээр нь гараад суутал урт үс нь салхинд намиран хийсэж, түүнийг харсан усан цэргүүд айхдаа уул тойрон алга болжээ. Орой тийшээ үүлс тэнгэрийг бүрхэж, цахилгаан цахин, аянга нижигнээд харанхуйлан харагдах тэнгисийн тал тал тийш шидлэх мөсний хагархай цахилгаан цахихад гялталзан харагдаж байв. Хөлөг онгоцныхоо дарвуулыг буулган хүмүүс мэгдэн сандралдав. Харин лусын охин мөсөн уул дээр ажиггүй гараад, аянгын гал цахилгаан тэнгэрийг хага хага зүсэх мэт зурсхийх гэрэл усанд тусахыг харж байжээ.

	Шинэ сонин юмаа таашаадаг ёсоор эгч нарынх нь хэн нь ч гэсэн анх үзсэнээ бахархан ярьж байснаа, нас бие гүйцсэн бүсгүйчүүл болж хаашаа ч сэлэн явдаг болмогцоо юм бүхнийг үзэж мэдээд, сарын дараа гэхэд хаа ч сайхан, тэнгисийн ёроолд гэртээ байх нь дээр гэлцэх болов.

	Орой болохоор таван эгч нь хөтлөлцөн тэнгисийн мандал руу явна. Бүгдээрээ газар дээрх хүмүүст байхгүй сайхан дуу хоолойтой байлаа. Шуурга эхлэн, хөлөг онгоцонд сүйрлийн аюул тулгарахад тэд ойртон очиж, усан доорх хаант улсын сайн сайхны тухай энхрий хонгор дуугаар дуулан, далайн ёроолоос айх хэрэггүй гэцгээх боловч усан цэргүүд огт ойлгохгүй тул тэдэнд шуурга шуугьж байх шиг л сонсогддог байжээ. Хэрвээ хөлөг онгоц сүйрлээ гэхэд хүмүүс живээд тэнгисийн хааны ордонд амьгүй биеэрээ залрах болохоор далайн ёроол дахь ямар ч гайхамшгийг тэртэй тэргүй үзэж чадахгүй байлаа.

	Эгч нараа хөтлөлцөн тэнгисийн мандал руу хөвөөд явчихаар хамгийн бага охин уйлан алдаж, тэдний хойноос харан харан гав ганцаар хоцордог байжээ. Гэвч лусын охид уйлж чаддаггүй болохоор өөртөө их зовлонтой байдаг юмсанжээ.

	— Ээ дээ, хэзээ нэг арван таван нас хүрдэг бол? Тэнд амьдарч байгаа хүмүүсийг нь ч, дэлхий ертөнцийг нь ч хайрлана гэдгээ би мэдэж байна гэж тэр үглэнэ.

	Тэгж байтал ч арван таван нас хүрчээ.

	— За ингээд чи ч том боллоо доо. Аль вэ нааш ир. Эгч нар шиг чинь гоёж өгье гэж эмэг ээж нь хэлээд, дэлбээ бүхэн нь тал сувдаас бүтсэн цагаан сараанын баглаа толгойд нь углаж, гүнжийн өндөр хүндэтгэл болгон найман дун хясаа сүүлэнд нь зүүж өг гэж тушааж гэнэ.

	— Энэ ч хэцүү юм байна гэж лусын охиныг хэлэхэд, эмэг ээж нь:

	— Гоёхын төлөө нүглийг ч тэвчдэггүй, юм гэжээ.

	Лусын охинд өөрийнхөө хувь цэцэрлэгт тарьсан улаан цэцгүүд нь түүнээс хавьгүй дээр санагдаж, хүнд гоёл чимэг, цэцгийн эрхээ тоох ч үгүй сэтгэл хангалуун авч шидмээр байсан боловч тэр арайхан зүрхэлсэнгүй...

	— Баяртай гэж хэлээд хийн бөмбөлөг шиг хөнгөн зөөлөн хөөрлөө. Нар баруунаа тонгойж, үүлс час улаан, алтан шаргал өнгөөр туяарах үес улбар туяат тэнгэрт үдшийн гэрэлт одод гялалзан, агаар тогтуун цэнгэг, тэнгис толь шиг тунгалаг байлаа. Лусын охины уснаас гарч ирсэн газраас холгүй, ердөө л ганцхан дарвуултай гурван шурагт онгоц зогсож байв. Салхигүй нам гүм усан цэргүүд энд тэнд гарч суусан байх агаад, онгоцны тавцан дээрээс дуу хөгжим хангинана. Шүр харанхуй болоход усан онгоц өнгө өнгийн гэрэл дэн лүүгээ асаасан нь үндэстэн бүрийн далбаа агаарт намилзахын адил ажээ. Лусын охин өрөө тасалгааных нь цонхонд хөвж очоод давалгаа намуухан давлан босох үес өрөөн доторхыг ажиглаж амжив. Тэнд янз бүрийн хувцастай олон хүн байсны дотор дүрлийсэн хар нүдтэй залуухан хунтайж бүхнээс сайхан харагджээ. Хараажаар, тэр арван зургаан нас хэтрээгүй бөгөөд тэр өдөр түүний энх мэндийн баярыг хийж, онгоцон дээр тийм хөл хөгжөөнтэй байжээ. Залуу хунтайж тавцан дээр гарч ирэхэд усан цэргүүд бүжиглэн тэнгэрт өдий төдий пуужин хөөргөж өдөр шиг гэрэлтэй байв. Лусын охин айхдаа усандаа шумбан ороод, удалгүй дахиад толгой цухуйлгахад нь тэнгэрийн од дээрээс уначих шиг санагдав.

	Том том нар дугуйран эргэлдэж, аварга том галт загаснууд сүүлээрээ агаар дэлдэн байх нь дөлгөөн тунгалаг уснаа туссан дүр бөгөөд тэр охин насаараа ийм галын наадам үзээгүй байлаа. Харин яг онгоцон дээр хүнийг нь байтугай аргамж татлагыг нь алдалгүй ялгамаар гэрэлтэй ажээ. Тэр хунтайж хэчнээн үзэсгэлэнтэй сайхан байсан гэж бодно! Хүмүүстэй гар барилцан мэндэлж инээд алдана. Тунгалаг шөнийн нам гүмээр хөгжим уянгалан дангинана.

	Цаг талийсан боловч лусын охин усан онгоц, үзэсгэлэнтэй хунтайж хоёроос харц салгасангүй.

	Тэнгис гаслан цалгилсаар бөгөөд өнгө өнгийн гэрэл унтран, агаарт пуужин дахин хөөрөхөө больж, их буугаар буудах чимээ намдав. Лусын охин хөлөг онгоцны зэргэмцээ долгион дээр бүүвэйлэгдэн ганхаж байхдаа өрөө тасалгаа доторхыг харсаар байлаа. Хөлөг онгоц хурдаа нэмэн, дарвуул дараа дараагаар дэлгэгдэв. Салхи ширүүсэж, давалгаа уралдан, үүлс өтгөрөөд тэртээ алсад цахилгаан цахина. Далайн шуурга эхэлжээ! Усан цэргүүд дарвуулаа буулгаж гарлаа. Том хөлөг онгоц аймшигтайяа дайвалзан, хөөсрөн шуугих давалгааны араас салхинд хөөгдөв. Эргэн тойрон бараантах уулс шиг давалгаа босон, онгоцны шураг модыг нийлүүлэн алдана. Хөлөг онгоц хөөсрөн цалгих давалгааны хоорондуур хун шиг нэг шумбаснаа дахиад л ханаран босох давалгааны орой сэрвээн дээр нэг хөөрөн гарч ирж байлаа. Шуурга лусын охинд, инээд, усан цэргүүдэд ханиад боллоо! (Шуурга лусын охиныг зугаацуулж, усан цэргүүдийг шаналааж байлаа). Хөлөг онгоц шажиг шужиг чахран дуугарч, зузаан самбар моднууд нь зомгол болтлоо бутраад, тавцан дээгүүр нь ус хаяж байснаа гэнэт шураг мод нь саваа шиг хуга үсрэн онгоц холбирон, ёроол нь усаар дүүрэв. Тэгэхэд л лусын охин аюул болсныг мэдэж, давалгаан дээр шидэгдэн хөвж яваа хугархай мод, гуалингаас болгоомжлох болов. Хоромхон зуур хоёр нүд сохрох адил харанхуйлснаа дахиад л цахилгаан цахихад, яаж ийгээд амь гарсан хүмүүс онгоцон дээр байхыг лусын охин харжээ.

	Лусын охин хунтайжийг нүдээрээ эрсээр байгаад хөлөг онгоц бут үсрэх үед түүний усанд живж байгааг сая олж харах нь тэр. Тэнгисийн ёроолд шууд яваад оччихно гэж хөхөн баярласнаа, усан дотор хүн амьдарч чадахгүй, эцгийнх нь ордонд түүний амьгүй бие л очно гэж гэнэт санаад «Үгүй, үгүй. Тэр үхэх ёсгүй» гэж бодон хэзээ л бол хэзээ цохиод алчхаж болох самбар мод, гуалингаас айхаа умартан дундуур нь хөвж гарав. Хамгийн гүн рүү нь нэг шумбан орж, давалгаатай цуг дээшээ нэг гарч ирж явсаар, догшрон шуугих тэнгисээр цааш сэлэх хүч тамираа нэгэнт баран муужирсан хунтайжийг арай гэж олов. Хөл гар нь хөшиж, сайхан, нүд нь аньжээ. Лусын охин л таарч туслаагүй бол үхэх байлаа. Толгойг нь уснаас гарган өргөж, аятай газар хүргэж өгөхийг давалгаанд даатгаж авч явав.

	Өглөө болоход тэнгэрийн муухай арилжээ. Хөлөг онгоцноос ганц зомгол ч үлдсэнгүй. Усны гадарга дээр нарны гэрэл дахиад л туяарч хунтайжийн хацарт амьдынх нь өнгө жавхаа тодрох шиг болсон боловч нүдээ хараахан нээгээгүй л байлаа.

	Лусын охин хунтайжийн үсийг илбэн саруул тунгалаг магнай дээр нь үнсэж байлаа. Түүнд цэцэрлэг дотор нь байдаг гантиг хөшөөн хүүтэй хунтайж адилхан санагдаж, амь ороосой гэж хүсэмжлэн дахин үнсжээ. Тэгтэл тэр охин орой дээрх цагаан цас нь хунгийн цуваа шиг цайрсан, тэнгэр баганадсан өндөр уулс бүхий газар байхыг олж харав. Тэнгисийн эрэгт гайхам сайхан шугуй ногоорон түүний дээгүүр сүм дуган шиг нэгэн барилга харагдаж байлаа. Тэр шугуйд нь жүрж, нимбэгийн мод, байшингийн хаалганы дэргэд өндөр дал модод ургажээ. Тэнгис цайвар элстэй эрэг рүү түрэн орж, бяцхан булан үүсгэсний тэнд ус нь тун ч дөлгөөн болоод тунгалагхан ажээ.

	Лусын охин, толгой нь нар руу харсан өндөрхөн газар байг гэж санаа тавин, ойр орчимд нь тэнгисийн долгионоор нураг элс хурсан хадан цохио руу хөвөн ирж хунтайжийг тавив.

	Яг энэ үеэр өндөр цагаан байшинд хонх жингэнэн дуугарч, цэцэрлэгийн дотор олон залуу хүүхэн бүчин орж ирэв. Лусын охин цааш хөвөн, усан дотроос цухуйсан том чулууны цаагуур ороод хөөснөөс биеэ ялгарахгүй болгохын тул ус чээжээ тэнгисийн хөөсөөр хучиж хулдаж, хөөрхий хун тайжид туслах хүн ирэх нь үү гэж хүлээв. 

	Удаан ч хүлээлгэсэнгүй. Залуу хүүхнүүдийн нэг нь хунтайж руу хүрч ирэн, эхлээд учиргүй айснаа, удалгүй тайвширч, туслах хүн дуудав. Тэгтэл ч хунтайж ухаан орж, дэргэдээ байсан бүх хүн рүү харан инээж байхыг лусын охин харав. Ганцхан өөр рүү нь л инээсэнгүй, тэр ч бүү хэл, түүнийг амиа аварсан хүн гэж ч мэдсэнгүй. Хүн тайжийг хүүхнүүд том цагаан байшин руу авч одоцгооход лусын охин тун уйтгартай болж, ус руугаа их л гунигтай шумбан ороод гэртээ хүрч ирэв.

	Урьд өмнө нь тэр охин томоотой, санаашрангуй байсан боловч одоо бүр ч илүү томоотой, санаашрангуй болжээ. Тэнгисийн мандал дээр анх гараад юу үзсэнийг эгч нар нь асуухад тэдэнд юу ч ярьсангүй.

	Өглөө оройд хунтайжийг орхисон газраа тогтмол очиж, цэцэрлэгт үр жимс боловсрохыг, дараа нь хураахыг, өндөр ууланд цас хайлахыг харавч хунтайжийг дахин олж харж чадалгүй гэртээ харих бүрдээ улам улам гуниглан очдог байв. Өөрийнхөө хувь цэцэрлэгт орж, тэр хүн тайжтай адилхан хөөрхөн гантиг хөшөөг хоёр гараараа тэврэн суух л түүний цорын ганц баяр цэнгэл болжээ. Цэцгүүдээ ч арчлан тордохоо больсноос зам зөргийг даран зоргоороо ургаж, навч иш нь моддын мөчиртэй орооцолдоод бяцхан цэцэрлэг нь бараг харанхуй болов. Сүүлдээ тэвчилгүй эгч нарын нэгэнд бүгдийг ярьж, түүнээс бусад эгч нь дуулжээ. Гэвч хоёр гурван лусын охиноос өөр хэн ч мэдсэнгүй, хэн нь ч энэ тухай хамгийн дотно найз нартаа ч хэлсэнгүй. Тэдний нэг нь бас хөлөг онгоц дээр болсон баярыг үзэж, хунтайжийг мэддэг байснаар барахгүй, түүний хаант улс хаа байдгийг ч мэдэж байв.

	— Хамт очицгооё, дүү минь гэж эгч нар нь хэлээд гараасаа хөтлөлцөн хөвсөөр хунтайжийн ордон байдаг газрын ойролцоохон тэнгисийн мандал дээр гарч ирцгээжээ. 

	Ордныг хурц шар өнгөтэй гялтганасан чулуугаар барьсан бөгөөд том том гантиг чулуун шаттай, тэдний нэгээр тэнгис рүү шууд буудаг байлаа. Дээвэр дээрээ гуа тансаг алтан шармал бүнхрүүдтэй, ордныг тойрсон багануудын хоорондын зайнд босгосон амьд хүнтэй андуурам гантиг хөшөөтэй ажээ. Өндөр өндөр тольт цонхоор нь үзэсгэлэн төгс нам гүм байгаль харагдах агаад эргэн тойрон үнэт торгон хөшиг татаж, хивс дэвсээд, ханыг том сайхан зургуудаар чимсэн нь чухам л хараад баймаар байв!

	Их танхимын голд орших том усан оргилуурын ус таазны шилэн бүнхэр хүртэл цацран, хиймэл цөөрөмд ургасан сонин ургамал, тогтоол усан дээрээс нарны туяа цацран байлаа.

	Одоо хунтайж хаа байдгийг мэдэж авсан лусын охин бараг орой бүр, шөнө бүр ордон руу хөвөн очдог болов. Эгч нарынх нь нэг нь ч хуурай газар түүн шиг ойртож очиж зүрхэлсэнгүй. Усанд урт сүүдрээ тусгасан үзэсгэлэнт гантиг чулуун тагтны доогуур өнгөрөх нарийхан сувгаар өнөөх охин л ганцаараа хөвөн ирж, сарны гэрэлд гав ганцаар зугаалахаа бодон байгаа залуу хунтайжийг удтал харан зогсдог байжээ.

	Туг хатган чимэглэсэн гоёлын завин дээр хөгжимчидтэйгөө давхиж яваа хунтайжийг олон удаа үзсэн бөгөөд лусын охины мөнгөлөг цагаан урт нөмрөгийг нь салхинд намирахыг хараад хун шувуу жигүүрээ дэвж байна гэж боддог хүмүүсийг ажигламаар үед охин ногоон зэгс хулсан дундаас сэм шагайн хардаг байв.

	Шөнийн цагаар тэнгисээс загас барьдаг загасчид хунтайжийн тухай, тэгэхдээ түүнийг дандаа магтан ярихыг ч тэр олон удаа сонсож, ухаангүй байхад нь олж амийг нь аварсандаа баярладаг байлаа. Толгойг нь өвөр дээрээ тавиад энхрийлэн үнсэж байснаа ч дурсан санадаг байлаа. Гэтэл хунтайж түүний тухай юу ч мэдэхгүй, лусын охин түүний зүүдэнд ч орж чадаагүй шүү дээ! 

	Лусын охин хүмүүсийг улам улам хайрлаж бүр сэтгэл санаа нь тэдэнд улам хүчтэй татагдаж, тэдний газар дээрх амьдрал усан доорх амьдралаас нь хавьгүй дээр санагддаг болов. Хүмүүс усан онгоцоороо тэнгисээр хөвж, үүл хөшиглөсөн өндөр ууланд авирч чадна. Уултай, талтай эх газар нь нүдний хараа хүрэхгүй алсын алс үргэлжилнэ! Лусын охин хүмүүс, хүмүүсийн аж амьдралын талаар бүр сайн мэдэхийг туйлаас хүсэвч эгч нар нь түүний асуултад хариулж чадахгүй болохоор бас л эмэг ээж дээрээ очно. Эмгэн тэнгис дээрх газар буюу өөрийнхөө онож нэрлэсэн «дээд ертөнц»ийг сайн мэддэг байлаа.

	— Хэрэв хүмүүс живэхгүй бол мөнх амьдарч, бидэн шиг үхэхгүй байх уу гэж лусын охин асуувал эмгэн ээж нь, 

	— Яалаа гэж дээ. Тэд чинь адилхан үхнэ. Тэр ч бүү хэл, биднээс богино настай. Бид гурван зуун жил аж төрөөд таалал төгсөхөд ойр дотнын хүмүүс биднийг оршуулахгүй, бидэнд шарил ч гэж байхгүй, аяндаа тэнгисийн хөөс болж хувирна. Бидэнд мөнхийн сэтгэл заяасангүй. Бид дахиад хэзээ ч амь орохгүй. Бид чинь үндсийг нь суга татвал дахиад үл ногоорох зэгс хулстай адилхан. Гэтэл хүмүүст бол шал өөр. Бие нь чандар болж хувираад байхад ч мөнх байх мөнхийн сэтгэл сүнс бий. Тэр нь тэнгэр рүү шууд л анивчих оддын зүг нисэн одно. Бид яаж далайн ёроолоос дээш хөвж, хүмүүсийн аж төрдөг газрыг үзэж болж байна, тэд чинь үхсэнийхээ дараа түүн шиг л бидний хэзээ ч үзэж чадахгүй ариун орон руу нисэн очно гэж ярив.

	— Бидэнд яагаад мөнхийн сэтгэл сүнс байдаггүй юм бэ? Дараа нь, тэдэн шиг тэнгэрт гарахын төлөө би хэдэн зуун жилийн амьдралаа хүний амьдралын нэг өдрөөр ч болов солих сон гэж лусын охин гунигтай өгүүлэв.

	— Битгий дэмий ярь. Энэ тухай бодохын ч хэрэггүй. Энд бид газар дээрх хүмүүсээс сайхан л амьдарч байна гэж эмгэн зэмлэв.

	— Би хэзээ ч мөнхийн сэтгэл сүнсийг олохгүй юм гэж үү? Тэгвэл би үхэж, давалгаан шуугих чимээг ч сонсохгүй, хээнцэр ганган цэцэг, улаан нар ч үзэхгүй далайн хөөс болъё!

	— Хэрэв тэр хүмүүсийн хэн нэг нь чамайг хайрлаж, чи тэр хүнд эцэг эхээс нь илүү санагдвал, бүх л сэтгэл зүрхээ чамд өгч, ариун санваартан та хоёрыг хэн дэндээ үнэнч байхын бэлэг тэмдэг болгож гараа барилцахыг соёрхвол, тэр цагт түүний сэтгэлийн хагас чамд оршиж, чи хэзээ нэгэн цагт мөнхийн жаргал, цэнгэлээс амсаж бодно. Тэр хүн чинь чамд сэтгэлээ өгч, чамайг дэргэдээ байлгана. Гэхдээ энэ бол хэзээ ч бүтэхгүй! Бидэнд хамгийн сайхан юм болох чиний сүүл тэр хүмүүст ямар ч гуа сайхан харагдахгүй. Тэдэнд бол сайхан байхын тул өөрсдийнх нь нэрлэдгээр хөл гэдэг хоёр болхи тулгууртай байх хэрэгтэй гэжээ. 

	Лусын охин гүнээр санаа алдаж, загасан сүүлээ уйтгартайяа ширтэж байлаа.

	— Сэтгэл зовох хэрэггүй, амьдрах л хэрэгтэй. Гурван зуун жил гэдэг багагүй хугацаа. Ханатлаа цэнгэцгээе! Үхсэн хойно жаргалтай болтугай! Өнөө орой манай ордонд бүжигт үдэшлэг болно гэж эмгэн хэлэв.

	Ертөнцөд үзэгдээгүй сайхан юм тэнд боллоо. Бүжгийн танхимын хана тайзыг тунгалаг зузаан шилээр хийжээ. Ханын дагуу дундаа цэнхэр дөл шиг гэрэлтэй, час улаан, ногоон өнгийн дун лавай ярайн, лавай доторх тэрхүү гэрэл их танхимыг тов тод гэрэлтүүлнэ. Шилэн ханан дотроос эргэн тойрон тэнгис нь илхэн, том, жижиг загасны сүрэг ойртож ирж, хайрснаасаа алтлаг, мөнгөлөг, гал улаан туяа солонгоруулах нь ч үзэгдэж байв.

	Танхимын дундуур гүйх усны өргөн урсгалд лусын охид гайхам сонин дуугаа дуулан бүжиглэв. Тэдний дуулах дуу хүмүүст байхгүй яруухан болоод энхрийхэн ажээ. Хамгийн бага лусын охин бүхнээс сайхан дуулж, бусад нь алга ташин баяр хүргэж байлаа.

	Түүний хоолой шиг гайхам сайхан дуу газар дээр ч усан дотор ч, хэдийд ч хэнд ч байгаагүй яруухан хангинасан тэрхэн агшинд хөөр баясгалантай байснаа тэнгис дээрх ертөнц, үзэсгэлэн төгс хунтайжийн тухай бодон, өөртөө мөнхийн сэтгэл байхгүй гэж санахаас дахин уйтгарлаж, дуулж хөгжилдөн байгаа ордноос сэмхэн гулсан гараад, бяцхан цэцэрлэгтээ орон гуниглан суув. Гэнэт усны мандал дээрээс чимээ сонсогдоход «За, тэр дахиад л завиар давхиж байна даа. Би түүнд яасан хайртай юм бэ? Аав ээжээсээ ч илүү! Бодол санаа, сэтгэл зүрхээ түүнд өгч, аз жаргалаа алган дээр нь дуртайяа тавих юм сан. Би түүнтэй хамт байж, мөнхийн сэтгэлтэй болох л юм бол би тийшээ яагаад ч гэсэн очъё. Эгч нар маань одоохондоо аавын ордонд бүжиглэж л байг!

	Далайн эмгэн шулам руу очдог хэрэг. Би түүнээс дандаа айж байлаа. «Гэвч юмыг яаж мэдэх вэ? ямар нэг зүйл зөвлөх ч юм уу, эсвэл шууд тусалж ч магадгүй шүү дээ» гэж бодов.

	Лусын охин цэцэрлэгээсээ гарч, цаана нь эмгэн шулам байдаг ширүүн урсгалт усны эргүүлгийн зүг хөвөв. Энэ замаар ганц ч удаа явж үзээгүй байлаа. Тэнд цэцэг навч, мод ургамал ч үгүй, эргэн тойрон цулгуй саарал элс байв. Эргүүлгийн ус тээрмийн дугуй эргэлдэх мэт шуугин бургилж, замдаа таарсан бүхнийг хуу хаман залгихаар завдана. Охин яг тийм шуугин эргэлдэж байгаа эргүүлгүүдийн дундуур гарах ёстой болов. Түүнээс, цааш, шулмынд очих зам хөөсөрсөн лаг шавар дайран өнгөрдөг ажээ. Эмгэн шулам тэр газраа хүлэрт намаг гэж нэрлэнэ. Тэндээс шулмынх бараг гар сунгахад хүрмээр ойрхон байлаа. Элсэн дотроос шууд гарч ирсэн могой шиг хэлбэртэй, ургамал ч гэмээр амьтан ч гэмээр нялцгай наалданг юм мод бутны оронд ургасан этгээд хачин ой гэрийг нь хүрээлжээ.

	Мөчир нь ч гэсэн сарвайсан хуруу гартай төстэй чийгийн улаан хорхой шиг гуливалзсан юм байв. Тэр наалданги нялцгай ургамал шиг юм нь бүх л үеэрээ үндэснээсээ оройгоо хүртэл нэг хором ч зогсохгүй ганхан, хүрч ирсэн бүхнийг туялзсан гараараа тэвэрч аваад буцааж тавьдаггүй байв.

	Лусын дагина айн түр зогсоход, бяцхан зүрх нь түгшин булгиж, эргэж явмаар байсан боловч мөнхийн сэтгэл, хунтайжийн тухай бодоод овоо тайвширчээ.

	Гуливалзсан гараараа татаад авчихдаг аюулт нялцгай биетэнтэй зууралдаж орооцолдохгүйн тулд намирсан гэзгээрээ хүзүү толгойгоо сайтар ороож, гараа чээжиндээ аваад дундуур нь загас шиг хөвж гарав. Орооцолдож авсан бүхнээ тэд төмөр хувалз шиг гараараа бөх чанга барьж авдгийг лусын охин мэдэв. Тэнд живсэн хүмүүсийн хөсөр идсэн араг яс, хөлөг онгоцны жолоо, хайрцаг, амьтны яс, тэр ч байтугай, нэг лусын охин байлаа. Нялцгай биетэн түүнийг барьж аваад багалзуурдаж эхлэв. Энэ бол хамгийн аймшигтай юм байлаа!

	Нэг мэдэх нь ээ усны том бүдүүн могойнууд цагаан өөхийгөө харуулан хөрвөөлдсөн ойн чөлөөнд ороод ирчихсэн байв. Тэр чөлөөнд нь хүний хөсрийн ясаар барьсан байшин байх бөгөөд дотор нь далайн эмгэн шулам, хүмүүс бяцхан болжморыг чихрээр хооллох адил амаараа бах мэлхийг хооллон сууж байжээ. Жигшүүрт муухай могойг эмгэн шулам миний ангаахайнууд гэж нэрлэн, уруул, чээж бие дээгүүрээ гулсуулна.

	— Чамайг юу гэж ирснийг би мэдэж байна, мэдэж байна. Тэнэг юм сэдэж яваа биз дээ. Гэсэн ч яах вэ, зовж яваа амьтан чамд би тэртэй тэргүй тусална, хөөрхөн охин минь! Чи өөрийнхөө сүүлийг сольж, хүн шиг явдаг болохын тул хөлтэй болох гэж бодож байна уу? Бас залуу хунтайжийг өөртөө хайртай болгож, мөнхийн сэтгэлтэй болох сон гэж санаж байна уу гэж эмгэн шулам лусын охинд хэлээд биен дээгүүрээ явсан бах, могойнуудыг элс рүү шургаж унатал зэвүүн муухай, хахир чанга хөхрөв.

	Тэгээд, 

	— За яах вэ, чи цагаа олж иржээ. Маргааш ирсэн бол нэгэнт оройтож, хойтон жилээс нааш би чамд тусалж чадахгүй байсан юм. Би чамд нэг ундаа бэлдэж өгнө. Чи түүнийг аваад, нар мандахаас урьтан эрэг дээр очиж суугаад дусал ч үлдээлгүй уугаарай. Тэгэхлээр сүүл чинь хоёр салаалан хүмүүсийн хэлдгээр хоёр бат хөл болж хувирна. Харин хурц сэлмээр хатгах мэт бие чинь өвдөнө. Гэвч чамайг үзсэн бүхэн ийм сайхан хүүхэнтэй хаа ч таараагүй юм байна гэлцэх болно. Ямар ч бүжигчнийхтэй адилтгамгүй суналзсан зөөлөн явдал чинь хэвээр байна. Харин хөлөөр явахад хутгаар хатгаж шархтуулахын адил өвдөнө гэж санаарай. Үүнийг тэсвэрлэж чадах уу? Чадвал би чамд тусалъя гэж эмгэн шулмыг үргэлжлүүлэн ярихад, лусын охин хунтайж болон мөнхийн сэтгэлийн тухай бодон, чичиргэнэсэн хоолойгоор, 

	— За гэж дуугарав.

	— Нэгэнт л хүний төрхийг олон хувирвал дахиад хэзээ ч лусын дагина болохгүй гэдгээ санаарай! Тэнгисийн ёроолоо ч, эцгийнхээ гэрийг ч, эгч нараа ч үзэхгүй болно. Бас тэр хунтайж бүх л сэтгэл зүрхээ өгч, эцэг эхээ ч мартан чамайг хайрлахгүй бол, та хоёрыг эхнэр нөхөр болж гараа барилцахыг ариун санваартан соёрхохгүй бол чи мөнхийн сэтгэл сүнстэй болж чадахгүй. Жононг өөр хүнтэй хурим хийсний маргааш нь нар мандахад зүрх чинь дэлбэ үсэрч чи тэнгисийн хөөс болно гэж эмгэн шулмыг хэлэхэд лусын охины царай үхсэн хүнийх шиг цонхийн цайгаад. 

	— За яах вэ. Тэгвэл тэгэг гэжээ.

	— Чи бас миний тусын хариуд надад юм төлөх ёстой. Би тийм ч хямдхан өгөхгүй шүү. Чи өөртөө байгаа гайхамшигтай сайхан дуу хоолойгоороо хунтайжийн сэтгэлийг татна гэж бодсон биз. Чамд хамгийн онцгой ундаагаа үнэгүй өгсний төлөө тэр дуу хоолойгоо чи надад өгнө дөө. Тэр ундааг сэлмийн ир шиг галзуу хатуу болгохын тулд би өөрийнхөө цусыг холих ёстой юм гэжээ.

	— Миний дуу хоолойг авчихвал би яах юм бэ? гэж лусын охин асуусанд, 

	— Гуа үзэсгэлэнт царай, дөлгөөн сайхан явдал, бүхнийг илэрхийлж чадах нүд чинь байхад хүний сэтгэлийг уяраан татаж элбэг чадна. Битгий ай! Хэлээ гарга. Шидэт ундааныхаа үнэнд би огтолж авъя гэв.

	— Тэгье гэж лусын охиныг хэлмэгц шуламс ундаа хийхээр гал дээр тогоо тавиад, 

	— Цэвэр тунгалаг гэдэг хамгийн гоо үзэсгэлэн гэж хэлэн амьд могойгоор тогоогоо арчсанаа чээжээ уран, тас хар цус тогоо руу дусааж гарав. Удалгүй айдас арилам сонин хэлбэртэй бөөн уур дэгджээ. Шулам хором бүр шинэ шинэ эм нэмэн, ундаа буцалж эхлэх нь матар уйлна гэгчээр пор пор дуугарч байлаа. Тэг тэгсээр ундаа ч бэлэн болж, гаднаас нь харахад булгийн уснаас ч тунгалаг байлаа. 

	— Май! гэж шулам ундаагаа өгөөд хэлийг нь огтолсонд лусын охин дахиад дуулж ч чадахгүй, ярьж чадахгүй хэлгүй нэгэн болжээ.

	— Замд чинь нялцгай биетэн барьж авбал дээрээс нь энэ ундаанаас нэг дуслыг л цацаарай. Тэгвэл хуруу гар нь түмэн хэсэг тасарна! гэж эмгэн шулам захив. Гарт нь хурц од шиг гялтганан байгаа ундааг харсан нялцгай биетнүүд айж зугтааж байсан тул лусын охинд тэгж цацах хэрэг гарсангүй, хөөсрөн оргилох усны эргүүлэг, хүлэрт намаг, ойг хөвөн өнгөрчээ.

	Аавынх нь ордон харагдав. Бүжгийн танхимын гэрэл унтарч, бүгд унтаж амарчээ. Нэгэнт хэлгүй болсон тул тийшээ очиж зүрхэлсэнгүй. Аавынхаа гэрийг үүрд орхин явахаас өөр аргагүй болжээ. Зүрх нь уйтгар гунигаас болон дэлбэрэх шахаж байлаа! Лусын охин цэцэрлэг рүү гулсан орж, эгч нарынхаа цэцгийн мандлаас нэг нэг цэцэг таслан авч, гэрийнхнийгээ мянгантаа хий үнсэн мэнд илгээгээд хар хөх өнгөөр тунарах тэнгисийн мандал хөвж гарав.

	Хунтайжийн ордон харагдах үес наран арайхан ургаагүй тул гуа тансар гантиг шалан дээр нь сууж амрав. Саран гайхамшигт цэнхэр туяагаа тусгана. Лусын охин, өнөөх халуу шатсан ундаагаа уутал хоёр талдаа иртэй илдээр хатгах мэт санагдаад, ухаан алдаж үхэтхийн унажээ.

	Ухаан ороод хартал, тэнгис дээгүүр аль хэдийн наран гийгүүлсэн байх бөгөөд бүх бие нь шархиран өвдөж байлаа. Өмнө нь үзэсгэлэнтэй төрсөн хунтайж зогсоод, шөнийн харанхуй мэт хар нүдээрээ харж байв. Охин босож ирээд харвал загасан сүүл нь алга болоод оронд нь яг хүүхдийнх шиг хоёр жижигхэн цагаахан хөлтэй болсон байлаа. Харин урт өтгөн гэзэг үсээрээ ороон явж ирсэн тул чармай нүцгэн байв. Хунтайж хаанаас яаж хүрч ирснийг нь асуусан боловч одоо нэгэнт ярьж чадахгүй болсон учир ганцхан гүн цэнхэр нүдээрээ өөдөөс нь гунигтайяа харж зогсов Тэгтэл хунтайж гараас нь хөтлөн ордондоо аваачив. Шулам үнэн хэлсэн байлаа. Алхах бүр хурд хутга, тэвнэ дээр гишгэх мэт өвдөж байсан боловч өвчнөө тэсвэрлэн, хунтайжийг сугадаад бөмбөлөг мэт хөнгөн алхалж явлаа. Хунтайж болон тойрсон хүмүүс лусын охины гайхалтай, хөнгөн, суялзсан алхааг шагшиж байв.

	Лусын охинд торго магнаг өмсгөсөнд тэр ордны хамгийн үзэсгэлэнт сайхан хүүхэн болжээ. Гэвч дуулж ярьж чадахгүй хэвээрээ байлаа. Нэг удаа торго дурдан алт мөнгөөр гоёсон ордны шивэгчин хүүхнүүд хунтайж болон өндөр язгуурт төрөл төрөгсдөд нь дуу дуулж цэнгүүлэв. Тэдний нэг нь бусдаасаа сайхан дуулж, хунтайж түүн рүү инээмсэглэн алга ташихад лусын охин цагтаа түүнтэй зүйрлэмгүй сайхан дуулж байснаа бодож «өөрийнх нь дэргэд байхын тулд сайхан дуу хоолойноосоо үүрд хагацсаныг минь хунтайж мэддэг болоосой» гэж санахаар нэн ч уйтгарлаж байлаа.

	Дараа нь тэд нэн сайхан дуут нэгэн хөгжмийн аяар бүжиж гарлаа. Тэгтэл лусын охин цагаан гараа өргөн, өлмий дээрээ босоод хөнгөн хөнгөн бүжив. Хэн ч тэгж бүжиглэж чадсангүй! Хөдөлгөөн бүр нь түүний биеийн гоо сайхныг зураглаж, нүд нь дуучин хүүхнүүдийн дуулахаас ч илүү сэтгэл хөдөлгөж байлаа Бүгд гайхан бахадсаны дотор хунтайж бүр ч онцгой байжээ. Тэр, лусын охиныг миний хээрээс олсон охин гэж нэрлэнэ. Хөл нь газар хүрэх бүрийд хурц хутган дээр гишгэх мэт өвдөж байсан боловч лусын охин бүжиглэсээр бүжиглэсээр байлаа. Түүнийг үргэлж хажуудаа байлгаж, өөрийнхөө өрөөний үүдэнд хилэн жинтүү дэрлүүлэн унтуулж байхыг хунтайж тушаажээ.

	Зугаалгын үеэр дагуулан явж байх гэж эрэгтэй хүний хувцас оёулаад, мөчир намианд нь шувууд жиргэн донгодож, ногоон навч нь мөр шүргэн байдаг анхилам үнэрт ойн дундуур явж, өндөр ууланд авирдаг болов. Хөлөөс нь цус нэвчин харагдавч охин огт тоодгүй инээмсэглэн, хунтайжийн араас уулын оргил руу мацна. Тэнд тэр хоёр алсын орныг зорин сүргээрээ нисэн одох шувууд шиг, хол доогуураа нүүх үүлсийг сонирхон хардаг байлаа.

	Аялал жуулчлалаар одоогүй үед, лусын охин шөнийн цагаар тэнгисийн эргээр яван, гантиг шатаар буугаад, гал дотор байгаа юм шиг халуу шатах хөлөө хүйтэн усанд дүрж, төрсөн гэр орон, тэнгисийн ёроолын тухай боддог байв. 

	Нэг шөнө эгч нар нь гар гараасаа хөтлөлцсөөр хөвөн ирж, гунигийн дуу дуулав. Лусын охин хариуд нь толгой дохивол тэд яасныг дорхноо мэдэж, тэднийг яаж гомдоосныг нь ярьж гарцгаажээ. Түүнээс хойш эгч нар нь шөнө бүр хүрч ирдэг болов. Нэг удаа тун ч олон жил тэнгисийн мандалд гараагүй эмэг эх, толгойдоо титэмтэй лусын хаан эцэг хоёроо алсаас олж харжээ.

	Тэр хоёр охин руугаа гараа сунгасан боловч эх газарт эгч нар шиг нь ойртон ирж зүрхэлсэнгүй.

	Өдөр хоног шил даран өнгөрч, хунтайж лусын охинтой улам улам ойр дотно болсоор байвч түүнийг энхрий хонгор балчир хүүхэд шиг хайрласнаас биш, эхнэрээ болгох гэсэн бодол толгойд нь огт орж байсангүй. Гэтэл эхнэр нь болохгүй л юм бол мөнхийн сэтгэл олж чадахгүй байснаар үл барам хунтайж өөр хүүхэнтэй хуримлавал далайн хөөс болж хувирах ёстой байлаа.

	Хунтайж түүнийг тэвэрч аваад духан дээр нь үнсэхэд «Чи надад энэ орчлон дээр байгаа бүхнээс илүү хайртай юу, үгүй юү» гэж нүдээрээ л асуужээ.

	— Тийм ээ, би чамд хайртай. Чамд сайхан сэтгэл бий. Нэг л удаа үзээд дахин олж уулзаж чадаагүй тэр нэгэн залуу хүүхэнтэй адилхан харагдаж байг гэж чамайг надад заяажээ. Би хөлөг онгоцоор явж байтал онгоц маань бут үсэрч, тэнгисийн давалгаа намайг олон залуу хүүхэн бурхны тусын тулд сүсэглэн байдаг хийдийн ойролцоо эрэг дээр гаргаж хаяхад тэдний хамгийн бага нь намайг эрэг дээрээс олж миний амийг аварсан юм. Би түүнийг ердөө хоёрхон удаа харсан ч гэсэн энэ ертөнц дээр ганцхан түүнд хайртай. Чи түүнтэй даан ч адилхан болохоор түүний дүр миний санаанаас бүдгэрч байна. Тэр одоо гэгээн ариун хийддээ л байгаа байх. Миний аз жаргалын од надад чамайг илгээжээ. Би чамаас хэзээ ч салж хагацахгүй гэж хун тайж хэлэв.

	«Ээ чааваас! Амийг нь би аварсан гэдгийг энэ мэдэхгүй шүү дээ. Би тэнгисийн долгио дээгүүр өргөж явсаар эрэг дээр гаргаж, хийдийн ойролцоо шугуйд тавиад, өөрөө тэнгисийн хөөсөн дунд нуугдан хэн нэгэн туслахаар ирэх нь үү гэж харж байсан. Надаас илүү хайрлаад байгаа тэр сайхан хүүхнийг би харсан!

	Одоо тэр хүүхэн хийддээ л байгаа, хэзээ ч энэ газар эргэж ирэхгүй. Энэ хоёр хэзээ ч уулзахгүй! Би л хун тайжийг дэргэдээ байлган, өдөр бүр харж, асарч халамжилж, бас хайрлаж, түүний төлөө амьдралаа зориулж чадна» гэж лусын охин бодоод гүнээр санаа алдан, уйлах гэтэл чадсангүй. Гэтэл хун тайжийг хөрш вант улсын нэгэн үзэсгэлэнт охинтой гэрлэх гэж гоёмсог сайхан хөлөг онгоцоо чимж байна, удалгүй хөрш улсын газар нутгийг, үнэн хэрэгтээ, гүнжийг үзэхээр олон бараа бологсдоо дагуулан явах нь гэж ярилцах болов. Лусын охин тийм яриа сонсоод толгой дохин инээмсэглэх бөгөөд хун тайжийн сэтгэлийг бүгдээс илүү мэдэж байлаа.

	Би нэгэн гоо үзэсгэлэнт гүнжтэй уулзахаар явах боллоо. Аав ээж маань намайг тийн явуулах гээд байгаа юм. Гэхдээ тэд нар намайг түүнтэй гэрлэ гэж албадаж чадахгүй. Би түүнд огт хайргүй! Чамтай тун адилхан тэр хүүхэнтэй ч төсөөгүй шүү дээ. Хэрэв намайг ханилах хүнээ өөрөө сонго гэх юм бол чамайг л авна, нүдээрээ ярьсан хэлгүй олдмол охин минь гэж хун тайж хэлээд уруул дээр нь үнсэн, гэзгийг нь илбэж хүний аз жаргал, мөнхийн сэтгэлийг хүсэн ундаассан бяцхан зүрх цохилон байгаа чээжинд нь толгойгоо наажээ.

	Хөрш вант улсын нутаг руу явах гэсэн сүрлэг гоё тансаг хөлөг онгоцон дээр хоёулаа хамт зогсож байснаа, 

	— Чи тэнгисээс айлтгүй шүү дээ, миний бяцхан хэлгүй охин минь гэв.

	Тэгээд тэнгисийн шуурга болоод нам гүмийн тухай, хамгийн гүнд байдаг этгээд сонин загасны тухай сонирхуулан ярихад лусын охин тэнгисийн ёроолд юу байдгийг хамгийн сайн мэддэг тул яриаг нь сонсоод инээж байв.

	Нэгэн тэргэл сартай саруулхан шөнө залуурчаас бусад нь унтсаны хойно лусын охин онгоцны хажуу дээр гарч суувал аавынх нь ордон харагдаж, цамхаг дээр гарч зогсоод усны долгиотсон урсгалын цаанаас онгоцны нуруу мод руу харж байгаа үзэгдэх шиг болов. Тэгтэл эгч нар нь тэнгисийн мандал дээр хөвсөөр гарч ирээд түүнийг гунигтайгаар харан амаа барин халаглацгааж байлаа. Лусын охин тэдэн рүү толгой дохин инээмсэглээд энд сайхан байна гэдгээ хэлье гэж бодож байтал усан онгоцны дагалдан сурагч залуу хүрч ирэв. Эгч нар нь айхдаа ус руу шумбан орохыг тэр хүү хараад тэнгисийн долгион дээрх цагаан хөөс гэж боджээ.

	Өглөө эрт хөлөг онгоц хөрш вант улсын үзэсгэлэнт сайхан нийслэлийн дэргэдэх нэгэн буланд орж ирэв. Хотын дотор хонх дуугаран өндөр цамхгуудаас бүрээний дуу хангинаж, талбай дээр гялалзсан жад, намирсан далбаа барьсан цэрэг хороо хороогоороо жагсжээ. Найр эхэлж, хөгжөөн цэнгээн үргэлжилсээр боловч ихэс дээдсийн сайн сайхан үйл сургахаар алсын нэгэн сүмд илгээсэн гүнж хараахан ирээгүй байлаа. Тэгж тэгж арай гэж нэг иржээ.

	Лусын охин түүнийг сонжин шохоорхож, хаа ч олж үзээгүй нэн үзэсгэлэнтэй, энхрий ялдам царайг нь анзаарахгүй өнгөрч чадсангүй.

	Гүнжийн царайны өнгө тунгалаг бөгөөд булбарай, урт хар сормуусны цаанаас дотно цэнхэр нүд инээмсэглэнэ.

	— Энэ чинь чи юм уу? Намайг тэнгисийн эрэг дээр үхлүүт хэвтэж байхад амийг минь чи аварсан байна гэж хун тайж хэлээд царайгаа улайлган байгаа сүйт хүүхнээ зүрхэн тушаагаа чанга тэврээд

	— Аяа! би яасан азтай юм бэ! Мөрөөдөл минь биеллээ! Чи миний аз жаргалд баярлаж байна уу? Чи намайг хайрладаг шүү дээ гэж лусын охинд хэлэв.

	Лусын охин хун тайжийн гарыг үнсэхэд зүрх нь өвдсөндөө хагарчих шиг болов. Түүний хурим өөрийг нь сүйдэлж тэнгисийн хөөс болгон хувиргах ёстой байсан болохоор аргагүй ч биз дээ!

	Сүмд хонх дуугаран, ордны шадар харгалзагч нар гудамжаар холхиж, ардууд гүнжийн худ ураг барилцсан тухай хөөрөлдөн байлаа. Тахил шүтээний өрөөнд үнэт сав дотор сайхан үнэртэн уугина. Санваартан лам нар бойпор тойруулан ариулж, хүргэн хүүхэн хоёр гараа барилцан хамба ламаас сургаал соёрхол сонсов. Торго өмсөж, алтаар чимсэн лусын охин бэрийн газар шүргэсэн урт хормойг барин зогсовч чих нь баярын хөгжим сонсохгүй, нүд нь гайхам сайхан ёслолын үйлийг харахгүй, гагцхүү амьдралаас хагацах мөхөл сүйрлийнхээ тухай бодож байлаа.

	Тэр оройдоо хун тайж хатнаа дагуулан эх нутагтаа буцах болж, их буу буудан, туг далбаа намилзуулан байв.

	Хөлөг онгоцны тавцан дээр алт эрдэнэсээр хийж, зөөлөн жинтүүгээр бүтээсэн гоёмсог асар босгожээ. Шинээр гэрлэсэн хоёр тэр асар дотор энэ сэрүүхэн агаад нам гүм шөнийг өнгөрөөх ёстой байв.

	Онгоцны далбаа салхинд далбалзан, хөлөг онгоц долгион дээр хөнгөн зөөлөн намилзан хөвж их тэнгис рүү дөтлөв.

	Дөнгөж гэгээ тасармагц, онгоц дээр өнгө өнгийн өдий төдий дэнлүү асааж, усан цэргүүд тавцан дээр бүжиглэж гарлаа. Лусын охин хамгийн анх тэнгисийн мандал дээр гарч ирээд хөлөг онгоц дээр хүмүүс ингэж хөгжилдөж байсныг үзсэнээ дурсан санав. Тэрбээр шонхрын хойноос мөрдөн нисэх алтан хараацай шиг хөнгөн бүжиглэж эхлэхэд бүх хүмүүс бахархан шагшицгаав. Хэзээ ч тэр ийм гайхамшигтай бүжиж байсангүй. Булбарай хөл нь хутгаар хатгах мэт өвдөвч түүний зовуурийг огт тоосонгүй. Харин зүрх нь бүр ч их шаналгаатай байлаа. Төрсөн гэр, төрөл төрөгсдөө орхин, гайхамшигтай сайхан дуу хоолойноосоо хагацан зорьж ирсэн хүнтэйгээ байх ганцхан үдэш үлдсэнийг тэр мэдэж, хун тайжийн таамаглах ч үгүй байгаа, агшин бүр шаналаасан өвчин зовууриа хатамжлан тэсвэрлэж байв. Одот тэнгэр, цэнхэр тэнгисийг харан, түүнтэй нэг агаараар амьсгалах сүүлчийн шөнө хоцорсон тул лусын охины хувьд зүйлийг бодох ч үгүй, зүүд нойр ч үгүй өнгөрөөх мөнх шөнө байлаа. Мөнхийн сэтгэл сүнс ч түүнд хайрлаагүй шүү дээ! Шөнө дунд өнгөртөл хөлөг онгоц дээр бүжиг наадам, дуу хөгжим үргэлжилж лусын охин зүрхэндээ үхлийн зовуурь тээн, инээж бүжиглэв. Хунтайж үзэсгэлэнтэй хатнаа үнсэж, хатан нь мушгирсан хар үсээр нь наадан байснаа гар гараасаа хөтлөлцөн холдсоор тансаг сайхан асартаа оржээ.

	Онгоцон дээр нам гүм болж, ганцхан залуурч л үлдлээ. Лусын охин цагаахан гараараа онгоцны хажууг түшин зогсож, дорно зүг хараад амь насандаа аюул болох ёстой гэж мэдэж байсан нарны түрүүчийн туяаг хүлээв. Тэгтэл гэнэт эгч нар нь тэнгисээс гарч ирэхийг олж харжээ. Тэдний царай өөрийнх шиг нь цонхийн цайсан байх бөгөөд урт сайхан гэзэг үс нь салхинд намирсангүй, ажвал хяргамал толгойтой байлаа.

	— Чамайг үхлээс хэлтрүүлж өгнө гэсний төлөө бид гэзгээ эмгэн шуламд өглөө! Бидэнд тэр энэ хутгыг өгсөн юм. Ямар хурц болохыг нь хараач! Нар ургахаас өмнөхөн хун тайжийн зүрхэнд үүнийг чи шаах ёстой юм шүү. Түүний халуун цус хөл дээр чинь үсрэхэд хоёр хөл чинь загасны сүүл болон хувирч, далайн шорвог хөөс болохоос урьтан чи дахин лусын охин болж, бидэнтэйгээ тэнгисийн ёроолд очиж гурван зуун жил амьдарна! За, түргэлж үз. Нэг бол тэр, нэг бол чи, та хоёрын хэн нэг чинь л нар мандахаас өмнө үхэх ёстой! Эмэг эх маань гуньж гутарснаас болоод буурал үс нь унаж гүйцсэн. Бидний үсийг эмгэн шулам хяргалаа. Хунтайжийг алчхаад хүрээд ир! Түргэлээрэй, тэнгэрийн хаяанд улаан судал үзэгдэж байгааг харж байна уу? Мөдхөн нар ургаж, чи үхэх нь байна шүү.

	Ингэж хэлээд эгч нар нь гүнээр санаа алдан, тэнгистээ шумбан оров.

	Лусын охин асрын гүн улаан хөшгийг сөхвөл шинэхэн хатан толгойгоо хунтайжийн чээж бие дээр тавиад амгалан нойрсож байлаа. Хунтайжийн саруул магнай дээр лусын охин бөхийж үнсээд, үүрийн гэгээ шаргалтсан тэнгэрийн хаяаг харав. Дараа нь хурц хутгаа нэг харснаа, (сэтгэлд нь гав ганцаараа байгаа) эхнэрийнхээ нэрийг зүүдлэн хэлж буй хунтайж руу харцаа шилжүүлтэл хутга барьсан гар нь салганан чичирч байлаа. Хормын дараа хунтайжийн унасан газар цус улайж байгаа юм шиг санагдах улаан туяа туссан долгио руу хутгаа шидэж хагас унтарсан харцаар хунтайжийг дахин нэг хараад онгоц дээрээс тэнгис рүү үсэртэл бие нь хөөсөн дээгүүр тараад явчих шиг болжээ.

	Тэнгисийн дээгүүр нар мандаж, алтан цацраг нь далайн цэл хүйтэн хөөсийг энхрийхэн гийгүүлж байлаа. Харин лусын охин үхсэнээ мэдэрсэнгүй.

	Тэр хурц нарнаас гадна хэдэн зуугаараа толгой дээгүүр нь элэн халин эргэлдэх тунгалаг өнгөтэй, гайхам сонин амьтдыг, тэднээс цааш, тэнгэрт нүүх улаан үүлс болон хөлөг онгоцны цагаан дарвуулыг харж байлаа. Тэр амьтдын дуу нь хүмүүс чихээрээ сонсомгүй онцгой яруу хөгжим мэт бөгөөд өөрсдийг нь бас хүмүүс олж харамгүй ажээ. Тэд жигүүргүй хэр нь ээ агаарт хөнгөхөн хөвөн хөөрч байлаа.

	Лусын охин тэнгисийн хөөснөөс улам улам холдон байгаа тэднийхтэй адил биеэ олж харав.

	— Агаарт хөөрч явахдаа, 

	— Би хаашаа явж байна? гэж асуухад дуу нь хөрс газар дээрх ямар ч дуу чимээтэй адилгүй хосгүй яруу хөгжим шиг сонстож байлаа.

	— Огторгуйн охид руу явж байна. Лусын охинд мөнхийн сэтгэл байхгүй, хүн л хайртай болбол түүнийг олж болно. Мөнөөх охидод ч бас мөнхийн сэтгэл байхгүй. Гэхдээ тэд сайн үйлийг бүтээж түүнийг олж болно. 

	Тарчлаасан бүгчим халуун агаараас нь болж хүмүүс сүйдэн байгаа халуун орон руу бид нисэн очиж сэрүүл болгохоор явж байна.

	Бид агаарт нь цэцгийн анхилам үнэр тарааж, хүмүүст нь эрүүл энх, баяр цэнгэл эдлүүлэхээр очиж байна. Гурван зуун жил өнгөрөхөд бид улам их буян үйлдэж, тэгснийхээ ачаар мөнхийн сэтгэлийг олж хүмүүст заяадаг мөнхийн цэнгэл жаргалаас амсах болно. Хөөрхий лусын охин минь чи бидэнтэй адилхан бүх л сэтгэл зүрхнээсээ түүнийг хүсэж тэмүүлсэн шүү дээ. Одоо чи бидэнтэй үүлсийн чанад орших ертөнцөд очиж буяны үйл бүтээвэл гурван зуун жилийн дараа мөнхийн сэтгэлийг олж болно гэж огторгуйн охид хэлжээ.

	Лусын охин цагаан гараа нар руу сунгаж, нүдэндээ нулимстай байхыг анх удаа мэдэрчээ.

	Энэ үед онгоц дээр хөл хөдөлгөөн дахин ихсэж, хунтайж эхнэртэйгээ түүнийг эрэн давалгаан руу үсрэн орсныг нь мэдсэн юм шиг долгион дээрх хөвөн цагаан хөөс рүү гунигтай ширтэн зогсож байгааг лусын охин харж байлаа. Үл үзэгдэх лусын охин үзэсгэлэнт хун тайжийн магнай дээр үнсэн мишээгээд тэнгэрт нүүдэллэх ягаан үүлсийн зүг огторгуйн охидын хамт нисэн оджээ.

	— Гурван зуун жилийн дараа бид бурхдын оронд очно! гэхэд

	— Түүнээс ч эрт байж магадгүй. Бид хүүхэдтэй айлын гэрт нь огт үзэгдэлгүй нисэн ороод эцэг эхээ баярлуулж, тэдний хайрыг татсан дуулгавартай сайн хүүхэд таарвал инээцгээж байх болно. 

	Өрөөнд нь яваад орохыг хүүхнүүд харахгүй шүү дээ. Инээж баярлавал бидний гурван зуун жилийн хугацаа нэг жилээр хорно. Харин дуулгаваргүй, муу хүүхэд таарвал бид гашуудан уйлж, уйлсан нулимсны дусал бүр сорилт шалгалтын урт хугацаан дээр минь илүү хоног болон нэмэгдэнэ шүү дээ гэж огторгуйн охидын нэг лусын охинд шивнэн хэлжээ.

	 

	
ХОЛЬГЕР ГЭДЭГ ДАНИ ХҮНИЙ ТУХАЙ ҮЛГЭР

	 

	Данид Кроборг гэдэг эртний шилтгээн бий. Хөлөг онгоц өдөр бүр хэдэн зуугаараа зорчин байдаг Эресундын хоолойн эрэг дээр тэр шилтгээн байдаг ажээ. Хөлөг онгоцны дунд англи, орос, германых ч бас явдаг байв. Онгоцнууд их буугаар пүн пун хийтэл галлан эртний шилтгээнтэй мэндлэхэд тэдний их буунууд хариуд нь мөн л пүн пүн хийтэл бууддаг байв.

	Их буу ийнхүү мэндлэхдээ их сайндаа «Сайн байна уу» «Баяртай» гэхээс яахин хэтрэх билээ. Өвөл болж Эресунд хоолой мөсөн хуягаа нөмрөхөд хөлөг онгоц явахаа больж, Дани Шведийн эргийн хооронд жинхэнэ зам тавигдана. Замын хоёр талаар Дани, Шведийн далбаа намирах бөгөөд дани, швед хүмүүс их буугаар биш найрсгаар гар барин «Сайн байцгаана уу» «Баярлалаа, баяртай» гэцгээдэг байжээ. Айлын хоол амттай гэгчээр тэд бие биеэсээ цагаан талх, мушгиа боов худалдан авдаг байв.

	Гэвч хязгаар нутагт хамгийн гайхамшигтай юм нь эртний Кронборгийн шилтгээн хэвээр байлаа. Түүний гүн харанхуй хонгилд нь Хольгер гэдэг дани хүн суудаг ажээ. Тэр хүн хүчирхэг гараараа шанаа тулан ган төмөр хуягтай сууж байдаг бөгөөд урт сахал нь ширээний гантиг чулуун тавцанг нэвт шааж ургасан байв. Тэрбээр нойрон дундаа төрөлх Дани нутагтаа юу юу болж байгааг зүүдэлдэг байв. Тэгээд ч шинэ он гарахаас урьтаж битүүний шөнө бүр элч ирж Хольгерийн тэр жилийн зүүдэлсэн бүгд гарцаагүй үнэн болохыг хэлж өгөөд улс оронд нь аюул занал одоохондоо үгүй тул тайван унтаж бай гэдэг ажээ.

	Хэрэв аюул занал учрахад хүрвэл нүсэр биеэрээ босож ирэхэд ширээний тавцан сахалд нь татагдан шажигнах учиртай ажээ. Тийм бэрх цаг болбол хүнд сэлмээ даян дэлхийгээр дуулдахаар хангинуулан суга татахад бэлхэн байдаг.

	Энэ бүгдийг нэгэн өвгөн сийлбэрч ач хүүдээ ярьж, өвгөн аавыгаа дандаа үнэн ярьдаг болохоор ач хүү нь ч үнэн гэж итгэжээ. Тийнхүү яриад өвгөн хөлөг онгоцны хамар дээр хадах гэж Хольгер гэдэг Дани хүний дүрийг модоор сийлж байлаа. Өвгөн онгоцны хамар дээр босгох дурс сийлдэг, тэр хийсэн дүрс нь онгоцны нэрийн утгад тохирдог байв. Тэрбээр одоо нэг гартаа хүнд илд барих, нөгөө гартаа Данийн сүлдийг тулан ихэмсэг бардамхан цэх зогссон урт цагаан сахалтай баатар Хольгер гэгч Дани хүнийг сийлж байна.

	Өвгөн Данийн нэр цуут хүмүүсийн тухай их л сонирхолтой ярьсан тул өвгөн аав нь жаал хүүд Дани оронд юу болохыг зүүдлэн мэддэг Хольгероос яасан ч дутуугүй их юм мэддэг хүн шиг санагджээ. Жаал хүү унтахаар хэвтэхдээ Хольгерийн тухай удтал олон зүйл төсөөлөн боджээ.

	Хүү оронд ормогцоо эрүүгээ дэрэн дээрээ тавиад за би дэвсгэрээ нэвтэлж ургасан урт сахалтай болов гэж бодов.

	Өвгөн сийлбэрч өнөөх сийлбэрээ хичээнгүйлэн хийсээр байлаа. Гагцхүү Данийн сүлдийг сийлэх л дутуу үлджээ. Сүлдээ хийж дуусмагцаа хийснийгээ өөрөө хараад урьд өмнө уншиж сонсож явсан, түүнчлэн өнөө оройхон ач хүүдээ ярьж байсан бүгдээ сэргээн санав. Тэгснээ толгой дохин байж саравчаа авч арчаад дахин зүүж, 

	— Хольгер гэдэг Дани хүнийг би ч өөрөө үзэж чадахаа өнгөрөө биз дээ.

	Харин тэр орон дээр унтаж байгаа жаал хүү л эх орондоо хэрэгтэй цаг болоход түүнтэй мөр зэрэгцэн тулалдаж магадгүй юм даа! гэж өгүүлэв.

	Өвгөн байм байн толгой дохин байж Хольгерийн дүрийг харах бүр овоо юм болсон биш үү гэсэн итгэл төрж байлаа. Тэр ч байтугай хуяг нь хүртэл жинхэнэ төмрөөр хийсэн юм шиг гялалзаж өнгө будаг нь тодроод, Данийн сүлд дээр байдаг зүрх улаараад, алтан титэмтэй сийлсэн арслангууд нь харайж байгаа юм шиг харагдав.

	Манай данийн сүлд тэртээ тэргүй энэ дэлхийн хамгийн гоё сүлд юм даа. Арслангууд нь хүч чадлыг, зүрх нь энэрэл хайрыг бэлгэдсэн юм гэж хэлж байлаа. Өвгөн юм хийхээ болиод алсыг харан хэсэг суув. Дээд талынх нь арсланг харахад Их Английн Данийн захиргаанд нийлүүлсэн Кнут Великий ван санаанд оров.

	Дараачийнхыг нь харахад вендүүдийг номхотгож Данийг нэгтгэсэн Швед, Норвегийг нэгтгэсэн Маргарита санагдлаа. Сүлдэн дээрх зүрхнүүд гэнэт ер бишийн улаараад тус бүр дөл болон өрвөлзөхөд өвгөний сэтгэл ч тэднийг даган хөөрч дэрвэлээ.

	Эхний дөлийг дагавал Дөрөвдүгээр Христианы охин, үзэсгэлэн гуа Элеонора Ульфельдигийн2 хоригдон буй харанхуй, хавчиг шоронд хүрч ирэв. Өнөөх дөл охины чээж бие дээр сарнай болон дэлгэрснээ Данийн бүсгүйчүүдийн сор нь болсон энэ ариун бүсгүйн зүрхэнд уусан шингэв ээ.

	— Тийм ээ, энэ бол данийн сүлднээс төрсөн амьд ариун зүрх! гэж амандаа хэлэв.

	Өвгөний сэтгэл хоёр дахь дөлийг дагаваас далайд хүрч ирэв. Их буу тачигнаж, бөөн утаа манарч хөлөг онгоц сүйдэж байлаа. Данийн флотыг аврах гэж биеэ сүйдлүүлсэн адмирал Витфельдийн3 чээж бие дээр энэ дөл тусах нь одонгийн тууз мэт үзэгдэв. Гуравдах дөлийг дагасаар Гренландийн муусайн оромжид ирвэл Гавг Эгеде гэгч элч дурлалыг ухуулж байгаад сүүлдээ үйл ажлаараа баталж сүлдний зүрхэн дээр од болон хувилав. Өвгөний сэтгэл дөрөв дэх дөлийг гүйцэж очоод хаашаа явж байгааг нь мэдэв. Ядуу тариачны муу овоохойд зургаадугаар Фредерик модон дээр шохойгоор нэрээ тавьж байлаа. Дөл түүний чээж бие дээр бадамлан асаж байснаа зүрхэнд нь уусав. Түүний зүрх нь тариачны овоохойд ийнхүү Данийн сүлдэн дээрх зүрхний нэг болов.

	Өвгөн нүдээ сайтар арчаад харвал хэзээний танил, өөрийн нь алба хааж явсан мөнгөн буурал сахалтай, шударга цэнхэр нүдтэй, сайхан сэтгэлт Фредерик ван байжээ. Өвгөн гараа элгэндээ зөрүүлж бодол болон хэсэг гөлрөн зогсов.

	Энэ үед бэр нь «Цаг орой боллоо. Амарсан тань дээр. Оройн хоол ч бэлэн боллоо» гэж хэлэхээр хүрч ирээд.

	— Таны энэ хийж байгаа юм чинь ямар сайхан болоо вэ. Хольгер ч яг л амьд юм шиг болж. Энэ сүлдийг харав уу. Хэзээ ч билээ, би нэг удаа таны энэ сийлсэнтэй яг адилхан нэг хүн үзсэн санагдах юм гэхэд өвгөн, 

	— Үгүй ээ, чи үзээгүй. Би харин ийм хүн үзсэн юм. Тэгээд ч санаандаа бууж байгаа тэр дүр зураг шиг болгох гэж их л ядлаа даа. Манай онгоцны зогсоол дээр английн хөлөг онгоцнууд ирж бид ч жинхэнэ эх орны хүүхэд болохоо үзүүлж байсан, Дани хүний мартах ёсгүй мянга найман зуун нэг оны дөрөвдүгээр сарын хоёрны өдөр4 юм шүү дээ. Тэр үед «намайг Стейн Биллийн усан цэргийн ангид «Данмарк» гэдэг хөлөг онгоцон дээр алба хааж байхад миний зэргэлдээ бууны сум айдаг болов уу гэмээр нэгэн хүн байсан юм. Тэр хүн хуучны дууг ямар хөгжилтэй дуулдаг байсан гэж бодно. Яаж тулалддаг байсан гэж санана! Ирсэн суманд үхчих эгэл хүн гэхэд итгэмээргүй хүн байсан юм. Би одоо болтол түүний зүс царайг санаж явдаг юм. Гэвч би ч тэр, манайхан ч тэр түүний хаанаас ирээд, хаашаа явсныг мэдэлгүй хоцорч билээ. Хожим нь өнөө Хольгер гэгч дани хүн маань биеэрээ Кронборгоос усаар сэлэн хүрч ирээд биднийг аюулаас аварсан юм биш байгаа даа гэж үргэлж бодох болсон юм.

	Би түүнийг тэгж их дурсаж явдаг болохоор түүн шигээ дүрслэхийг хичээлээ шүү дээ гэв.

	Сийлбэрийн сүүдэр нь хананаас тайз хүрсэн томоос гадна лааны дүл сүүдэлзэхэд үргэлж хөдөлж байх нь Хольгер нүсэр биеэрээ өрөөний буланд зогсож байгаа юм шиг санагдуулах ажээ.

	Бэр нь өвгөнийг үнсээд хоолны ширээ рүү хөтлөн очиж зөөлөвчтэй сандалд суулгалаа. Өвгөний хүү буюу унтаж байгаа жаал хүүгийн аав ирж, тэд гурвуулаа оройн хоол идэх гэж суух зуураа данийн сүлдэн дээрх арслан болон зүрхний тухай, түүний хүч чадал энэрэл хайр бэлгэдсэн тухай өвгөн сийлбэрч зөндөө ярьжээ. Тэгснээ

	— Гэхдээ энэ орчлон дээр илд мэснээс өөр хүчтэй юм ч бас байдаг юм шүү дээ гээд тавиур дээр өрсөн хуучин номуудыг заав. Тэр номуудыг нь бүгдээрээ мэддэг, хэд хэдэн удаа уншсанаар барахгүй дотор нь гардаг хүмүүсийг нь ч таньдаг болсон хуучин ном байжээ. Өвгөн, хүү бэр хоёртоо, 

	— Ном ч гэсэн бас байлдах чадалтай. Хүнд байгаа муу муухай, инээдэмтэй хөгтэй бүхнийг элэглэн шоолж чаддаг юм гэснээ Дугуй цамхгийн зураг бүхий цаг тооны бичгийн хажууд байсан толь руу дохиод цааш үргэлжлүүлэн, 

	— Тихо Браге5 ч гэсэн илдээр биш эрдмээр байлдаж байсан хүний нэг. Одонд хүрэх зам тавих гэж чармайж байсан юм шүү! Надтай адилхан л сийлбэр сийлж суудаг байсан өнөөх өвгөн сийлбэрчний хүү ч тэмцэгч байсан юм. Өргөн мөртэй, буурал үстэй тэр хүнийг би энэ биеэрээ үзсэн шүү. Одоо түүний нэрийг дэлхий дахин мэдэх болжээ. Надтай эн зэрэгцүүлэх аргагүй жинхэнэ барималч хүн дээ. За тэгээд Хольгер маань ямар ч байдлаар гарч ирж Дани улсын нэрийг дэлхийд алдаршуулж болно шүү дээ гэж хэлээд

	— Бертель Торвольдсений6 төлөө нэг уучихъя гэв. Бяцхан хүү зүүдэндээ Эресундийн эрэг дээр байдаг эртний Кронборгийг ч Хольгер гэгч дани хүнийг ч тодорхой үзжээ. Хольгер харанхуй хонгилд гантиг ширээний цаана суугаад зүүдэлж байж гэнэ. Тэгснээ толгой дохин.

	— Данийн ард түмэн минь, намайг бүү мартаарай. Зүрхэндээ дурсаж яваарай. Эх оронд гай зовлон тохиолдвол би гарч ирнэ ээ гэж өгүүлжээ. Кронборгийн дээрээс нар хурцаар ээж, аясын салхи Шведийн гөрөөчдийн бүрээн дууг авчрах ажээ. Кронборгийн хажуугаар хөлөг онгоц зорчин их буунууд пүн пүн хийтэл галлаж, эрэг дээрээс ч хариуд нь мөн л пүн пүн хийтэл буудаж байх боловч их бууны хүчтэй дуу «Сайн байна уу» «Баяртай» гэж хэлэхээс хэтрэхгүй тул Хольгерийг сэрээж чадахгүй байлаа. Хэзээ нэгэн цагт Хольгерийг сэрээх буун дуу гарвал өөрөө сэрээд л хонгилоосоо гарч ирнэ дээ.

	 

	
ЧҮДЭНЗ ХУДАЛДАГЧ ОХИН

	 

	Цас манаран, оройн харуй бүрий улам харанхуйлан байсан тэр үдшийн хүйтнийг ямар байсан гэж санана. Энэ бол шинэ жилийн босгон дээр ганцхан удаа болдог битүүний үдэш байсан хэрэг шүү дээ. Ийм хүйтэн харанхуй цагаар хөл, толгой нүцгэн гуйранч, бяцхан охин гудамжаар гэлдрэн явав.

	Үнэндээ гэрээс гуталтай гарсан боловч хэтэрхий томдсон хуучин шаахай нь хөөрхий охинд тийм их тус болох байсан гэж үү. Энэ шаахайг урьд нь охины ээж өмсөж байсан гэж бодвол хэр зэрэг том байсан нь аяндаа тодорхой болно биз дээ.

	Хар хурдаараа давхин явсан хоёр сүйх тэрэгнээс айж зам хөндлөн гүйж явахдаа өнөө муу шаахайгаа унагачихжээ. Шаахайныхаа нэгийг эрээд цөхөөд олсонгүй. Нөгөөг нь танихгүй хүүхэд булааж аваад «Хүүхэдтэй болохоороо өлгий хийж өгье» гэж тоглоом тохуу болгожээ. Ингээд л охин хөл нүцгэн явж байгаа юм байж. Хоёр хөл нь даарсандаа хөхийж минчийгээд улаан юм болжээ.

	Хуучин хормогчны халаасанд хэдэн хайрцаг чүдэнз хийсэн байх бөгөөд нэгийг гартаа барьж бүхэл өдөржин яваад ганц ч хайрцаг чүдэнз зарсангүй, ганц ч зоос гар дээрээ тавьсангүй. Охин гэдэс нь жигтэйхэн өлсөж дагжин чичрэх нь даан ч өрөвдөлтэй, даан ч гаслантай ажээ.

	Мөрөө бүрхэн намирсан сайхан мушгиа шаргал үсийг нь цасан ширхэг дарах нь үзэмжтэй боловч, одоо түүнийгээ сайхан гэж яахин мэдэх билээ.

	Гэгээвч бүхнээс гэрэл цацран гудамжид явахад шарсан галууны махны сайхан үнэр ханхална. Шинэ он болж байгаа хойно аргагүй шүү дээ. Хөөрхий охинд юу эс бодогдох билээ.

	Тэр гэртээ харих замд нь байдаг мөргөцгийг арай гэж олжээ. Тэнд хөлөө атиран суулаа. Хүйтэн ч улам чангаран гэртээ харих тун хэцүү байлаа. Ганц ч чүдэнз зараагүй, ганц ч зоос олоогүй болохоор ингээд харивал эцэг маань зодно гэж мэдэж байлаа. Тэднийхэн хагархай хананыхаа зай завсрыг бөс даавууны тасархай, сүрэл өвсөөр чигжсэн, хаанаасаа бол хаанаасаа салхи сийгсэн хонгилд аж төрдөг тул гэртээ харилаа ч гэсэн адилхан даарна гэж бодож байв.

	Гар нь бүр бээрч орхижээ. Өчүүхэн чүдэнзний цог гарыг нь бүлээцүүлж яаж чадах вэ, юу ч гэсэн чүдэнз зурж гараа бүлээцүүлье гэж зоригложээ. Нэг ширхэг чүдэнз зүрх гарган аваад зурвал дүрсхийн асаад тун ч таатай байв. Чүдэнз жижигхэн лаа мэт гэрэлт дүл гарган асаж охин гараа ээн байлаа.

	Ямар гайхамшигтай сонин болох нь тэр вэ. Охинд гялалзсан зэс мөхлөг, хаалгатай том халуун пийшингийн өмнө байгаа юм шиг түүн дотор гал дүрэлзэн асаж, халуун илч төөнөж байгаа юм шиг санагдав.

	Хөлөө ээх гэж ойртуултал гэнэт гал нь унтраад пийшин ч байхгүй шатсан чүдэнз л хоцров.

	Дахиад нэг чүдэнз зуртал гэрэл нь ханан дээр тусаад тув тунгалагхан үзэгдэж байлаа. Охины нүдэнд цагаан бүтээлгээр бүтээгээд үнэт шаазан эдлэл өрсөн ширээ бүхий тасалгаа үзэгдэн ширээн дээр нь сайхан үнэр ханхлуулсан шарсан галуу, алим чавгаар алаглуулан дүүргэсэн таваг харагдав. Гэнэт бүр ч гайхалтай юм боллоо. Өнөөх галуу нуруу руугаа шаасан хутга сэрээтэйгээ босож ухасхийн шалан дээгүүр гуйван дайван гүйв. Галууг ядуу охин руу гүйж ирж явтал гай болж чүдэнз унтраад охины өмнө нэвтрэн гарах аргагүй хүйтэн зэгэл хана бахь байдгаараа байж байлаа.

	Охин дахин нэг чүдэнз зурав. Тэгтэл Христосын мэндэлсний өдрөөр засдаг үзэсгэлэнт сайхан чимэг гялалзуулсан сүлд модны өмнө сууж байлаа. Түүний чимэг нь тэр нэгэн баян худалдаачны байшингийн цонхоор харсан сүлд модны чимэг чимэглэлээс илүү сүртэй сайхан, илүү үзэмжтэй байлаа. Гацуурын ногоон мөчир дээр мянга мянган гэрэл ярайн дэлгүүрийн үзмэрийг чимэн байдаг өнгө өнгийн зураг чимэглэл охины өөдөөс ширтэнэ.

	Нэг бяцхан жаал хүрч ирээд гараас нь барьж автал чүдэнз унтрах нь тэр. Гэрэл нь улам улам дээшээ болсоор гэнэт тодхон гялалзах од болон хувираад одны нэг гэрэлт мөр үлдээн тэнгэрт харвав. Нас бараад тийм их удаагүй, энэ орчлон дээр охиныг бусдаас их хайрлаж байсан эмэг эх нь «Од харвахад нэг хүн бурхан болдог» гэж хэлсэн болохоор «хэн нэг нь үхлээ дээ» гэж бодов.

	Охин дахин нэг чүдэнз хананд зуртал эргэн тойрныг нь мэлсхийтэл гийгүүлэх гэрэл гэгээний дундаас дөлгөөн болоод нэр хүндтэй, энэрэнгүй бөгөөд энхрий хайртай эмэг эх нь гарч ирэв. Охин тэр даруй, 

	— Эмэг эх минь! Намайгаа аваач дээ, намайгаа аваач, чүдэнз л унтрах юм бол түрүүний халуун пийшин шиг, түрүүний амттай сайхан шарсан галуу шиг, түрүүний гайхамшигтай гоё сүлд мод шиг замхарна шүү дээ. Намайгаа бушуухан аваач гэж хашхирав.

	Эмэг эхийгээ байлгаж байхын тулд охин хайрцагт үлдсэн чүдэнзээ хурдан хурдан зурсаар байлаа. Чүдэнз дүрсхийн асаад өдрөөс ч илүү гэрэлтэй болж байв. Эмэг эх нь хэзээ ч ийм сүртэй сайхан байгаагүй юм байжээ. Охиныг гэрэл гэгээ баяр баясгалангаар гийгүүлэн гар дээрээ өргөхөд хоёулаа өндрөөс өндөрт хөөрөн хөөрсөөр өлсөж цангадаггүй, хүйтэн болдоггүй айх аюулгүй оронд хүрэх нь тэр...

	Жавартай тэр өглөө гэртээ харих замд нь байдаг өнөөх мөргөцгөөс охиныг олов. Хацарт нь улаан туяа татан уруулд нь инээмсэглэл тодорсон байх боловч нэгэнт амьсгалаа хураасан байлаа. Хуучин жилийн сүүлчийн өдөр хөөрхий охин ийнхүү өөд болж дээ.

	Шинэ оны наран чүдэнз худалдагч охины амгалан цогцсыг гийгүүлнэ. Тэрбээр бараг бүтэн хайрцаг чүдэнз зурсан байв.

	— Охин дулаацах л гэж дээ гэлцэнэ. Гэвч ямар гайхамшигтай юм үзсэнийг, ямар сайхан ертөнцийн дотор эмэг эхтэйгээ хамт шинэ он угтсаныг нь хэн ч мэдсэнгүй.

	 

	
ГАХАЙ ХАРИУЛАГЧ

	 

	Нэгэн ядуу хунтайж байжээ. Вант улс нь тун өчүүхэн бага боловч гэрлэхэд болохгүй нь юу байх билээ. Тэгээд ч хунтайж гэрлэх сэн гэж боддог байв. Нэгэнт ядуу болохоор надтай гэрлээч гэж хааны охиныг гуйна гэдэг их зориг шаардах ажил байлаа. Гэхдээ тэр хэдэн зуун гүнж ч дуулаад баярлан хүсэл саналыг нь хүлээн авмаар их сайхан нэртэй гэдгээ мэдэж байлаа. Хааны охин юу гэж хэлэх нь сонин биз дээ. Цаашаа юу болсныг сонсъё.

	Хунтайжийн талийгаач эцгийн шарил дээр таван жилд ганцхан удаа цэцэглэж, цорын ганц сарнай өгдөг, үзэж ханашгүй сарнайн бут ургасан юм байжээ. Энэ сарнайг ямар сайхан гэж санана. Үнэрлэсэн хүн учирсан уйтгар зовлонгоо умартам анхилуун сайхан үнэртэй байв. Хун тайжид бас нэгэн алтан гургалдай байжээ. Түүний дуулахыг сонсоход орчлонгийн хамаг сайхан аялгуу эгшиг хоолойд нь цөм бүрэн байдаг байна гэж санамаар сайхан байв.

	Тэр сарнай, алтан гургалдай хоёроо хоёр том мөнгөн хайрцагт хийгээд хааны гүнжид илгээжээ. Эзэн хаан хайрцгийг хараад гүнжийн шадар хүүхнүүдтэйгээ тоглож нааддаг том тасалгаанд оруул гэж тушаав. Энэ хүүхнүүд нь зөвхөн гүнжийг саатуулахаас өөр ажил хийдэггүй байжээ. Гүнж бэлэг сэлт хийсэн хайрцгийг үзээд баярласандаа алгаа ташиж байв.

	— Энд бяцхан муужгай байдаггүй байгаа даа гэж дуу алдав.

	Задлахад хайрцаг дотроос сайхан цэцэгтэй сарнай цэцгийн мод гарчээ.

	— Ээ яасан сайхан эд вэ гэж шадар хүүхнүүд ам амандаа шулганалдав.

	— Зүгээр нэг сайхан төдий ч биш, ерөөсөө гайхамшигтай эд байна гэж хаан өгүүлэв.

	Гүнж сарнай цэцгийг барьж үзээд золтой л уйлсангүй.

	— «Паах, ааваа энэ чинь хиймэл биш, бүр жинхэнэ нь байна» гэв.

	— Пээ, нээрэн жинхэнэ нь байна гэж ордныхон түүний үгийг давтав.

	— Байзнаарай Юу ч гэсэн нөгөө хайрцагт нь юу байгааг үзэгтүн гэж хаан зарлиг буулгалаа.

	Нээтэл, хайрцгаас алтан гургалдай гаран санаанд муу үг ормооргүй болтол гайхалтай сайхан жиргэв. 

	— Хосгүй еэ. Гайхан биширмээр ээ гэж шадар хүүхнүүд нэг нь нөгөөгөөсөө дээрчлэх юмгүй хэр нь ээ францаар халтар хултар ярьж байлаа.

	Энэ шувуухай чинь өөд болсон эзэн авхайн хөгжмийн дууг санаанд орууллаа. Тэр дууны өнгө аялгуут чагнаач. Яг шүү гэж ордны нэгэн өвгөн түшмэл өгүүлтэл, хаан:

	— Тийм байна гэж уулга алдаад хүүхэд шиг уйлж гарчээ.

	— Энэ шувуу ч арай жинхэнэ шувуу биш биз гэж гүнж асуув.

	— Яах аргагүй жинхэнэ дээ гэж бэлэг хүргэж ирсэн элч нар хариулжээ.

	— Тэгвэл нь нисээд тонилог гэж гүнж хэлэв. Тийн хүү хунтайжийн бэлгийг хүлээж авсангүй.

	Гэвч хунтайж сэтгэлээр огт унасангүй. Нүүрээ хар хүрэн будгаар будаж малгайгаа хөмсгөө хүртэл духдуулан тавиад өнөөх хааны ордны үүдийг цохиж гэнэ.

	— Амар байна уу? Эзэн хаантан минь гээд

	— Танан ордонд надад хийчихмээр ажил байхгүй биз гэж асуув.

	— Явдгаараа явж, сурдгаараа сурсан чинь дээр дээ гэснээ

	— Байз, бодохуйяа гахай хариулах хүн хэрэгтэй юм байна шүү. Манай гахай ч шороон түм л дээ гэв. Ингээд хунтайж ордны гахайчин болж, гахайн хорооны хажууд өчүүхэн муу пинд өдөржин сууж оройхон нэг шидэт тогоо хийв. Тогоо бяцхан шаргиа хонхтой бөгөөд түүнд хоол чанахад хонх нь:

	Аяа, миний хонгор Августин

	Августин Августин

	Аяа, миний хонгор Августин

	Бүх юм өнгөрчээ, өнгөрч

	гэсэн эртний дуу аялдаг байлаа. Бас өөр нэг зугаатай юм бий.

	Тогооноос гарч байгаа уур дээр гараа барихад тэр ямар хоол хийж байгааг шууд мэднэ. Ийм л ижил хосгүй эд байжээ. Үдийн алдад гүнж шадар хүүхнүүдтэйгээ зугаалж яваад гэнэт шаргиа хонхны дууг сонсжээ. Сонсмогцоо зог тусан мишээж байлаа. Тэр өөрөө «Аяа, миний хонгор Августин» гэдэг энэ дууг төгөлдөр хуур хөгжим дээр, тэгэхдээ ганц хуруугаараа тоглож чаддаг байжээ.

	— Би ч гэсэн энэ дууг тоглодог юм. Ямар вэ дээ та минь Манай гахайчин чинь сүрхий эр байх нь ээ. Та нарын нэг очоод энэ хөгжим ямар үнэтэй юм бэ асуугаад ир. Мэдэв үү гэв.

	Нэг хүүхэн модон шаахайгаа углаад арын хаалганы зүг явах болов.

	— Чи энэ тогоогоо юугаар өгөх юм бэ? гэж асуусанд

	— Гүнжийн арван үнсэлтээр гэж хариулав.

	— Юу гэсэн үг вэ гэж шадар хүүхэн халаглав.

	— Үүнээс хямд үнээр ч ярихгүй дээ гэж гахайчин эрс татгалзжээ. Хүүхнийг очиход, 

	— За цаадах чинь юу гэж байна гэж гүнж асуув.

	— Хэлэх аргагүй. Аймаар юм гэж өгүүлэхэд, 

	— Чи миний чихэнд шивнэ гэв. Хүүхэн шивнэв.

	— Ямар балай юм бэ гэж уурлаад цааш явтал хонх, 

	Аяа, миний хонгор Августин

	Бүх юм өнгөрчээ, өнгөрч гэж сэтгэл татан дуугарсаар байлаа.

	— Хүүе ээ, миний шадар хүүхнүүдийн нэгний арван үнсэлтээр өг гэж очиж хэл хэмээн гүнж хүүхэнд хэлэв. Гахайчин, 

	— Үгүй дээ хонгор минь, гүнжийн арван үнсэлтээр гэсэн шүү дээ. Эс тэгвэл тогоо наддаа л байх болно гэжээ.

	— Ээ яасан хэцүү юм бэ? Яадаг байна даа гэснээ, 

	— Аль вэ та нар бид хоёрыг хэнд ч харагдахааргүй тойроод зогс гэж гүнж өгүүлэв. Хүүхнүүд хүрээлэн зогсоод сэвсгэр эдээр хийсэн банзлынхаа хормойгоор халхалжээ. Гахайчин гүнжид арав үнсүүлж, гүнж гахайчнаас тогоо авав. Бөөн баяр боллоо. Бүх л оройжин, маргааш өдөржингөө тогоог гал дээрээс авсангүй, хаад ноёдоос эхлээд хаалгач, гуталчныг хүртэл нэг ч айл үлдээлгүй ямар хоол хийдгийг нь мэдэж авчээ. Гүнжийг саатуулдаг хүүхнүүд ч, 

	— Өнөөдөр хэнийх амттай сайхан шөл, хуймаг хийж байгааг мэднэ. Хэнийх будаа агшаасныг, хэнийх гахайн махан котлет хийж байгааг мэднэ. Ямар сайхан хэрэг вэ гэж дэвхцэн алга ташиж байв.

	— Ёстой сонин юм шүү гэж ахлагч хүүхэн баталж байлаа.

	— Тийм нь ч тийм. Гэхдээ хэлээ хазаад дуугүй байцгааж үз. Би чинь хааны охин шүү дээ гэж гүнжийг хэлэхэд, 

	— Тэгэлгүй яах вэ, тэгэлгүй яах вэ гэж бүгд хүлээлээ. Харин гахайчин буюу бүгдээрээ гахайчин гэж бодож байгаа хунтайж цаг алдалгүй тожгонуур дамар урлажээ. Дамраа сэгсрэхэд ертөнцийд л байдаг бүх бүжгийн аяс хангинана. Хажуугаар нь явж байсан гүнж, 

	— Ямар сайхан юм бэ гэж дуу алдаад, 

	— Энэ хөгжмийг сонсооч! Би амьдралдаа ийм сайхан ая сонсоогүй юм байна. Аль вэ нэг нь яваад ямар үнээр өгөхийг нь асуугаад ир! Харин би дахин үнсэж чадахгүй шүү гэв. Гахайчин руу очсон хүүхэн ирээд, 

	— Гүнжийг зуу үнсвэл өгнө гэж байна гэлээ.

	— Галзуурах нь ээ гэж уурлан өгүүлээд буцан явж байснаа ганц хоёр алхан алхсаар зогсож, 

	— Урлагт ч уг нь урамшил хэрэгтэй дээ. Би чинь хааны охин шүү дээ. Маргааш би арав үнсье. Үлдсэнийг нь миний шадар хүүхнүүд гүйцээг гэж гахайчинд хэлэгтүн гэжээ.

	— Бид нар юу гэж үнсэх юм бэ гэж хүүхнүүд зөрөв.

	— Шал балай юм. Би та нарыг үнс л гэсэн бол та нар үнсэх хэрэгтэй. Та нарыг би хооллож, цалин пүнлүү өгч байгааг бүү март гэж гүнж уурлав. Шадар хүүхэн дахиад гахайчныд очив.

	— Гүнж зуу үнсэхгүй юм бол энэ маань эзэндээ байж байг даа гэж гахайчин хэлэв.

	— Тойроод зогсоцгоо гэж тушаахад хүүхнүүд хүрээлэн зогсож, гүнж гахайчныг үнсэж гарав. Тагтан дээрээ гаран гадаалж байсан хаан, 

	— Гахайн хорооны хажууд юун бужигнаан болоо вэ гэж асуугаад нүдээ арчин шил зүүснээ, 

	— Энэ шадар хүүхнүүд нэг юм хийгээд байна шүү. Очиж үзье гэлээ. Элэгдэж мажийсан гутлынхаа ар өсгийг засаж өмсөөд пад пад хийлгэн одов.

	Ар талын хаалга дээр очиж, гахайчин үнсэхийг дуу дуугаа аван тоолж байгаа хүүхнүүд рүү сэмхэн гэтэн ойртлоо. Хүүхнүүд гахайчинд төлөх өртгөө илүү дутуу өгөхгүйн тулд зөв тоолох гэж хичээж байлаа. Хааныг хэн ч харсангүй бөгөөд хаан дөхөж очоод өлмий дээрээ зөөлөн гишгэсээр ойртож байв.

	Охиныхоо гахайчинтай үнсэлцэж байгааг үзсэн хаан, 

	— Юун тоглоом наадам бэ? гэж хашхиран ирж гахайчныг наян зургаа дахиа үнсэж байх агшинд гутлаараа охины тархин дундуур татав.

	— Эндээс зайл гэж хаан муухай хашхиран, гүнж гахайчин хоёрыг улсаасаа хөөж гэнэ. Тэр хоёр бороонд шавшуулан зогсоно. Энэ удаа гүнж уйлан гахайчныг загнана.

	— Би яасан азгүй хүн бэ? Үзэсгэлэнт хунтайжтай гэрлэх минь яалаа. Юу гэгчийн азгүй юм бэ? гэж гүнж гиншлээ. Тэгэх зуур гахайчин модны араар орж, нүүрээ будсан хар будгаа арилгаад, хуучин хувцсаа хаян, хаан хувцсаа өмсөж гарч ирэв.

	Хун тайж ингээд л өмнө нь гүнж өвдөг нугалан бөхөлзмөөр сайхан болох нь тэр.

	— Би одоо чамайг хараад зэвүү хүрч байна. Чи хунтайжтай гэрлэсэнгүй. Алтан гургалдайг ч, сарнай цэцгийг ч тоосонгүй хэр нь ээ, ийм аар саар юмны төлөө гахай маллагчийг үнсэж байна. Хохь чинь дээ гэж хунтайж хэлэв.

	Вант улсдаа буцаж ирээд, ордныхоо хаалгыг тасхийтэл хаан, үүдээ түгжжээ. Ингээд хааны гүнж, 

	— Аяа, миний хонгор Августин. Бүх юм өнгөрчээ, өнгөрч гэж дуулан зогссоор хоцорч гэнэ ээ.

	 

	
ТОМ БАГА ХОЁР КЛАУС

	 

	Эрт цагт нэгэн тосгонд адилхан Клаус нэртэй хоёр хүн аж төрөн суудаг байжээ. Нэг нь дөрвөн морьтой. Нөгөө нь ганцхан морьтой тул дөрвөн морьтойг нь их Клаус, ганц морьтойг бага Клаус гэж ялгадаг байлаа. Тэр хоёрын хооронд юу болсныг одоо өгүүлье. Энэ бол бүхэл бүтэн тууж юм шүү. Бага Клаус долоо хоног дараалан өөрийнхөө ганц мориор их Клаусын газрыг хагалж, их Клаус хариуд нь долоо хоногт ганцхан удаа бүтэн сайн өдөр л дөрвөн морио өгдөг байв. Тэр өдөр бага Клаус таван морь хөллөн ташуурынхаа сурыг тас няс хийлгэн их л урамтай ажилладаг бөгөөд таван морийг өөрийнхөө л юм шиг санадаг байжээ. Өглөөний нар мандаж сүмийн хонх дуугарахад өнгөтэй өөдтэйгөө өмссөн хүмүүс мөргөлийнхөө номыг сугавчлан шашны номлол сонсох гэж сүмийн зүг цувран явахдаа Бага Клаусын таван мориор газар хагалж, сэтгэл их л тааламжтай, ташуурынхаа сурыг тас няс хийлгэн, 

	— Морьд минь зүтгээд байгаарай гэж хашхиран явахыг харжээ. Нэг удаа тэгж хашхирч явахад нь их Клаус таараад

	— Битгий тэгж ярь. Чи ганцхан морьтой шүү дээ гэж хэлж гэнэ. Битгий тэгж ярь гэдгийг мартсан Бага Клаус дэргэдүүрээ ямар хүн явааг мэдэлгүй, 

	— Морьд минь зүтгээд байгаарай гэж хашхирчээ. Тэгэхэд нь их Клаус

	— Дуугаа тат! Дахиад ингэж хэлбэл морины чинь тархийг хага цохиж ална шүү гэжээ!

	— Одоо тэгж хэлэхгүй. Үнэхээр хэлэхгүй гэж бага Клаус ам өгчээ.

	Тэглээ гэвч хажуугаар нь хүрч эрээд мэндэлж байгаа их Клаусыг харалгүй, таван мориор газар хагалж баярласандаа болоод, ташуурын сур тас нясхийлгэн, 

	— Морьд минь зүтгээд байгаарай гэж бас л хашхирчээ. Том Клаус уурлан, 

	— Би чамд морийг чинь цааш харуулаад өгье гэж хэлээд аргамжааны гадас шаадаг сүх авчран Клаусын морийг нам цохиод алчихжээ.

	— Одоо би ганц ч морьгүй боллоо. Яана аа хэмээн Бага Клаус ихэд уйлан гасалж гэнэ. Тэгээд бага Клаус мориныхоо арьсыг өвчин авч салхинд сайн хатаагаад, шуудайд хийж үүрэн хот орж худалдахаар явжээ.

	Үргэлжилсэн харанхуй ойн дундуур их л хол явсан хойно тэнгэр муухай болж бага Клаус төөрч гэнэ. Харанхуй болсон хойно замаа сая нэг олсон боловч хот хүрье гэтэл хүрэх яагаа ч үгүй, гэртээ харьяа гэтэл нэгэнт хол явсан тул шөнө болтол хаашаа ч явсан нэмэргүй болжээ.

	Замын хажууханд нэгэн тариачны байшин харагдсанд хүрч очвол, цонх нь хаалттай боловч завсраар нь гэрэл гарч байв. «За ингээд энэ шөнийг тухтай өнгөрүүлэх айл олдог байна шүү» гэж бодоод хаалгыг нь тогшив.

	Гэрийн эзэн авгай хаалгаа нээгээд хонох гэж яваа гэж мэдмэгцээ нөхрийнхөө эзгүйд хоноц хонуулж болохгүй гэж хэлжээ.

	— Тэгвэл хашаа дотор хоноё л доо гэж Бага Клаусын хэлтэл эзэн авгай ч хаалгаа хавхийтэл хааж гэнэ. Байшингийн хажууханд хураасан өвс байшин хоёрын завсар сүрлээр хучсан дээвэр бүхий бяцхан хашаа байхыг хараад

	— Өө энд унтдаг хэрэг. Юутай сайхан ор дэвсгэр вэ. Арай өрөвтас шувуу нисэж ирээд хөлийг минь тоншчихгүй байлгүй гэж хэлэв. Байшингийн дээвэр дээр амьд өрөвтас шувуу үүрэн дотроо байхыг хараад тэгж хэлжээ.

	Бага Клаус саравчны дээвэр дээр авиран гараад сүрэл дэвсэн тохьтойхон хэвтэх байр засав. Цонхны зөвхөн доод хэсгийг хаасан тул зочдын өрөөн доторх байдал дээвэр дээрээс нь ил байлаа. Тэр өрөөн дотор бүтээлэгтэй ширээ байх бөгөөд түүн дээр дарс, шарсан мах, загас тэргүүтэй юм тавьж ширээний ард гэрийн эзэн авгай, дуганч лам хоёроос өөр хэн ч байсангүй. Гэрийн эзэн авгай зочны хундаганд дарс хийж дуганч лам шарсан загас бувганан идэх ажээ.

	Бага Клаус хүзүүгээ сунган цонхоор харж «Иш эдэнтэй нийлэх юмсан, яасан ч сайхан бялуу вэ? Мөн ч идэж гарч байна даа гэж бодон хэвтлээ. Тэгтэл нэгэн хүн байшин руу хүрч ирсэн нь гэрийн эзэн байлаа. Тэр маш сайн хүн боловч дуганч ламыг нэг нүдээр үзэж чаддаггүй айхавтар өвчтэй хүн байв. Дуганч ламыг үзвэл галзууртлаа уурладаг тул нөхрийнх нь эзгүйд л дуганч лам эхнэр дээр нь ирж, сайхан сэтгэлт авгай дээд зэргээр зочлох гэж байдгаараа хөдөлдөг байжээ. Гэрийн эзний ирж байгааг мэдмэгцээ хоёул ухаан алдталаа айж байшингийн буланд байгаа хоосон авдар дотор орооч гэж эзэгтэй зочинд хэлэв. Гэрийн эзэн зүгээр өнгөрүүлэхгүй гэдгийг сайн мэдэх учир лам ч хэлсэн ёсоор авдарт орж, эзэгтэй зочилсон идэж уух юмаа хураан пийшин дотор хийж амжиж гэнэ. Нөхөр нь тэр хоол унд архи дарсыг харвал хэнийг зочилсон бэ гэж асууж гарах нь мэдээж хэрэг шүү дээ.

	Бага Клаус архи дарс, амтат хоолыг хэрхэн нууж байгааг дээвэр дээрээс хараад, 

	— Аа! гэж зориуд чангаар санаа алджээ. Тариачин эр

	— Тэнд хэн байна гэж асуунгуут, Бага Клаусыг хараад

	— Яагаад тэнд хэвтэж байгаа юм бэ? Гэрт ор л доо гэв.

	Бага Клаус төөрч ирээд хонуулахыг гуйснаа хэлэв.

	— Орж хоно л доо. Тэгэхдээ урьдаар хоёулаа сайн танилцана шүү гэж тариачин эр өгүүлэв.

	Авгай тэр хоёрыг их л хүндлэн угтаж ширээ засан пийшин дотроос том савтай чанасан будаа авч өгчээ. Тариачин эр өлссөн учир их л амтархан идэх ажээ. Харин эзэгтэйн пийшин дотор нуусан шарсан мах, загас бялуу тэргүүтэн Бага Клаусын санаанаас огт гарсангүй.

	Тэр худалдахаар авч явсан шуудайтай ширийг суусан ширээнийхээ доогуур хөлийнхөө хажууд тавьсан байжээ. Агшаасан будаа хоолой давахгүй болохоор шуудайтай ширэн дээрээ гишгэтэл хатсан шир чахран дуугарав. Бага Клаус, 

	— Чиш, чимээгүй! гэж шуудай руугаа хандан хэлээд, дахин гишгэтэл шир өмнөхөөсөө ч чанга чахрах нь тэр.

	— Наана чинь юу байна аа? гэж гэрийн эзэн асуув.

	— Аа, энд миний увдисч байгаа юм. Чанасан будаагаар яах юм бэ гэнэ. Бидэнд зориулж шарсан загас, бялуу тэргүүтнийг пийшин дотор хийсэн шүү дээ гээд байна гэж Бага Клаусыг хэлэхэд тариачин

	— Тэр чинь сонин хэрэг байна даа гэж хэлээд тэр даруй пийшингийн амыг онгойлготол бэлэн сайхан хоол байж байлаа. Тэр бүхнийг эхнэр нь нуусан гэдэг бидэнд тодорхой боловч тариачин эр увдисч л илбэ шидээр буй болголоо гэж боджээ.

	Эхнэр нь юу ч дуугарч чадсангүй, бүх идэх юмыг бушуухан шиг ширээн дээр авч тавьсанд бага Клаус тариачин хоёр шарсан мах, загас бялуу тэргүүтнийг амтархан идэж гарчээ. Бага Клаус дахиад л шуудайтай ширэн дээрээ гишгэхэд шир бас л чахран дуугарав.

	— Одоо юу гэж байна гэж тариачин эр асуув.

	— Бидэнд бас гурван шил дарс тавьсан. Пийшин дотор бий гэж байна гэв.

	Эзэн бас л очиж, дарс гаргаж ирээд аягалан хэд уунгуут улам хөгжилтэй болж Бага Клаусынх шиг ийм увдисчтай болох сон гэсэн бодолд автаж гэнэ.

	— Наадах чинь чөтгөр дуудаж ирж чадах уу. Би ийм хөгжилтэй байхдаа тэр золигийг нэг үзэх юмсан гэж тариачин эр асуув.

	— Чадалгүй яах вэ. Миний юу хүссэнийг л увдисч ч минь хийж чадна. Үнэн биз дээ? гэж шуудайтайгаасаа асуугаад гишгэсэнд шир чийхран дуугардгаараа дуугарав.

	— Дуулав уу? «Чадна» гэж хэлж байгааг нь. Харин чөтгөр их муухай тул хараад яах юм бэ гэж байна гэв.

	— Өө би түүнээс чинь өчүүхэн ч айхгүй. Тэр золиг ямар янзтай байгаа бол? Үзэх сэн гэж тариачныг хэлэхэд, 

	— Үзье л гэвэл лам л гэсэн үг гэж Клаус хэлэв.

	— Түй! гэж нулимаад, 

	— Харин чамд хэлэхэд би ламыг үзэж чаддаггүй юм. Би чөтгөрийг үзлээ гэхэд тэр чинь надад дайсагнахгүй л дээ. Тэгээд ч би зоригтой болчхоод байхад энэ ч гайгүй хэрэг. Харин тэгэхдээ хэтэрхий ойртуулах хэрэггүй л дээ гэжээ.

	— За тэгвэл би увдисчдаа хэлье гээд ширэн дээрээ гишгэн: чагнав.

	— Юу гэж байна гэхлээр нь, 

	— Чамайг очоод буланд байгаа авдрыг онгойлгогтун гэж байна. Тэнд чөтгөрийг нуусан гэнэ. Тэгэхдээ халивыг нь сайн барихгүй бол гараад явчхаж магадгүй шүү гэж байна гэв.

	— Чи халиваас нь барилцаад өгөөрэй гэж хэлээд ламыг нуусан авдар руу тариачин эр очжээ.

	Лам айсандаа болоод үхсэн амьдын хооронд байлаа. Тариачин халивыг онгойлгон шагайж хараад, 

	— Түй, харлаа, харлаа! Яг л манай лам шиг юм байна. Яасан ч муухай юм бэ дээ гэж хашхиран хэлээд бушуухан ухрав. Тийм муухай юм үзсэн улс уух л хэрэгтэй гээд шөнө орой болтол тэр хоёр дарс уужээ.

	— Чи энэ увдисчаа надад худалдчих. Уут мөнгө авъя гэсэн ч өгнө гэж тариачин эр гуйж гарав.

	— Үгүй, яаж болох вэ. Тэр чинь надад хэчнээн ашиг болох вэ дээ. Чи бод л доо гэж Бага Клаус татгалзав.

	— Худалдчих л даа. Би түүнийг авмаар санагдаад тун болж өгөхгүй байна гээд тариачин эр гуйгаад салахгүй байж гэнэ.

	— За яах вэ. Чиний хүссэнээр болъё. Найрсаг хандаж гэртээ хонуулсан юм байна, нэг уут мөнгөөр ав. Харин сайн дүүргээрэй гэж Бага Клаус сая зөвшөөрчээ.

	— Тэгэлгүй яах вэ. Харин чи тэр авдрыг аваад яваарай. Би түүнийг гэртээ байлгах дургүй байна. Өнөө чөтгөр дотор нь ч байгаа юм билүү яаж мэдэх вэ гэж тариачин эр өгүүлэв.

	Бага Клаус хатаасан ширтэй шуудайгаа тариачинд өгч оронд нь уут дүүрэн мөргө авснаас гадна авдар, мөнгө хоёроо ачиж явах түрдэг тэрэг бас авчээ. Клаус тариачинд хандаж, 

	— Баяртай гэж хэлээд мөнгө, ламын нуугдсан авдар хоёроо тэргэн дээрээ тавьж түрэн явав.

	Ойн тэртээд гатлахад нэн бэрхтэй ширүүн, урсгалт гол байх бөгөөд түүн дээгүүр шинэхэн гүүр тавьсан байлаа. Бага Клаус гүүрний дунд очоод

	— Энэ муу авдраар яах юм бэ? Тэгээд бас чулуугаар дүүргэсэн юм шиг хүндийг нь яана аа. Би бүр ядарч гүйцлээ. Гол руу хаячихъя. Урсаад гэрийн гадаа очвол очно биз... Очихгүй бол тэр л биз хэмээн ламд дуулдахаар зориуд чанга хэлжээ.

	Тэгээд Бага Клаус ганц гараараа сэвхийтэл өргөөд ус руу хаях дүр үзүүлтэл

	— Байзнаарай, урьдаар намайг гаргаач гэж лам авдар дотроос хашхирав.

	— Хүүе өнөөх чинь байж байгаа юм уу.

	Ус руу бушуухан хаячихъя. Живбэл живэг гэж айсан дүр үзүүлэн хашхиран өгүүлтэл, 

	— Хүүе болохгүй шүү. Чөтгөр биш би байна. Намайг гаргаач дээ. Би чамд уут мөнгө өгье гэж лам сандран хашхирав.

	— Ааг тэгвэл ч өөр хэрэг гэж Бага Клаус авдрыг онгойлгожээ.

	Лам авдар дотроос үсрэн гараад хоосон авдрыг ус руу хаяв. Тэндээс Клаус ламынд очиж уут мөнгө аваад тэрэг дүүрэн мөнгөтэй буцжээ. Бага Клаус гэртээ ирж ууттай мөнгөө шалан дээр асгаад «Морь минь ч надад хишгээ хайрлалаа л даа» гэж өөртөө хэлснээ, «Ганц мориноос ингэж баяжсаныг Их Клаус мэдээд лав уурлана даа. Харин би бүх үнэнээ хэлэхгүй юм шүү» гэж боджээ. Тэгээд их Клаус руу хүүхэд явуулан тариа хэмждэг жигнүүрээ өгөөч гэж гуйлгав.

	— Тэр жигнүүрээр яах нь юм бол гэж их Клаус бодоод жигнүүрийн тавгийн ёроолд давирхай нимгэхэн түрхэж «Юу болохыг нь үзье» гээд өгч явуулжээ. Жигнүүрээ буцааж өгөхөд ёроолд нь гурван шинэ мөнгөн зоос наалдсаныг үзээд, 

	— Яасан сүрхий эд вэ гээд тэр дороо Бага Клаусынд гүйж очжээ.

	— Чи хаанаас ийм их мөнгө олоо вэ гэж их Клаусыг асуухад, 

	— Би өчигдөр мориныхоо ширийг зараад хэмээн бага Клаус хариулав. Их Клаус гэртээ харимагцаа сүх аван дөрвөн морио цохиж алаад арьсыг нь өвчиж авангуут хот руу худалдахаар гарчээ.

	Тэгээд хотод очин, 

	— Шир! Шир! Шир зарна. Авах хүн байна уу хэмээн гудамжаар хашхиран явав. Гуталчин, элдүүрчин хүмүүс ирэн наад арьс чинь ямар үнэтэй юм бэ гэж асуухад

	— Ширхэг нь уут мөнгө гэж тоох ч үгүй хэлж байв.

	Худалдаж авах гэж байсан хүмүүс, 

	— Чи чинь ухаантай байна уу. Уут уутаар нь хэмжих тийм их мөнгө хаана байна гэцгээв. Клаус дахиад л

	— Шир аваарай! Шир авах хүн байна уу гэж хашхиран үнийг нь асуусан хүнд «Ширхгийг нь уут мөнгөөр өгнө» гэж хариулж байв.

	Гэтэл элдүүрчин гуталчин хүмүүс, 

	— Энэ биднийг тэнэг улс гэж доромжилж байна хэмээн шуугилдаад суран бүс, арьсан элгэвч юу тааралдсанаараа их Клаусыг ороолгоцгоож гэнэ. Тэд түүнийг «Шар!» «адасга» гэж шоолж «шир гэж юу байдгийг чамд үзүүлээд өгье! Эндээс бушуу зайл» гэж хөөжээ. Их Клаус эхээс төрсөөр тэгж зодуулж үзээгүй учир маш их сандран бачимджээ. Тэр гэртээ хүрч ирээд, 

	— Бага Клаусаас ч хариугаа авна даа. Тэгэхдээ алж л хариугаа авъя гэж боджээ. Яг тэр үеэр бага Клаусын хөгшин ээж нас барсан байлаа. Тэрбээр хэдий харамч харгис хүн байсан боловч Клаус ихэд харамсан дулаахан орон дээрээ хэвтүүлээд өөрөө буланд сандал дээр суугаагаараа хонов. Ингэж хонох ч түүнд жирийн хэрэг байлаа. Их Клаус шөнө хаалгыг нь онгойлгон, сүх барин орж ирээд бага Клаусын ор хаана байдгийг мэдэх тул түүн рүү очиж дээр нь байгаа хүний тархин дундуур буулгав.

	Тэр талийгаач болсон эмэг эх нь байгааг мэдсэнгүй, бага Клаус байгаа гэж бодоод, 

	— За ямар байна. Намайг мэхэлж хуурах чинь ингээд өнгөрөх нь тэр гэж хэлээд гэрийн зүг явав.

	— Муу хорон санаат! Намайг тонилгох гэж ирсэн байна шүү. Миний орон дээр талийгаач эмэг эх минь байсан нь яамай боловч ямар сайн байх вэ дээ гэж бага Клаус боджээ.

	Тэгээд эмэг эхдээ гоёлынх нь хувцсыг өмсүүлж, айлын морь гуйж хөллөн, тэргэн дээр гаргаж, явдал дунд хазайж унахааргүй налуулан суулгаад ой дундуур довтолгон одов. Нар хөөрөхийн үед нэгэн том буудлын газар хүрч хоол идэхээр дотогш оров.

	Буудлын эзэн мөнгө ихтэй сайхан сэтгэлтэй хүн боловч түргэн ууртан ам түргэнтэй баахан ширвэлгэн хүн байлаа.

	— За сайн байна уу? Чи чинь энэ хар өглөөгүүр гоёж гоодоод юу болоо вэ? гэж буудлын эзнийг асуухад

	— Эмэг эхтэйгээ хот орох хэрэг гараад явж байна. Эх минь буухаа төвөгшөөгөөд тэргэн дээр хоцорсон юмсан. Намайг өгч байна гээд нэг аяга бал аваачаад өгчихгүй юу. Харин чанга дуудахгүй бол дуулахгүй шүү. Чих хатуутай юм гэж бага Клаус хэлэв. Буудлын эзэн

	— «Тэгье, тэгье» гэж зөвшөөрөөд аяга бал аван очвол тэр хөгшин тэргэн дээрээ хөшөө шиг суусан байв.

	— Ач хүү чинь танд бал өгүүлж байна гэсэнд эмгэн юу ч дуугарсангүй өчүүхэн ч хөдөлсөнгүй. Тэгэхлээр нь буудлын эзэн

	— Хүүе! Хүү чинь бал өгүүлж байна. Дуулав уу? гэж байдгаараа хашхирч гэнэ. Дахиад хэд хэд хашхирсан боловч мөн л хөдөлсөнгүй тул уурлахдаа аягатай балаа нүүр рүү нь шидэж орхив. Эмгэн нь гэдрэгээ савж унах нь тэр. Бага Клаус эмгэнийг бэхлэлгүй сандал налуулан суулгасан байлаа. Гэтэл бага Клаус гүйсээр гарч ирээд буудлын эзнийг багалзуурдан авч, 

	— Чи яаж байгаа чинь энэ вэ! Эмэг эхийг минь ална гэнэ ээ! духан дээр нь байгаа хагархайг нь хар хэмээн загнаж гарчээ.

	Буудлын эзэн өөрөө өөрийгөө зүхэн

	— Ийм гайтай юм болох гэж! Уураасаа л боллоо. Бага Клаус минь, найз нөхөр минь би чамд уут мөнгө өгье. Эмэг эхийг чинь өөрийнхөө хүн шиг оршуулъя. Гагцхүү хүнд энэ тухай бүү яриарай. Тэгвэл толгойг минь авахгүй гэхэд маш муухай юм болно гэж харамсан гуйж тэнэ. Тийнхүү бага Клаус уут дүүрэн мөнгө авч, буудлын эзэн эмэг эхийг нь өөрийн хүн шиг сайхан оршуулжээ. Бага Клаус уут дүүрэн мөнгөтэй буцаж ирээд их Клаусынх руу хүүхэд явуулан хэмжүүрийг нь гуйлгав. Түүнийг дуулмагцаа

	— Юу гэнэ ээ. Би түүнийг алчихсан биш үү? Өөрөө очиж үзье! хэмээн их Клаус гайхан өгүүлээд жигнүүрээ авч очжээ. Тэр бага Клаусын мөнгийг хармагцаа

	— Чи хаанаас ийм их мөнгө олов гэж нүдээ бүлтийлгэн асуув.

	— Чи намайг биш эмэг эхийг минь алсан шүү дээ. Би түүнийг уут мөнгөнөөс зарлаа гэж бага Клаус хэлжээ.

	— Мөн сүрхий үнэ хүрчээ! гэж их Клаус хэлээд тэр дороо гэртээ харьж эмэг эхээ сүхээр цохиж алаад, тэргэн дээр тавин хот руу оров. Нэгэн эмийн санч дээр очиж худалдаж аваач гэж хэлжээ.

	— Юу болж байна. Үүнийг хаанаас авав гэж эмийн санчийг асуухад

	— Энэ чинь миний эмэг эх. Би уут мөнгөнөөс худалдах гэж алсан юм гэв.

	— Бурхан өршөө. Та юу ярьж байгаагаа мэдэж байна уу! Энэ чинь толгойтой байх эсэхтэй чинь холбоотой үг шүү гэж эмийн санч дуу алдаад, хэчнээн тэнэг ажил хийсэн, үүнийхээ төлөөнөө ямар ял шийтгэл хүлээх ёстойг их Клауст хэлж өгчээ. Их Клаус айж сандран эмийн сангаас хурдаараа гүйж гаран тэргэндээ сууж морио ороолгон гэрийнхээ зүг довтолгож гэнэ. 

	Эмийн санч болон тэнд байсан хүмүүс их Клаусыг галзуу хүл гэж бодоод барьж авах гэж оролдсонгүй. Их Клаус замдаа, 

	— За муу бага Клаусаас хариугаа, авна даа, авна гэж хашхиран явжээ. Гэртээ дөнгөж очмогцоо том шуудай барин бага Клаусынд очин

	— Одоо чи намайг дахиад мэхлэх үү? Би эхлээд морьдоо алсан, дараа нь эмэг эхээ аллаа. Энэ бүгд чамаас л болсон. Гэвч чи одоо намайг мэхлэхгүй гэж хэлээд бага Клаусыг барьж шуудайд хийн амыг нь боож үүрээд

	— Чамайг усанд живүүлнэ гэжээ. Гол хүртэл зайтай байсны дээр үүрч явахад тун ч хүнд байв. Замын хажууханд байсан сүмээс бүрээ бишгүүрийн аялгуу, мөргөлчдийн уншлага сонсогдох ажээ.

	Их Клаус ууттай бага Клаусыг сүмийн үүдэн дээр тавиад, сүмд орж залбирал үйлдээд цааш явах нь ч дээр юм гэж бодон дотогш оржээ. Бүх хүмүүс сүм рүү орчихсон болохоор бага Клаус хүний туслалцаагүй гарч чадахгүй байлаа. Бага Клаус шуудай дотроо хэдэнтээ хөрвөөн ядавч яах ч арга үл олдов. Яг энэ үеэр цас шиг цагаал сахалтай, гартаа том таяг тулсан малчин өвгөн дэргэдүүр нь үхрээ тууж явжээ. Бага Клаусыг хийсэн шуудайн дэргэд үхэр бөөгнөрөн түншиж үзэж байлаа. Тэгж байхад бага Клаус

	— Би ийм залуугаараа тэнгэрийн оронд очно гэдэг мөн сайхан аа гэж хашхирч гэнэ. Тэгтэл өвгөн

	— Би өдий өтөл хөгшин хэр нь ээ тэнд очих хувьгүй хүн юм гэжээ.

	— Өө, тэгвэл та энэ уутны амыг тайлаад миний оронд орчих дороо л тэнд хүрнэ гэж бага Клаус мөн л хашхирав. Малчин өвгөн, 

	— Юун сайн юм бэ гээд шуудайны амыг тайлсанд бага Клаус агшин зуур гарч иржээ. Өвгөн, 

	— Чи энэ үхрийг харна шүү дээ гэж хэлээд шуудайнд орохлоор бага Клаус уутны амыг боогоод малыг нь туун одов. Удалгүй их Клаус сүмээс гарч ирээд шуудайтайгаа үүрэхэд нь өвгөн бага Клаусаас бараг хоёр дахин бага жинтэй тул их л хөнгөн болсон байлаа.

	— Их Клаус «Мөн л хөнгөн болж дээ энэ ч номын дуу сонссоноос болсон хэрэг» гэж бодон цааш явж гүнзгий том гол хүрээд шуудайтай өвгөнийг ус руу хаяхдаа тэнд бага Клаусыг байгаа гэж бодон

	— Одоо намайг дөнгөдөг чинь ингээд өнгөрөх нь тэр дээ гэж хашхирчээ. Тэндээсээ гэр рүүгээ явах замд нь бага Клаус баахан мал туучихсан явж байв.

	— Үгүй энэ чинь юу билээ. Би чамайг чинь усанд живүүлсэн биш үү, хэмээн их Клаусыг гайхахад, 

	— Үнэн, үнэн чи живүүлсэн. Намайг ус руу хаяснаас хойш хагас цаг л өнгөрч байна шүү дээ гэв.

	— Чи тэгээд хаанаас ийм их мал авчрах нь энэ вэ гэж их Клаус асуусанд

	— Энэ чинь усны эзний (лусын) сүрэг. Би чамд яг үнэнээр нь ярьж өгье. Намайг усанд живүүлж ийм баян болгосонд чинь их баярлаж байна. Шуудайн дотор байхад ч хэцүү л байсан. Намайг ус руу хаяхад чинь салхи чихэнд шивгэнэж хэлсэн юм. Тэгээд л би ёроол руу нь шууд яваад очсон чинь тэнд тун зөөлөн өвс ургасан байлаа. Тэрүүн дээр нь очоод унасан болохоор огт өвдөж гэмтсэнгүй шуудайны ам ч аяндаа тайлагдах юм. Тэгтэл ч цас шиг цагаан хувцастай, нойтон үсэн дээрээ ногоон цэцгэн чимэг зүүсэн нэгэн үзэсгэлэнтэй хүүхэн гарч ирдэг байна. Тэр хүүхэн миний гараас бариад «Аа чи чинь бага Клаус юу? Юу ч гэсэн энэ малыг авч бай замаас нь бас нэмнэ. Энэ бүгдийг чамд бэлэг болгоё» гэж хэлсэн юм. Би тэнд гол гэдэг чинь усны хүмүүст зам байдгийг мэдэж авлаа. Тэд чинь нуур голын ёроолоор л, явж байдаг юм байна. Тэнд ямар сайхан гэж санана аа! Тэр эцэг, соргог өвс ногоо! Тэндхийн загас миний чихний хажуугаар жирэлзэн хөвж өнгөрөх нь манай эндхийн шувуу шиг л байх юм. Сайхан хүмүүс нь мал сүргээ хашаанаас нь гарган туугаад л... гэж ярив.

	— Тэнд тийм сайхан юм бол чи юунд ийм хурдан гарч ирсэн юм бэ гэж их Клаус асууж гэнэ. Тэгтэл бага Клаус

	— Би ч ирэх сайндаа ирсэнгүй. Чи лусын охин гэж дуулаа биз дээ тэр чинь намайг мод хиртээ зайтай мал руу явуулсан юм. Тэндхийнхэн чинь голоос өөр зам мэддэггүй, тэр голоор явна гэдэг ярвигтай болохоор би хуурай газраар зам товчлоод хүрчих санаатай явж байгаа минь энэ. Тэгээд ч би хагас бээр газар товчиллоо гэж ярьжээ.

	— Чи ямар азтай хүн бэ? Намайг усны ёроол руу орвол мал сүрэг өгөх болов уу? Чи юу гэж бодож байна хэмээн их Клаус асуув.

	— Өгөлгүй яах вэ! Харин чи их хүнд болохоор би чамайг гол хүртэл авч явж чадахгүй шүү дээ. Чи хүсвэл, өөрөө гол хүртэл явж очоод уутанд ор. Тэгвэл би чамайг ус руу хаяад өгье гэж бага Клаус хэлтэл

	— Юун сайн юм бэ? Харин тэнд очиход надад мал сүрэг өгөхгүй юм бол би гарч ирээд чамайг ална гэж мэдээрэй гэв.

	— За за дэмий юм бүү ярь гээд тэр хоёр гол руу очжээ. 

	Тууж явсан малын ам нь цангасан учир гол харуутаа ус руу яаран орцгоов. Тэгэхэд нь бага Клаус, 

	— Эд нарыг харж байна уу? Усны ёроол руу орж гэртээ харих гэж яарч байна шүү дээ гэжээ. Их Клаус:

	— Чи надад тусалж үз. Би чамайг алахгүй шүү гэж хэлээд нэг бухын нуруун дээр явсан шуудайг авч дотор нь ороод

	— Шуудайн дотор чулуу хийхгүй бол доошоо живэхгүй байж мэднэ шүү гэж гэнэ.

	Бага Клаус «хүрнэ ээ хүрнэ» гэж хэлсэн хэр нь ээ том чулуу авч шуудайн дотор хийгээд шуудайны амыг янгинатал боон ус руу хийжээ. Их Клаус тэгээд л усны ёроол руу талийх нь тэр.

	— Тэндээс чамайгаа үнээ ч олохгүй, бух ч олохгүй гэж бодохоос айх юм гэж Бага Клаус хэлээд, малаа тууж гэртээ харьжээ.

Тайлбар

		[←1]
	      Хэмжүүрийн нэр, нэгэн хос алдыг зуу хуваасны нэг, цун ч гэдэг, нэг ямх нь 32 мм болно.

	[←2]
	 Элеонора-Христиан вангийн (1577-1648) хайрт охин. Төрийн тэргүүн дээд тушаалтны нэг Корфиц Ульфельдттэй гэрлэсэн. Элеонорагийн ах III Фредерикийг хаан ширээнд сууж байх үед Корфиц төрд тэрсэлсэн хэргээр цаазаар авхуулах ял оногдоход хилийн чанад зулбан гарч амжжээ. Үүний учир эхнэрийг нь шоронд 22 жил хорьж суулгасан юм.

	[←3]
	      Витфельд Ивер (1665-1710) Шведийн флоттой хийсэн тулалдаанд амь үрэгдсэн, «Даннеброг» хөлгийн ахмад

	[←4]
	      1801 оны дөрөвдүгээр сарын хоёрны өдөр адмирал Нельсоноор удирдуулсан английн флот Копенгаген хотын ойролцоо Данийн флотыг бут цохижээ.

	[←5]
	      Тихо Браге (1546-1601) Данийн одон оронч, эрдэмтэн

	[←6]
	      Бертель Торвальдсен (1770-1844) данийн эрдэмтэн

